
Scoileanna
Gaeltachta i
mbun feachtais
in aghaidh 
ciorruithe
Seán Ó Loingsigh

TÁ feachtas náisiúnta á eagrú ag
Eagraíocht na Scoileanna Gaeltachta
(ESG) chun cur in aghaidh chinneadh
an Rialtais an cóimheas múinteoirí
agus daltaí  a ardú sna bunscoileanna.

Reáchtáil ESG trí chruinniú réigiú-
nacha an tseachtain seo caite ar an
gCeathrú Rua, i mBaile Bhúirne agus i
nGaoth Dobhair chun tionchar na
gciorruithe ar na bunscoileanna
Gaeltachta a phlé.

Mar chuid de na ciorruithe a
fógraíodh sa Cháinaisnéis le déanaí tá
sé i gceist an cóimheas múinteoirí agus
daltaí a ardú i mbunscoileanna beaga
ina bhfuil níos lú ná 86 dalta.

Meastar go mbeidh drochthionchar
ag an gcinneadh ar bhreis agus 70% de
na bunscoileanna Gaeltachta atá i

mbaol múinteoirí a chailliúint nó a
bheith dúnta agus comhnasctha.

D’fhreastail múinteoirí agus tui-
smitheoirí ó bhunscoileanna Gaeltach-
ta na Mumhan ar chruinniú poiblí sa
Mhuileann i mBaile Bhúirne mar ar
chuir Príomhfheidhmeannach ESG,
Treasa Ní Mhainnín, síos ar impleachtaí
na gciorruithe. 

Bhí cruinnithe réigiúnacha chomh
maith sa Chistin ar an gCeathrú Rua
agus in Acadamh na hOllscolaíochta
Gaeilge i nGaoth Dobhair.

I gceantar Mhúscraí táthar buartha
faoi Scoil Náisiúnta Réidh na nDoirí
mar a bhfuil 16 dalta agus beirt mhúin-
teoirí faoi láthair, chomh maith leis an
mbunscoil i gCúil Aodha ar a bhfuil 54
leanbh agus triúr múinteoirí.

Ar lean ar leathanach 2

Ceiliúradh 50 bliain
Na Dubliners 
L.  7

Scannáin na 
bliana 2011
L. 25

Pádraig an Tailliúra Ó Conghaile as Ros a'Mhíl, Cathaoirleach de ghrúpa Chona-
mara atá in aghaidh táillí séarachais a íoc, ag labhairt le linn a n-agóid i gCathair
na Gaillimhe arú inné. PIC: JOE SHAUGHNESSY

Ag suí i gcoinne an Rialtais

Nollaig
Shona
daoibh
go léir
Ba mhaith le foire-
ann Gaelscéal Nol-
laig shona agus
bliain úr faoi
mhaise a ghuí ar ár
léitheoirí go léir. 

Go raibh maith
agaibh as bhur
gcuid tacaíochta i
gcaitheamh na
bliana agus tá súil
againn go mbeidh
sí againn sa bhliain
atá romhainn. 

Ní bheidh aon
eagrán de
Gaelscéal ann an
tseachtain seo
chugainn, 28ú
Nollaig, ach beidh
Gaelscéal ar ais
arís sa bhliain úr, é
le fáil sna siopaí ar
4ú Eanáir. 

Comhnascadh seomraí nuachta RTÉ
Raidió na Gaeltachta agus TG4? 
Katie McGreal

TUIGTEAR do Gaelscéal go bhfuil
féidearthacht láidir ann go gcomhnasc-
far seomra nuachta TG4, atá faoi smacht
RTÉ, agus seomra nuachta RTÉ Raidió
na Gaeltachta. Phléigh bainisteoirí RTÉ
Raidió na Gaeltachta agus bainisteoirí

Nuacht RTÉ/TG4 an comhnascadh seo
ag cruinniú Déardaoin seo caite. Deir
Raidió na Gaeltachta go bhfuil “RTÉ ag
déanamh scrúdú ar chuile rannóg den
eagraíocht chun a chinntiú go bhfuil sí ag
feidhmiú ar an mbealach is éifeachtaí, ó
thaobh úsáid acmhainní de.”

Ar lean ar leathanach 2

Beag is fiú déanta de bhagairt
d'Áras Ní Ghuairim
Colm Ó Broin 

TUIGTEAR do Gaelscéal nach gcrei-
deann Acadamh na hOllscolaíochta
Gaeilge go ndúnfar Áras Shorcha Ní
Ghuairim i gCarna amach anseo.

Tá imní ann faoi thodhchaí an ionaid

le tamall tar éis don Roinn Caiteachais
Phoiblí agus Athchóirithe ceist a chur
an raibh gá le hionad de chuid an
Acadaimh i gCarna mar aon leis an
gceann ar an gCeathrú Rua.

Ar lean ar leathanach 2

Raic sa Raidió
mar gheall 
ar Santaí!
TUIGTEAR do Gaelscéal go
raibh sé ina raic an tseachtain
seo i gCeanncheathrú Raidió
na Gaeltachta i gCasla mar
gheall ar Dhaidí na Nollag.

D’ainneoin go raibh an fear
féin faoi chulaith dhearg i
láthair ag Raidió na Gaeltach-
ta Dé Domhnaigh  seo
chuaigh thart, agus é ag dul
do na dualgais is dual dó, níor
ligeadh ar na haerthonnta é,
faraor. 

Bhí Santaí, bronntanais
agus páistí eagraithe ag foire-
ann RnaG as a stuaim féin ina
gcuid ama féin ach níor chuir
na bainisteoirí aon sliotán
ama ar fáil chun clár a
dhéanamh as cé gur cuireadh
€1,000 ar fáil chun na bron-
ntanais a cheannach. 

Tuigtear do Gaelscéal go
bhfuil an milleán á chur ar
easpa foirne san eagraíocht le

daoine ag éirí as agus gan
daoine úra ag teacht isteach
ina n-áit. 

Ach tá dóchas ann fós! 
Dar le Caitríona Ní Bhaoill,

oifigeach caidrimh phoiblí le
Raidió na Gaeltachta, “Ní
chun clár a sholáthar a
eagraíodh an ócáid seo, ach
ar mhaithe leis an bpobal.  Sin
ráite, rinneadh taifead ar an
ócáid, agus táthar ag súil an
taifead sin a chraoladh ar
chláracha an tseachtain seo.”

Tuigtear chomh maith go
bhfuil go leor mí-shástachta i
measc fhoireann Raidió na
Gaeltachta féin mar gheall ar
an easpa freastail ar pháistí
agus ar dhaoine óga i
gcoitinne. 

Dar le Caitríona Ní Bhaoill
áfach, “Tá sraith oideachasúil
le craoladh sa bhliain nua,
dírithe ar dhaoine óga atá ag
freastal ar oideachas dara
leibhéil.

“I bhfianaise na ndeacrach-
taí airgeadais atá ag RTÉ faoi
láthair, agus an ciorrú dá réir
atá déanta ar acmhainní ar
fud na heagraíochta, tá RTÉ
Raidió na Gaeltachta ag
cosaint na seirbhíse reatha.  

“Déantar athbhreithniú ar
sceideal na seirbhíse go rialta,
agus tá súil againn tuilleadh
forbairtí a dhéanamh agus
d’fhéadfadh cláracha do
pháistí a bheith san áireamh
nuair a bheadh teacht ar
thuilleadh acmhainní sa tod-
hchaí,” a dúirt sí.  

Agóideoirí ó Chonamara atá in aghaidh táillí séarachais a íoc, taobh thiar de na Comhairleoirí
Peter Roche agus Liam O'Carroll i seomra na comhairle de chuid Comhairle Contae na Gaillimhe
tar éis don chruinniú a bheith curtha ar ceall ar feadh tamall arú inné. PIC: JOE SHAUGHNESSY

Ar lean ó leathanach a haon
Tá líon na ndaltaí atá ag

teastáil chun beirt mhúinteoirí
a choimeád le hardú ó 12 go 20
taobh istigh de thréimhse trí
bliana, agus ó 49 go 56 i gcás
scoileanna le triúr oidí.

“Mura dtógaimid seasamh
don teanga anois cá mbeimid i
gceann deich mbliana?” a
dúirt príomhoide Scoil Naomh
Eoin Baiste, Lios Póil, Áine Ní
Shéaghdha Uí Loingsigh.

B’í a mian siúd a d’fhreastail
ar an gcruinniú i mBaile
Bhúirne ná go bhfágfaí an

cóimheas múinteoirí agus dal-
taí i scoileanna na gceantar
Gaeltachta mar a bhí chun
bánú tuaithe a sheachaint agus
na pobail Ghaeltachta a cho-
saint.

“In aon áit gur dúnadh an
scoil is é an rud atá le foghlaim
againn ón stair ná gur b’shin é
tús le bánú an phobail agus
bánú an cheantair,” a dúirt
príomhoide Scoil an
Fheirtéaraigh, Máirín Uí
Chonchúir.

Tá feachtas aontaithe á
eagrú ag ESG sna ceantair

Ghaeltachta ó Thír Chonaill ó
dheas go Gaeltacht Chiarraí
agus na Déise chun an fód a
sheasamh in aghaidh na gcior-
ruithe.

Tá sé i gceist go mbeidh
toscaireacht ó ESG ag dul go
Teach Laighean go luath san
athbhliain chun cás na
scoileanna Gaeltachta a chur
faoi bhráid airí rialtais agus
táthar ag moladh do thui-
smitheoirí dhaltaí scoile dul go
clinicí na dTeachtaí Dála sna
ceantair Ghaeltachta mar
chuid den fheachtas náisiúnta.

Scoileanna Gaeltachta
i mbun feachtais in
aghaidh ciorruithe

Ar lean ó leathanach a haon
Deir siad nach bhfuil aon

rud deimhneach go fóill agus
go bhfuil féidearthachtaí fós á
bplé. 

Dúirt urlabhraí RTÉ, “Ní

féidir linn aon rud a rá faoi
phróisis inmheánacha seachas
go bhfuilimid ag breathnú ar
gach gné den eagraíocht chun
an oiread airgid a shábháil
agus is féidir.” 

Tá laghdú suntasach tagtha
ar ioncam tráchtála RTÉ mar
gheall ar chiorruithe. Tuigtear
go bhfuil an t-athbhreithniú
seo á dhéanamh mar gheall ar
fhadhbanna airgeadais.

Comhnascadh seomraí nuachta 
Raidió na Gaeltachta agus TG4? 

Ar lean ó leathanach a haon

Chuir an Teachta Dála
áitiúil agus iar-Aire Gaeltach-
ta, Éamon Ó Cuív , ceist ar an
Aire Stáit Dinny McGinley an
tseachtain seo caite faoin
maoiniú atá beartaithe don
Áras amach anseo.

Dúirt McGinley go raibh
liúntas de €1m á chur ar fáil
ag an Roinn Ealaíon,
Oidhreachta agus Gaeltachta
d’Acadamh na hOllsco-
laíochta Gaeilge don bhliain
acadúil 2011/2012. 

“Is faoin Acadamh atá sé an
liúntas seo a bhainistiú agus a
úsáid ar an bhealach is
éifeachtaí agus is éifeachtúla i
gcomhréir lena gcuid
pleananna do na hionaid atá
acu sa Ghaeltacht,” arsa
McGinley.

Ag caint dó le Gaelscéal
dúirt an Teachta Ó Cuív go
raibh imní air faoi thodhchaí
an Árais. “Dhéanfaí an-
damáiste don cheantar, don
Ghaeilge agus don oideachas
tríú leibhéal dá gcuirfí an
moladh seo  [chun an Áras a
dhruidim] i bhfeidhm,” ar
seisean.

Tuigtear do Gaelscéal nach
bhfuil an imní chéanna ar
lucht an Acadaimh áfach.
Tuigtear freisin nár luaigh
oifigigh ó Roinn na Gaeltach-
ta an moladh go ndúnfaí an
tÁras i gcainteanna leis an
Acadamh le déanaí.

Freastalaíonn thart ar 40
mac léinn lán-aimseartha
agus 70 mac léinn páirt-aim-
seartha ar chúrsaí in Áras Ní
Ghuairim. 

Cuirtear cúrsaí Gaeilge agus
cultúir ar fáil do na céadta
cuairteoir le linn an
tsamhraidh chomh maith. 

Mar aon leis an Roinn
Ealaíon, Oidhreachta agus
Gaeltachta faigheann an
tAcadamh maoiniú ón Údarás
um Ard-Oideachas agus ó
Ollscoil na hÉireann, Gail-
limh. 

Tá ciorrú de thart ar 15%
déanta ar mhaoiniú an
Acadaimh le blianta beaga
anuas.

Beag is fiú
déanta de
bhagairt
d'Áras Ní
Ghuairim

Iarratas ar Aighneachtaí

Scéim Ghaeilge – An Roinn
Ealaíon, Oidhreachta agus
Gaeltachta
Tá faoin Roinn Ealaíon, Oidhreachta agus
Gaeltachta a chéad Scéim Ghaeilge a dhréachtadh
de réir Alt 11 d’Acht na dTeangacha Oifigiúla
2003. Is é príomhaidhm an Achta cinntiú go
mbeidh fáil níos fearr ar sheirbhísí poiblí i
nGaeilge agus iad a bheith ar chaighdeán níos
airde.

Tá aighneachtaí maidir le hullmhú na Scéime á
lorg anois ag an Roinn ó pháirtithe leasmhara.
Iarrtar aighneachtaí i scríbhinn a chur isteach i
bhformáid leictreonach, más féidir, chuig
sean.coleman@ahg.gov.ie. Is féidir iad a sheoladh
tríd an bpost freisin chuig Seán Coleman, Forbairt
Chorparáideach, An Roinn Ealaíon, Oidhreachta
agus Gaeltachta, An Bóthar Nua, Cill Airne, Co.
Chiarraí.

Tá tuilleadh eolais ar Acht na dTeangacha
Oifigiúla 2003 ar fáil ar shuíomh gréasáin an
Choimisinéara Teanga: www.coimisineir.ie agus
eolas iomlán maidir le feidhmeanna na Roinne
Ealaíon, Oidhreachta agus Gaeltachta ag:
www.ahg.gov.ie.

Tabhair faoi deara go mbeidh fáil ar na
haighneachtaí a gheofar ar shuíomh gréasáin na
Roinne mura n-iarrtar a mhalairt. Caithfidh
aighneachtaí a bheith faighte faoi 5 p.m.
Déardaoin 19 Eanáir 2012

An Roinn 
Ealaíon, Oidhreachta agus Gaeltachta

Department of 
Arts, Heritage and the Gaeltacht

Nollaig na nAonarach 
Seán Ó Curraighín

MAIDIN Nollag, beidh an
tromlach againn sa bhaile i
gcomhluadar ár gclainne, ach,
ar Dhroichead Uí Chonaill i
mBaile Átha Cliath beidh
grúpa tuismitheoirí (colscartha
agus scartha) ag bailiú don
bhigil bhliantúil acu. 

Tá gné chomónta eatarthu
go léir. Ní bheidh aon duine
acu ag caitheamh an lae lena
dteaghlach.

Seo an ceathrú bliain déag a
bheidh an bhigil ar siúl ag Tui-
smitheoirí Neamhphósta agus
Scartha na hÉireann (UPSI).

Ag druidim le seachtain na
Nollag i 1997, chaill an
eagraíocht ceithre bhall le féin-
mharú.  

“Cuireadh bigil ar bun Lá
Nollag i 1997,” arsa Ray Kelly,
bunaitheoir na heagraíochta.
“Rud bliantúil is ea anois é.

Fágann muid fleascanna
bláthanna  ar Dhroichead Uí
Chonaill leis na deacrachtaí a
bhíonn ann um Nollaig a chur i
gcuimhne do dhaoine.”   

Deir an tUasal Kelly go
mbailíonn siad le chéile lena
chur in iúl do thuismitheoirí
nach bhfuil siad ina n-aonar.
“Is é an sprioc atá againn ná
comhluadar agus dóchas a
chur ar fáil dóibh siúd  nach
féidir Lá Nollag  a chaitheamh
lena bpáistí,” dar leis.

I 1993, bhunaigh sé an
eagraíocht i mBaile Átha Cliath
tar éis go raibh deacrachtaí ina
shaol agus ina chaidreamh
féin.  “Ó shin i leith, tá os cionn
5,000 tuismitheoir  tagtha i
dtreo na heagraíochta do
chomhairle agus chomhlu-
adar. Is iad daoine ó chúlraí
éagsúla leis an fhadhb chéanna
a thagann  chugainn, iad ar lorg
an chirt am a chaitheamh lena

dteaghlach,” arsa Ray.
D’iarr Gaelscéal ar roinnt ball

a scéal féin a insint. Dhiúltaigh
siad mar go raibh a gcuid
cásanna á bplé sa Chúirt
Teaghlaigh. 

Dúirt fear nár theastaigh
uaidh a bheith ainmnithe go
bhfuil a chroí cráite leis na
cúirteanna. “Níl an córas ag
obair.  Teastaíonn réiteach ón
dá thaobh.  Níl na próisis chuí
leagtha  amach sna cúirteanna
leis seo a dhéanamh go sásúil.”

De réir an Institiúid Taighde
Eacnamaíochta agus Sóisialta
(ERSI), ní bhíonn na tui-
smitheoirí pósta i ngach teagh-
lach as trí cinn.  Má shaolaítear
leanbh lasmuigh den phósadh,
níl ach bealach amháin ann le
cearta caomhnóra a bhron-
nadh ar athair - an dá thui-
smitheoir ‘dearbhú reachtúil’ a
shíniú. Seo eolas nach bhfuil
ag go leor daoine, de réir na n-

eagras comhairle.
Deir Breda Forde, urlabhraí

an eagrais Treoir,  cónaidhm
náisiúnta a chuireann seirbhís
chúnaimh ar fáil do thui-
smitheoirí nach bhfuil pósta
agus dá gcuid páistí,  deir sí gur
fiosrucháin dhlíthiúla “atá i
gceist le tromlach an éilimh a
dhéantar ar ár gcuid seirbhísí.”

De réir tuarascáil bhliantúil
Treoir, fiosrúcháin dhlíthiúla is
ea 72% de na cásanna a tha-
gann rompu a bhaineann le
caomhnóireacht agus cúram
leanaí den mhórchuid.

“I ndeireadh na dála, tá sé
de cheart ag páistí go dtabhar-
far aire agus grá dóibh,” a deir
Ray  Kelly (UPSI). Lean sé leis:
“Is faoi na páistí atá gach uile
shórt. Ní theastaíonn cearta
uainn ar Lá Nollag amháin, ach
ar laethanta breithe agus
Domhnach na Cásca - gach lá
den bhliain.”

Ray Kelly, bunaitheoir 'Unmarried and Separated Parents of Ireland'.

Níl pingin rua caite
ar Acht Gaeilge fóill
Acht pléite ag Pobal le Vernon
Coaker, Rúnaí Stáit TÉ don fhreasúra

Anton Mac Cába
agus Katie McGreal

NÍL costas ar bith go dtí seo le
dréachtú Acht Gaeilge ó
thuaidh. B’shin a dúirt Carál
Ní Chuilín, an tAire Cultúir,
Ealaíon agus Fóillíochta i bhf-
reagra a thug sí sa Tionól ar
cheist a chuir Sydney Ander-
son ón DUP.

Dúirt sí go raibh státseirb-
hísigh sa Roinn aici ag ullmhú
Achta: “Tá mé ag ullmhú Acht
Gaeilge nó is ceist é seo a
bhaineann le cearta.” 

Gheall sí don Tionól go
mbeadh straitéisí don
Ghaeilge agus don Ultais ann
faoi mhí Feabhra na bliana seo
chugainn, ar a mhoille.

D’fhiafraigh Dominic Ó
Brolcháin, CTR, di cérbh iad
na príomh-mholtaí a bheidh
san Acht, agus cén uair a
fhoilseofar iad. 

D’fhreagair an tAire go
raibh an iomarca acu ann le
liostáil i bhfreagra dhá
bhomaite. 

“Bheadh áthas orm bual-
adh leis [an Brolchánach] nó
le Comhalta ar bith eile maid-
ir leis an cheist seo,” ar sise.

Tá an eagraíocht POBAL ag
gníomhú leo ar an cheist
chomh maith. 

Thug Vernon Coaker a
chéad chuairt ar Bhéal Feirste

ó fuair sé post Rúnaí Stáit TÉ
don fhreasúra ar an Déar-
daoin seo caite. Sheol an
eagraíocht POBAL cuireadh
amach go hionadaithe ó
eagraíochtaí Gaeilge chun a
bheith i láthair ag oifigí
POBAL ar an Déardaoin seo
caite agus bheartaigh Coaker
a bheith ann. 

I measc cúrsaí eile, rin-
neadh plé ar Acht na Gaeilge
TÉ agus an gealltanas a
tugadh i gComhaontú Chill
Rímhinn an tAcht a reachtú
tríd Westminster, gealltanas
nach bhfuil comhlíonta go
fóill.

Gheall Coaker go mbuail-
feadh sé le Rúnaí Stáit Phar-
laimint na Breataine, Owen
Patterson, chun ceist an Achta
a ardú leis arís. Dúirt sé
chomh maith go n-ardófar
ceist na Gaeilge i gcomparáid
leis an Bhreatnais sa
Bhreatain Bheag, agus an
Ghàidhlig in Albain.

Bhí lucht POBAL sásta leis
an gcruinniú. 

“Mothaím gur cruinniú
dearfach a bhí againn,’ a deir
Janet Muller, Príomhfhei-
dhmeannach POBAL. ‘Tá sé
tábhachtach go mbeadh an
Ghaeilge ar an chlár i West-
minster agus tá muid buíoch
de Vernon Coaker as teacht
agus éisteacht linn.” 

Maoiniú faighte
ag 9 ngaelscoil
d’fhoirgnimh nua
Katie McGreal

D'FHOILSIGH an Roinn
Oideachais agus Scileanna lios-
ta de na scoileanna atá chun
maoiniú a fháil in 2012 chun
tionscnaimh thógála a
dhéanamh. Tá níos mó ná 50
bunscoil agus iar-bhunscoil ar
an liosta a foilsíodh Dé Luain
seo caite, 9 ngaelscoil ina measc. 

Tá an iar-bhunscoil, Coláiste
Ailigh i Leitir Ceanainn i nDún
na nGall, chun foirgneamh nua
a thógáil ionas gur féidir leo
bogadh amach as an
bhfoirgneamh sealadach atá
acu faoi láthair. Sheol siad iar-
ratas go dtí an Roinn in 2000
nuair a thosaigh an scoil ag lorg
foirgneamh nua. Táthar
dóchasach go mbogfaidh siad
go dtí an foirgneamh nua i mí
Mheán Fómhair 2013. Bhí
innealtóirí ag obair ar an suíomh
le déanaí.

Chuir Gaelscoil Chloich na
Coillte i gCorcaigh isteach ar
mhaoiniú i 1997 agus táthar ag
súil go n-osclófar an scoil nua i
mí Lúnasa 2012 . 

Níl dáta tosaithe socraithe ag
Gaelscoil Eiscir Riada i mBaile
Átha Cliath go fóill ach táthar ag
súil go mbeidh siad san
fhoirgneamh nua i mí Eanáir
2013. Chuir siad isteach ar an
maoiniú nuair a bunaíodh an
scoil in 2005 agus tá siad i
bhfoirgneamh sealadach ó shin. 

Beidh dhá scoil, leabharlann

phoiblí agus halla spóirt ar
shuíomh i gcathair Phort Láirge,
Gaelscoil na nDéise san
áireamh. Toisc gur comhoibriú
atá i gceist idir an Roinn, údaráis
áitiúla agus an Chomhairle Con-
tae, thóg sé an-chuid ama an
tionscnamh áirithe seo a
shocrú. Cheannaigh an Roinn
an suíomh, atá timpeall an
chúinne ón bhfoirgneamh seal-
adach atá ag an scoil faoi láthair,
dhá bhliain ó shin. 

Tá maoiniú faighte ag
Gaelscoil Uí Ríordáin i gCor-
caigh freisin, scoil atá ag fanacht
ó 1983 i leith le foirgneamh nua.
Tá siad i bhfoirgneamh seal-
adach faoi láthair le 464 dalta
agus tá siad ag súil le tosú ar an
obair ag deireadh mhí Eanáir
agus lena bheith san
fhoirgneamh nua i mí Mheán
Fómhair 2012.

Tabharfaidh an Roinn
maoiniú do Scoil Phádraig i gCill
Dara, do Scoil Náisiúnta Uachtar
Ard i nGaillimh agus do
Ghaelscoil Adhmhnáin i nDún
na nGall freisin.

Tá an eagraíocht
Gaelscoileanna Teo an-sásta ar
son na scoileanna a fuair
maoiniú i mbliana. Ach, de réir
figiúirí atá acu, tá 70 bunscoil
lán-Ghaeilge sna 26 contae ag
lorg cóiríocht nua, 50% de na
gaelscoileanna ar fad, agus tá
thart ar 18 as 36 iar-bhunscoil
lán-Ghaeilge ag lorg maoiniú
freisin. 

‘Eachtraí’ Kevin Fulton
Fianaise dhrámatúil tugtha ag spiaire Iúrach Peter Keeley do Bhinse Smithwick
Anton Mac Cába

Mar is dual dó, thug an
spiaire Peter Keeley –
a thugann Kevin Ful-
ton air féin – fianaise
dhrámatúil ag Binse

Smithwick an tseachtain seo caite. 
D’inis sé don Bhinse go raibh Garda

i nDún Dealgan ina spiaire ag an IRA.
Tá an Binse ag fiosrú marú beirt
chomhalta shinsearacha den RUC,
Harry Breen agus Bob Buchanan.

Tá sé dosaen bliain ó d’imigh Kee-
ley ón Iúr; ainneoin go ndearna sé
cuid mhór líomhaintí thar na blianta
sin, b’sheo an chéad uair dó an píosa
faisnéise tábhachtach seo a
nochtadh.

Bhí Keeley beagnach scór bliain ina
ghníomhaí ag na seirbhísí faisnéise i
measc phoblachtaigh an Iúir. 

Is ón mbaile é, de bhunadh
measartha meán-aicmeach: bhí siopa
péinte ag a mhuintir. Bhí sé ar
Choláiste Cholmáin.

Chláraigh sé le hArm na Breataine
ag deireadh na 70í. B’shin slí bheatha
nach raibh coitianta i measc
Caitliceach óg ón Iúr. Thug sé le fios
go raibh sé ina ina mhairnéalach sa
chabhlach trádála. 

Ní raibh cónaí air i gceantar
poblachtach; glacadh leis an scéal.
Tar éis dó bheith seal san arm, rinne
an Force Research Unit é a earcú. 

Chuir siad ar ais go dtí an tIúr é
thart ar 1980. Chláraigh sé leis an IRA
Oifigiúil. Ainneoin go raibh ‘na Sticks’
ar shos cogaidh ó 1972, bhí siad ar an
dream poblachtach ba mhó, agus ba
ghníomhaí, ar an bhaile. 

Ní raibh sé i bhfad ann go dtí gur
dhúirt sé leis an IRA Oifigiúil gur
tháinig sé ar dhumpa arm de chuid an
IRA (Sealadach). Thug sé don IRA
Oifigiúil é. Tamall beag ina dhiaidh
sin, rinne sé an cleas céanna arís.
Chuir seo amhras ar an oifigeach
ceannais, nó bhí sé go díreach ró-
mhaith. Díbríodh Keeley.

Bhí sé níos cúramaí ag déileáil leis

an IRA (Sealadach). Thosaigh sé ag
déanamh garanna dóibh. San am
céanna, rinne sé iarracht faltanas a
chothú idir iad agus an IRA Oifigiúil:
rinne sé ionsaí ar mhionbhus a thó-
gadh gaolta chimí an IRA Oifigiúil
chun na Ceise Fada.

Chaith sé thart ar chúig bliana ag
déanamh a bhealaigh isteach san
IRA. Ghoid sé leoraí teilifíseán chun
cuidiú le maoiniú na heagraíochta.
Chaith sé bliain faoi ghlas. B’shin a
bhealach isteach.

Tá deisceart Ard Mhacha lámh leis
an Iúr. Ní raibh riamh muinín ag an
IRA ann as. Ach bhí muinín ag IRA
Bhéal Feirste as. Bhí sé riamh

plámásach leis an mhuintir go raibh
tábhacht acu. Bhí teach lóistín aige,
mar a mbíodh daoine gan dídean.
Agus mar arbh fhéidir trealamh a
choinneáil, cruinnithe bheith ann,
lóistín bheith ag daoine, agus lón
cogaidh a stóráil.

Dúirt Gerard ‘Whitey’ Bradley,
poblachtach as Béal Feirste, go raibh
sé den bharúil gur duine ait a bhí ann
“ach duine gurbh fhéidir úsáid a
bhaint as.” Bhí sé mar bhua aige go
dtiocfadh leis duine a chur ar a
shuaimhneas. Chuir sé aithne ar an
tatúálaí ‘Tatoo Terry’ Medlicott trí
shiúl isteach sa tsiopa agus forran
cainte a chur air: “Chuirfeadh sé
aithne ar do thuismitheoirí, ar do
theaghlach, bheadh sé ina ‘Uncail
Peter’ ag do pháistí agus mar sin.” Bhí
cúpla comhrá breá cairdiúil agam leis
ar an fhón, é ag ligint air gur duine eile
é. Fuair amach nuair a chuala mé
taifeadadh dá ghuth.

Luaitear é le dhá dhúnmharú. Dún-
mharaíodh Eoin David Morley ar an
Iúr in 1990. Bhí Morley ina bhall den
IPLO, paraimíleatach beag poblach-
tach. Sa leabhar s’aige, ‘Unsung
Hero’, dúirt Keeley go raibh sé
páirteach sa dúnmharú. Bhí raidhfil
aige nuair a chuaigh scaifte acu
isteach go teach Morley. Bhí Morley
ag troid leis nuair a scaoil comhalta
eile den IRA é. Dar le hOmbudsman
na bPéas, cheil an Brainse Speisialta

eolas faoi ról Keeley sa dúnmharú ó
phéas a bhí dá fhiosrú.

Dhá bhliain dár gcionn, bhí lámh
aige i marú an Chonstábla Coleen
McMurray. B’eisean a fuair an gunna
splaince ó Mheiriceá, gur baineadh
úsáid as le diúrachán a láinseáil.

Bhí gnóthaí eile ar siúl aige seachas
poblachtachas. Bhí sé mór le Martin
‘The Viper’ Foley, an drongadóir as
Baile Átha Cliath. D’fhoilsigh sé iris
phornografaíochta ‘For Bedding’, go
raibh pictiúirí roinnt ban ó cheantar
an Iúir ann. Dhíoladh sé Viagra. Bhí
baint aige le camscéim ar an chomh-
lacht St Brendan’s Cream Liqueur.

Chuaigh sé leis an Fhíor-IRA nuair
a scar sin leis an IRA in 1997. Bhí sé
riamh mór le Patrick ‘Mooch’ Blair,
poblachtach ón Iúr. Dar leis gur
casadh ‘Mooch’ air cúpla lá roimh
bhuama na hÓmaí in 1998. Bhí
‘Mooch’ ag meascadh buama, a bhí le
dul ó thuaidh; thug Keeley rabhadh
chuig a láimhseálaithe. Rinne Keeley
tréanlíomhaintí faoin Ómaigh – ach
chuir an locht riamh ar an RUC, ní na
seirbhísí rúnda.

Ag tús an chéid, bhí sé dá ullmhú
do ról cosúil leis an ról atá ag Seán
O’Callaghan. Is é sin, iarpharaimíleat-
ach poblachtach go bhfuil anois
aithreachas air, agus a dhéanann
tréanlíomhaintí. Ach ar chúis éigin, ní
raibh sé de dhíth níos mó ar na seirb-
hísí faisnéise.

Lámh ag Spiadóir san Ár ‘Miami Showband’
Anton Mac Cába

Sa tuarascáil a rinne an Histori-
cal Enquiries Team (HET) ó
thuaidh ar dhúnmharú triúr
comhalta den Miami Show-
band in 1975, deir an HET go

raibh lámh ag Robin ‘The Jackal’ Jack-
son san ár – agus gur chosain péas sin-
searach ó fhiosrúchán é.

Bhí Jackson ar an pharaimíleatach
dílseach ab fhíochmhaire sna Tri-
oblóidí. Mharaigh sé ar a laghad 50
duine, ach b’fhéidir suas le 100.

Sheachain sé poiblíocht, malairt
paraimíleataigh dhílseacha eile. Ag tús
na 70í, chuaigh sé thart ar a dhaoine
muinteartha agus a lucht aitheantais,
gur scrios achan phictiúr de fhéin a bhí
ar fáil. Mar sin féin, d’éirigh leis an an
iriseoir Martin O’Hagan teacht ar
cheann. 

Rugadh agus tógadh Jackson idir an
tIúr agus Droichead na Banna ar an
Dún, i mbaile fearainn Dhomhnach
Mór. Ba phéas é a athair. Ní raibh cáil
an tseicteachais ar an teaghlach. Ba
Chaitlicigh iad cuid den teaghlach.

Chuaigh sé leis an dílseachas ag tús
na 70í. Faoi seo, bhí cónaí air i nDomh-
nach Cluana, sráidbhaile Protastúnach
soir ó dheas ón Lurgan. Tá cáil an
dílseachais ar an bhaile. Chláraigh sé
leis an Ulster Defence Regiment;
díbríodh go luath é.

Chláraigh sé leis an UVF chomh
maith. Bhí dúnmharú Louis Leonard,
búistéir i nDoire Fhloinn, Fear Manach,
ar cheann de na chéad dúnmharuithe a
rinne sé. Scaoileadh Leonard seachtain
roimh Nollaig 1972 agus cuireadh an
corp isteach i reoiteoir. Tá ábhar
amhrais ann go bhfuair Jackson cuidiú
ó oifigeach ón gcór faisnéise a bhí ina
oifigeach idirchaidrimh leis an RUC sa
cheantar.

Bhí sé cinnte ina ghníomhaire ag na
seirbhísí faisnéise fá 1974. Rinne an
IRA Oifigiúil i bPort an Dúnáin
idircheapadh ar chomhrá raidió idir é
agus a chuid láimhseálaithe. Sheinn

siad téip den chomhrá don UVF ar an
bhaile ag cruinniú – ach dhiúltaigh na
dílseoirí é a chreidiúint.

Bhí baint ag Jackson le buamáil
Bhaile Átha Cliath in 1974, inar
maraíodh 26 duine. Luaitear é sa
tuarascáil a rinne an Giúistís Barron ar
an uafás. Go luath ina dhiaidh sin, bhí
sé ina cheannaire ar an UVF i Lár
Uladh. Fuair sé an cheannaireacht tríd
an iar-cheannaire, Billy Hanna, a
mharú.

Bhí lámh go háirithe aige in ionsaithe
i ‘dTriantán an Dúnmharaithe’: tuais-
ceart Ard Mhacha, oir-dheisceart Thír
Eoghain, iar-thuaisceart an Dúin. Sna
sé mhí dheireanacha de 1975,
maraíodh 50 sa dúiche. Ba dhílseoirí a
mharaigh a dtromlach. Ag an am, bhí
an IRA ar shos cogaidh. Bhí eite sna
fórsaí slándála ag iarraidh seo a
bhriseadh, agus an IRA a tharraingt
isteach i gcogadh seicteach. 

Bhí Jackson an-ghníomhach fríd na
70í. Luann John Weir, iar-chomhalta
den RUC as Co. Mhuineacháin, Jackson
go minic i mionscríbhinn. Bhí a fhios
ag péas sinsearacha go raibh an bheirt
ag bualadh lena gcéile, iad ag beartú
Caitlicigh a mharú.

Fuair Jackson bás leis an ailse in
1998, é 49 bliain d’aois. Níor cúisíodh
riamh as dúnmharú é; chaith sé téarma
gearr amháin faoi ghlas, as airm bheith
ina sheilbh aige.

Robin 'The Jackal' Jackson

FOLÚNTAS

. 

Tá Foras na Gaeilge tiomanta don chomhionannas deise. Is de réir fiúntais amháin a 
mheasfar gach iarratas. Proficiency in the Irish language, both written and verbal, is 
an essential requirement for the above post.

 

Nó is féidir scríobh chuig an seoladh thíosluaite agus an uimhir thagartha a lua.

Ní mór na foirmeacha comhlánaithe a bheith faighte ag an seoladh thíosluaite 

faoi 1.00 p.m. Dé hAoine, 13 Eanáir, 2012.

    

Peter Keeley, nó Kevin Fulton nó
mar is fearr aithne air. 

Eoin Morley



An mí-ádh leis
an Lucht Oibre
nár chaill siad an
t-olltoghchán
DE réir pobalbhreithe sa Sunday
Times ag an deireadh seachtaine tá
tacaíocht an Lucht Oibre tite go 11%.
Tá a chéile comhraic ar an eite chlé,
Sinn Féin, 10% chun cinn orthu. Is
fíor go bhfuil tacaíocht Fhine Gael
buailte chomh maith de réir na
pobalbhreithe (síos 7% go 30%), ach
is ar an Lucht Oibre a bheas an
bhuairt is mó. Seans nach bhfuil
tacaíocht an pháirtí chomh híseal is
atá sé i suirbhé Behaviour and Atti-
tudes, ach tá gach cosúlacht ann go
mbeidh sé tar éis cúpla cáinaisnéis
chrua eile.

Ar bhealach, tá an mí-ádh leis an
bpáirtí nár éirigh le Fine Gael
móramh a bhaint amach san oll-
toghchán, mar a bhí na pobalbhre-
itheanna ag tuar seachtain roimh an
vóta. Dá mbeadh Fine Gael leo féin
sa rialtas is iadsan a bheadh thíos leis
mar gheall ar na ciorruithe a rin-
neadh sa cháinaisnéis. Bheadh seans
maith acu an chéad olltoghchán eile
a bhuachan, agus an chéad rialtas
den eite chlé in Éirinn a bhunú. Le
69% den phobal míshásta leis an
rialtas, nach bhfuil ach naoi mí ar an
saol, agus Fianna Fáil ar 20%, ní fios
céard a tharlóidh sa chéad oll-
toghchán eile, ach is beag seans go
mbeidh an Lucht Oibre chun
tosaigh. Tá an pobal míshásta leis an
rialtas mar tá siad ag ciorrú
caiteachais de réir mar a aontaíodh
leis an AE-IMF. Léirigh suirbhé eile a
rinneadh le déanaí áfach go bhfuil
48% den phobal ag iarraidh go
gcloífear le plean an AE-IMF.

Liúntas cúram
peataí?
BHÍ ceist aisteach ag Jerry Buttimer
ar an Aire Cosanta Sóisialta Joan
Burton an tseachtain seo caite. D’fhi-
afraigh sé di an raibh íocaíocht ar fáil
do dhaoine a thugann aire do
pheataí, agus má tá, cé mhéad a íoc-
tar, cé mhéad duine a fhaigheann é
agus cé mhéad a íocann an Roinn

dóibh san iomlán in aghaidh na
bliana.

Is cosúil go raibh a fhios ag an
Teachta de chuid Fhine Gael nach
bhfuil a leithéid d'íocaíocht ann, mar
a dheimhnigh an tAire Burton. Cén
fáth gur chuir sé an cheist mar sin? Is
dócha gur iarr vótóir i gCorcaigh Lár-
Theas air an cheist a chur. Ar ndóigh
ní féidir le Teachtaí Dála cluas bhod-
har a thabhairt do vótóirí, iad siúd a
bhfuil 20 cat sa bhaile acu san
áireamh.

Luach €860m
d'éisc á thógáil
ó fharraigí na
hÉireann
TÁ figiúirí spéisiúla tugtha ag an Aire
Talmhaíochta, Bia agus Mara Simon
Coveney do Bernard Durkan maidir
leis an méid éisc a thógtar ó fharraigí
na hÉireann.

Dúirt sé leis an Teachta de chuid
Fhine Gael ó Chill Dara Thuaidh gur
ceadaíodh d’iascairí 937,924 tonna

d'éisc a thógáil ó fharraigí na tíre in
2011, ar luach €1.04 billiún. Ní
fhaigheann iascairí na hÉireann ach
21% den iomlán, agus 17% den
luach, áfach. Is é sin le rá, bheadh
éisc ar luach €863 milliún tógtha ag
iascairí ó thíortha eile ó fharraigí na
tíre seo i mbliana. Ní thógtar ach
thart ar 25% de na héisc i dtír in
Éirinn, rud a chiallaíonn go gcailltear
deiseanna fostaíochta san earnáil
phróiseála. Socraíodh an córas seo
faoin gComhbheartas Iascaireachta
agus is cinnte go bhfuil cuma
éagóireach air. Ní fiú an locht a chur
ar mhaorlathaigh an Aontais Eor-
paigh ná ar thrálaeir na Spáinne
áfach. In ainneoin gur oileáin atá in
Éirinn, ní fhéadfaí a rá go bhfuil
mórán suime ag muintir na hÉireann
in éisc ná go ndearna rialtais na tíre
mórán iarrachta an earnáil a cho-
saint, mar sin ní haon íonadh go
bhfuil luach na n-iasc ag imeacht le
sruth i gcónaí.

Bia GM á ithe
againn 'leis na
blianta'
IS cosúil nach raibh a fhios agat seo,
ach tá muintir na hÉireann ag ithe
bia géin-athraithe (genetically modi-
fied) leis na blianta fada, de réir an
Aire Talmhaíochta Simon Coveney.
Caithfidh feirmeoirí na hÉireann a
bheith iomaíoch agus tá ról lárnach
ag bia géin-athraithe sa sprioc sin,
dar leis. Tugtar bia do bheithígh,
mhuca agus chearca in Éirinn ina
bhfuil ábhar géin-athraithe, soighe ó
na Stáit Aontaithe den chuid is mó. 

“Tá feoil a tógadh ar bhia ina
bhfuil ábhair GA á hithe againn leis
na blianta,” ar seisean. Rinneadh

tástálacha cuimsitheacha ar na háb-
hair seo ó thaobh sláinte de, arsa
Coveney, agus tá muinín aige as na
tástálacha. 

Chuir an tAire an t-eolas seo faoi
bhráid na Dála i bhfreagra ar Michael
Colreavy ó Shinn Féin a mhol stádas
'Saor ar GA' don tír.

Chuir sé ceist ar an Aire an raibh
iarratas faighte ag an Roinn
Talmhaíochta le déanaí chun barraí
GA a thriail in Éirinn. Dúirt an tAire
nach raibh, ach go gcuirfeadh sé an
Teachta ó Liatroim ar an eolas dá
mbeadh athrú air sin amach anseo.

Bhí casadh eile sa scéal níos
déanaí áfach. Ag freagairt ceiste dó a
chuir Catherine Murphy, dúirt an
tAire go bhfuil prátaí GA á dtriail i
dteach gloine ag Teagasc. Deir
gníomhaithe frith-GA nach féidir
stop a chur le scaipeadh barraí GA

má fhástar iad agus go mbíonn sé
nach mór dodhéanta iad a scaradh ó
bharraí neamh-GA. Nuair a thar-
laíonn sé seo ní féidir leis an
tomhaltóir rogha a dhéanamh idir
bia GA agus bia neamh-GA.

Cuireadh do Mhuire
le

Foireann iomlán Ros na Rún tagtha le chéile lena gcéad shingil 
charthanachta Nollag a thaifead don charthanachta ainmhithe, MADRA!

Beidh singil charthanachta Ros na Rún, ‘Cuireadh do Mhuire’, ar fáil le 
híoschóipeáil ar iTunes ón Déardaoin, 8ú Nollaig 2011

CLUAS SA CHEANNÁRAS
Lenár gcomhfhreagraí polaitiúil i dTeach Laighean, Colm Ó Broin

Simon Coveney TD, Fine Gael

Jerry Buttimer TD, Fine Gael

Michael Colreavy TD, Sinn Féin



www.oegaillimh.ie

Is fostóir comhionannas deiseanna í Ollscoil na hÉireann, Gaillimh

Coláiste na hInnealtóireachta & na hIonformaitice
Léachtór (Faoi bhun an Bhaic/Os cionn an
Bhaic) le hInnealtóireacht Shibhialta
Spriocdháta: 9 Feabhra 2012
Sonraí/nós imeachta iarratais:
Le tuilleadh eolais a fháil agus le hiarratas a chur isteach,
téigh chuig www.publicjobs.ie

Coláiste an Ghnó, an Bheartais Phoiblí & an Dlí
Léachtóir (Téarma Socraithe) le Margaíocht
Spriocdháta: 19 Eanáir 2012

Fáiltítear roimh iarratais ar na poist seo a leanas:

Oifigeach Gaeilge sábháilte
ag ‘Cumhacht na nDaoine’
Katie McGreal 

AN tseachtain seo caite, bhí USI
ag déanamh athbhreithniú ar a
mbunreacht chun fáil réidh le
roinnt oifigigh ar Bhord na
nOifigeach s’acu. Is iad na poist
a bhí i gceist ná oifigigh
dheonacha nó pháirtaim-
seartha, an tOifigeach Gaeilge
ina measc.

Bhíodar ag iarraidh an post
seo a chur faoi chúram an
Oifigigh Chomhionannais. 

Ar an Satharn, bheartaigh
siad gan glacadh leis an
smaoineamh seo mar gheall ar
fheachtasaíocht ó Ghaeilgeoirí. 

Is oifig dheonach é an t-
oifigeach Gaeilge, post atá ag
Peadar de Blúit faoi láthair.
Oibríonn sé leis na cumainn
Ghaelacha sna hollscoileanna
ar fad sa tír agus oibríonn sé ar
son na Gaeilge sa USI. I
mbliana, d’eagraigh sé
deireadh seachtaine traenála
do na cumainn Ghaelacha ar
fad agus d’eagraigh sé ‘Oíche na
Mac Léinn’ ag Oireachtas na
Samhna i mbliana freisin, le
cabhair ó Chonradh na Gaeilge. 

Tá John Ó Liodáin,
Uachtarán Chuallacht na
Gaeilge i Má Nuad, thar a bhei-
th sásta as an obair a dhéanann
Peadar ar son na Cuallachta. 

“Thug sé an-cabhair dúinn,”

a deir sé, “Is oifigeach rítháb-
hachtach dúinn é. Ní bheadh
siad ag sábháil aon airgead (leis
an gcinneadh seo). Tá sé ar nós
chás Oifig an Choimisinéara
Teanga.”  

Bhí John Ó Liodáin buartha
nach mbeadh Gaeilge riach-
tanach chun post an Oifigigh
Chomhionannais a dhéanamh.  

Chuaigh John i dteagmháil
leis na cumainn Ghaelacha sna
hollscoileanna ar fad chun an
moladh a chur in iúl dóibh agus
chuir sé in iúl do na mic léinn in
Ollscoil na hÉireann, Má Nuad
freisin é. D’úsáid sé Twitter
agus labhair sé ar Raidió na Life
agus Raidió na Gaeltachta chun
an scéal a scaipeadh. Chomh
maith leis sin, bhí feachtas ar
bun ag an gCuallacht ar Face-
book ag iarraidh ar dhaoine
ríomhphost a sheoladh go dtí
an USI – i nGaeilge – ag rá nach
bhfuil siad sásta glacadh leis an
moladh seo.

Deir Colm Murphy,
Uachtarán Ionaid an USI,
“Táimid ag iarraidh fáil réidh le
roinnt de phoist na n-oifigeach,
an t-oifigeach Gaeilge san
áireamh, ionas gur féidir linn
níos mó daoine a fhostú,” faoin
athbhreithniú ina iomláine. 

Ní raibh sé sásta ceist mar
gheall ar an moladh a bhí istigh
a fhreagairt. 

Moltóir agus Láithreoir nua
aimsithe do shraith TG4
Áine Ní Chuaig

IS í Caitríona Ní Cheannab-
háin, an t-amhránaí sean-nóis
as Conamara, atá roghnaithe
ar phainéal moltóirí na sraithe
nua ar TG4, ‘Feis & Blood’.
Chuir Adare Productions an
méid sin in iúl do Gaelscéal.

Is buaiteoir Oireachtais í
Caitríona, a d’eisigh a chéad
albam aonair, dar teideal
‘Sólás’, san fhómhar. Rugadh
agus tógadh í san Aird Thoir i
gCarna, baile a bhfuil cáil air as
saibhreas an tsean-nóis.

“Tá mé thar a bheith sásta,”
a dúirt Ní Cheannabháin le
Gaelscéal. “Rinne mé triail
scáileáin i mBaile Átha Cliath
coicís ó shin agus fuair mé
glaoch an tseachtain seo caite
lena rá gur mé a bhí rogh-
naithe.”

Beidh Pádraig Ó Sé ag dul i
mbun láithreoireachta sa dara
sraith de ‘Feis & Blood’, clár a
théann ar thóir an teaghlaigh is
siamsúla in Éirinn. Tá aithne
mhór ar an gCiarraíoch mar
cheoltóir agus mar chraoltóir
le RTÉ Raidió na Gaeltachta
agus ghlac sé páirt i gcláir de
chuid TG4 roimhe seo.

“Is iontach an rud é go bhfuil

ceoltóir agus craoltóir chomh
haitheanta sin faighte againn
don dara sraith,” a dúirt Kate

Finnegan ó Adare Productions
le Gaelscéal. Ba í Síle Seoige a
chuir an chéad sraith i láthair.

Beidh beirt de na moltóirí a
bhí ann anuraidh ar ais arís
don tsraith nua. Sin iad an
damhsóir Sibéal Davitt as Baile
Átha Cliath, a bhuaigh an
comórtas tallainne ‘Glas Vegas’
sa bhliain 2009, agus Aonghus
McAnally, fear a bhfuil taithí
dhá scór bliain aige mar
amhránaí, aisteoir agus
craoltóir raidió/teilifíse.

Deir Caitríona Ní Cheannab-
háin go bhfuil sí ag tnúth go
mór lena dúshlán nua. “Fuair
mé glaoch ó Labhrás Sonaí
Choilm Learaí Ó Conghaile
anall as Sasana ag déanamh
comhghairdis liom agus ag cur
comhairle orm,” a deir
Caitríona. Tá aithne ar Labhrás
mar dhamhsóir agus mar
mholtóir ar an gclár ‘Jig Gig’. 

Déanfar ‘Feis & Blood’ a
thaifeadadh i stiúideo RTÉ i
nDomhnach Broc idir an
Mháirt 3ú Eanáir agus an Déar-
daoin 5ú Eanáir 2012 agus tá
fáilte roimh aon duine ar
mhian leo a bheith sa lucht
féachana don taifead beo. Tá
na ticéid le fáil saor in aisce ach
ríomhphost a sheoladh chuig
info@adareproductions.ie nó
glaoch ar an uimhir (01)
2843877.

Gael tofa mar
cheannaire ar
na Làbaraich

Anton Mac Cába

Is Gaeilgeoir í an ceannaire nua
ar Pàrtaidh Làbarach na h-
Alba. Rugadh Johann Lamont i
nGlaschú, ach ba Ghaeilgeoirí ó
oileán Tiriodh a tuismitheoirí.
Dar léi go bhfuil Gaeilge na hAl-
ban s’aici anois bacach. Mar sin
féin, ba i nGaeilge a labhair sí
an chéad uair a labhair sí in Pàr-
lamaid na h-Alba i 1999.

Ar an bhlag aici, deir sí go
bhfuil aiféala uirthi nach bhfuil
sí líofa sa teanga a bhí thart
uirthi agus í ag fás aníos. “Bhí
naimhdeas, leatrom agus
easpa tuisceana ann, gurb é an
toradh a bhí air ná gur chaill
daoine an teanga ab ansa lena
sinsir,” ar sise.  Tá sí ina feisire
do Pollag, ceantar i nGlaschú.

Caitríona Ní Cheannabháin

Tionól Cornach molta in Westminster 
Anton Mac Cába

MHOL feisirí Plaid Cymru
tairiscint luathlae i bParlim-
int Westminster tionól Cor-
nach a bhunú. Thug beirt
Daonlathaithe Liobrálacha ó
Chorn na Breataine agus
John McDonnell agus Jeremy

Corbyn ón Lucht Oibre
tacaíocht dóibh. Is iad
McDonnell agus Corbyn a
bhfuil fágtha d’eite chlé an
Lucht Oibre. 

Moladh an tairiscint
cothrom an ama 10 mbliana ó
shin mar gur shínígh 50,000
duine forógra ag tacú le

Tionól Cornach.  
“In ainneoin go ndearna an

Lucht Oibre cumhachtaí a
dhéabhlóidiú chun na
Breataine Bige agus chun na
hAlban, níor lig siad do
Chorn na Breataine vótáil ar a
dtionól féin,” arsa an feisire
Jonathan Edwards ón bPlaid. 

Johann Lamont, Ball 
Pàrlamaid Albannach.

Gearán faighte ag RTÉ faoi aithris ar Ghaeilgeoir 
Colm Ó Broin

TÁ gearán faighte ag RTÉ
maidir le haithris a rinne
láithreoir de chuid Winning
Streak ar chainteoir dúchais
Gaeilge.

Tharla an eachtra ar an
gclár crannchuir ar 26ú
Samhain nuair a bhí bean
óg ó Chloch Chionnaola,
Caitlín Nic Aoidh, mar
dhuine de na hiomaitheoirí.
Agus í á cur féin i láthair
dúirt sí go raibh an-bhród
uirthi gur cainteoir dúchais
í agus go raibh an Ghaeilge
an-tábhachtach di.

Tá céim sa Ghaeilge
bainte amach aici agus tá
máistireacht sa teanga
díreach críochnaithe aici.

Labhair sí roinnt Gaeilge ag
tús an chláir, mar a rinne
duine de na láithreoirí,
Marty Whelan. 

Iarradh uirthi uimhir a
phiocadh chun deis a fháil
an 'Roth Mór' a chasadh ach
nuair a dúirt sí 'uimhir a
ceathair' thosaigh láithreoir
eile, Geri Maye, ag
déanamh aithrise uirthi.
Dúirt sí 'uimhir a ceathair'
ceithre huaire ina dhiaidh
sin agus iomaitheoirí eile ag
piocadh uimhreacha. Lab-
hair Iníon Nic Aoidh i
mBéarla nuair a phioc sí
uimhreacha eile.

Níos déanaí sa chlár nuair
a dúirt Marty Whelan
'uimhir a haon' dúirt Maye:
“There you go showing off

again. You're an awful man.
You're bilingual all of a sud-
den. He wasn't bilingual
about two hours ago.”

Tuigtear do Gaelscéal gur
shíl Caitlín Nic Aoidh gur ag
spiocadh as a canúint
seachas an Ghaeilge a bhí
Maye agus nach mbeidh sí
ag déanamh gearáin faoin
méid a tharla.

Dúirt Ardfheidhmean-
nach Chonradh na Gaeilge,
Julian de Spáinn, nár cheap
sé gur eachtra fhrith-
Ghaeilge a bhí ann. Dúirt sé
go raibh obair déanta ag
Geri Maye le Raidió Rí Rá le
déanaí agus gur léirigh sí
an-bhá don teanga. Dúirt
urlabhraí RTÉ go ndéanfar
iniúchadh ar an ngearán.



Ceiliúradh 50 bliain Na
Dubliners le Gaybo
Caitheann Áine Ní Chuaig súil chun cinn ar an gclár ‘For One Night Only’ a chraolfar Oíche 
Nollag agus labhraíonn sí le John Sheahan ón ngrúpa rathúil ceol tíre, The Dubliners, a bheidh 
ag ceiliúradh caoga bliain ar an bhfód an bhliain seo chugainn.

Oíche Nollag, craolfar clár
speisialta mar cheil-
iúradh ar cheann de na
grúpaí ceol tíre is mó a
tháinig amach as Éirinn

riamh. Cuirfidh Gay Byrne ‘For One
Night Only’ i láthair leis Na Dubliners, a
bheidh ag ceiliúradh caoga bliain a
mbunaithe in 2012.

Sa chlár, labhróidh Gaybo le baill an
ghrúpa faoin leathchéad bliain atá
caite acu ar an mbóthar agus faoina
gcuimhní cinn ar na baill atá imithe ar
shlí na fírinne – Luke Kelly, Ronnie
Drew, Ciarán Bourke agus Bob Lynch. 

Ag glacadh páirte sa chlár freisin
beidh cuid de na haíonna is mó i saol
an cheoil sa tír seo, leithéidí Declan
O’Rourke, Sharon Shannon, Shane
MacGowan, Mary Coughlan agus
Liam Ó Maonlaí.

“B’ócáid fhíorspeisialta a bhí ann,” a
deir John Sheahan, bainisteoir an
ghrúpa. “Rinne Gaybo tagairt cheanúil
don cheiliúradh speisialta a rinne an
grúpa ar an Late Late Show 25 bliain ó
shin.”

Tá John Sheahan mar veidhleadóir
leis Na Dubliners ó 1964 agus tá cáil
mhór bainte amach aige thar na
blianta mar chumadóir agus léiritheoir
ceoil. 

“D’éirigh thar barr leis an gceil-
iúradh 25 bliain sin i 1987 agus bhí sé ar
cheann de na heagráin is cáiliúla den
Late Late Show riamh. Agus Na
Dubliners ag fáil faoi réir do cheil-
iúradh 50 bliain ar an mbóthar,
shocraigh RTÉ ar an ngrúpa a thab-
hairt ar ais arís sa stiúideo do cheil-
iúradh speisialta in éindí le Gay Byrne.

“Fuair muid glaoch ó RTÉ i mí na
Samhna le linn dúinn a bheith ar an
chéad leath dár dturas bliantiúil tim-
peall na Gearmáine,” a deir John.
“Chuir siad ceist an mbeadh muid ar
fáil chun an seó a dhéanamh ach ní
raibh ach lá amháin a bheadh an
stiúideo saor. Mar a tharla, d’fheil sé
dúinn mar go raibh muid ar bhriseadh
ón nGearmáin agus ag baile an tseach-
tain sin.”

Deir John go ndearnadh an chuid is
mó de na socruithe don chlár trí
ríomhphost mar go raibh siad ag tais-
teal ag an am. “Tháinig muid abhaile
ar an 12ú Samhain agus rinneadh
taifead ar an seó ar an 16ú Samhain,” a
deir sé. Thug an grúpa aghaidh ar ais

ar an nGearmáin ansin arís chun
críoch a chur lena gcamchuairt.

Is iomaí turas atá déanta ag Na
Dubliners thart timpeall na Gearmáine
agus in áiteanna eile i gcéin ó
bunaíodh an grúpa i dteach ósta
O’Donoghue ar Rae Mhuirfean i 1962.
“The Ronnie Drew Ballad Group” a
tugadh orthu i dtús ama ach ní mó ná
sásta a bhí siad ar fad leis an ainm sin.
Athraíodh an t-ainm tráth dá raibh
Luke Kelly ag léamh ‘Dubliners’ le
James Joyce agus b’shin mar a d’fhan
sé.

Cé go bhfuil leathchéad bliain caite

ag Na Dubliners ar an mbóthar, tá siad
fós ag obair go crua, ag taisteal go
bliantúil i Sasana, ar fud na hEorpa
agus sna Críocha Lochlannacha. Mar
sin féin, ní chuireann an méid sin
isteach ar a ndea-ghiúmar!

“Bhí ár gcleachtadh feistis bliantiúil
againn an lá sular thaifead muid an
clár seo!” a deir John ag gáire.

Beidh an t-amhránaí Declan
O’Rourke le feiceáil sa chlár mar aoi
speisialta freisin. “Níor chas muid leis
riamh cheana,” a deir John, “ach tar éis
cleachtadh amháin, bhí muid ar aon
nóta amháin agus tharraing muid go

hiontach lena chéile.”
Beidh Mary Coughlan agus Liam Ó

Maonlaí le cloisteáil ag casadh ‘Raglan
Road’ in éindí leis Na Dubliners sa
chlár. “Tháinig roinnt aíonna speisial-
ta eile isteach le haghaidh dreas rílean-
na a chasadh in éineacht linn,” a deir
John. “Gerry O’Connor (bainseó),
Sharon Shannon agus Seán Keane ó
Na Chieftains.” Do chríoch ollmhór an
chláir, beidh Shane McGowan agus na
haíonna ar fad le cloisteáil i bpáirt leis
Na Dubliners don amhrán cáiliúil, ‘The
Wild Rover’. 

In RTÉ ar an oíche úd, lean an

chóisir ar aghaidh tar éis an taifid go
dtí 4 a chlog ar maidin sa seomra feis-
tis. “Thosaigh mé féin agus Seán Can-
non seisiún i gcomhluadar Liam Uí
Mhaonlaí, Shane McGowan agus
Declan O’Rourke,” a deir John. “Lean
muid orainn gur tháinig an doirseoir
oíche isteach ag fiafraí, go múinte, an
bhféadfaimis fágáil ionas go bhféad-
fadh sé an áit a ghlanadh sula dtioc-
fadh foireann na maidine isteach!”

Chomh maith le clann agus cairde
Na Dubliners, tugadh cuireadh isteach
go Montrose do roinnt de leantóirí an
ghrúpa don taifead speisialta seo. Ar
dhuine acu siúd bhí Dan Cullen as
Contae Chill Dara.

“Bhain mé an-sult go deo as an
oíche agus bhí mé thar a bheith buíoch
go bhfuair mé cuireadh a dhul ann,” a
deir Cullen, 40 bliain d’aois. Bheadh sé
deacair aige, a deir sé, aon phíosa faoi
leith ón oíche a phiocadh amach a b’f-
hearr leis. “Ach thaitin an dreas rílean-
na leis na ceoltóirí ar fad le chéile go
mór liom,” a deir sé. 

Is leantóir díograiseach é Dan Cullen
le beagnach 30 bliain. “Is é an draíocht
a bhaineann leis Na Dubliners,” a deir
sé, “cé gur carachtair cháiliúla iad, is
ceoltóirí agus amhránaithe den scoth
iad, nach dtógann iad féin dáiríre ar
chor ar bith.” 

Beidh ‘For One Night Only ... The
Dubliners’ le feiceáil ar RTÉ 1 ar an
Satharn, Oíche Nollag, ag 10.30in.

CEOL

Bronntanais 
Nollag fós le 
ceannach agat?
Faigh ticéad do cheolchoirm
Na Dubliners ina mbaile
dúchais!

Amharclann Vicar Street
29 agus 30 Nollaig 2011
www.ticketmaster.ie

Ardeaglais Theampall Chríost
27 agus 28 Eanáir 2012
www.templebartrad.com 

'For One Night Only ... The Dubliners'. Ó chlé: Barney McKenna, John Sheahan, Gay Byrne agus Seán Cannon.

Raglan Road le chéile. Ó chlé: Barney McKenna, John Sheahan, Seán Cannon, Mary Coughlan, Liam Ó Maonlaí, Patsy
Watchorn agus Éamonn Campbell.

Donncha Ó hÉallaithe 

San Irish Times, ina cholún rialta seach-
tainiúil, rinne an t-iriseoir Breandán Ó hEi-
thir (1927-91) cur síos neamhleithscéalach ar
chuairt a thug sé ar shiopa gnéis ar Totten-
ham Court Road, agus é i mbun taighde, mar
dhea.  

Nuair a foilsíodh an t-alt seo thíos is ag
obair le RTÉ a bhí sé, ag tuairisceoireacht go
seachtainiúil don chlár cúrsaí reatha ‘Féach’,
a bhí faoi stiúir Eoghan Harris ag an am. 

Thug mé suntas don mhír seo, mar is fío-
rannamh a bhíodh aon cholúnaí Gaeilge an
tráth sin, ná ó shin, ag caint ar chúrsaí gnéis.
Ach b’iriseoir ildánach ilghnéitheach agus
ilspéiseach é Ó hEithir.  

Baineann ‘Líonta Schumann’ sa teideal le
mír eile faoin gCómhargadh Eorpach, a bhí sa
cholún céanna. Maidir leis an focal ‘crith-
neoir’ sa teideal, níl sé sa bhfoclóir ag Ó
Dónaill ach seo leide dhaoibh: is gléas é a
chaitheann cadhnraí ! Is leor bod don eolach!

Irish Times, 3 Nollaig, 1971

Líonta 
Schumann
agus an 
Crithneoir

Breandán Ó hEithir

“Casadh go Londain mhór na nGall le gairid mé
– ach fóill oraibh – níl sé i gceist agam sibh a
bhodhrú le polaitíocht an iarraidh seo. Roinnt
mhíosa ó shin thug cara liom cuairt ar cheann
de na siopaí gnéis atá ar fáil sa gcathair úd le
tamall. Thug sé cuntas iontach barúil ar an
gcomhrá gearr a tharla idir é féin agus duine de
na cailíní freastail. Bheartaigh mé féin beagán

lorgaireachta a dhéanamh an babhta seo agus
suas liom chuig an siopa ata in íochtar Totten-
ham Court road…..

Tá an siopa leagtha amach chomh glan,
frithsheipteach le bialann Eilbhéiseach agus na
hearraí ar taispeáint i gcásaí oscailte síos lár an
urláir agus leis na fallaí. Bhí seachtar fear agus
bean mheán-aoiste agus a mac (a bheadh i dtús
na bhficheadaí) istigh nuair a shroich mise. Bhí
an t-iomlán, cés moite den bhean mheánaosta,
cineál giongach, neirbhíseach agus ag tabhairt
gach ré gliúc ar an mbean a bhí i bhfeidhil an
tsiopa.

Stumpa déanta de bhean Gearmánach, fionn-
bhán, storrúil, mór–chíochach, corrathónach a
bhí i bhfeidhil. Dhéanadh sí an-léiriú ar an nath
a cloistear chomh minic  .  .  . “Bain sásach as do
chuid gnéis i lár na ndaiceachadí”. Chruinnigh
mé mo mhisneach, rinne díreach uirthi agus
dúirt gur bhain mé le nuachtán cáiliúil Éirean-
nach (cheap mé gur den chríonnnacht Radio
Teilifís Éireann a choinneáil glan ar shaol gio-
damach an mhagairlín mheidhreach) agus gur
theastaigh uaim píosa a scríobh i dtaobh an
tsiopa. Deirimse éifeacht leat! Síos léithi i lár an
urláir chuig an seastán  ba ghaire gur rug ar
bhall-acra a raibh a chuspóir soiléir go leor agus
nár  náir do Tulyar a thoirt. “Ziss”, ar sise “iss a
vibrator”. Chas sí cnaipe do-fheicthe agus leag
an gléas uaithi ar an mbord. Thosaigh an gléas

ag gluaiseacht thimpeall i gciorcail  agus ag
geonaíl ar nós cnusacht beach. Thosaigh an
bhean ag ríomh na mbuntáistí a bhain leis ós ard
a cinn . D’ainmnigh sí na páirteanna éagsúla den
chorp – idir fhireann agus baineann – ina
bhféadfaí girc agus pléisiúr a mhúscailt ach cei-
thre phunt deich a chaitheamh – dhá chadhan-
ra breise san áireamh. 

D’fhág an seachtar fear an siopa amhail is gur
mheasadar gur phléascán próvúil a leagadh os a
gcóir. Níor fhan ach mé féin agus an bhean
mheán-aosta agus a mac. Ba í an bhean seo an
sampla a b’fhearr den bhean shaor,
chomhchéimiúil, leathfhireann dá bhfaca mé
ariamh.  Léitheoir i Muicineach: Emanci-
patáilte, mar a dhéarfadh muide.

Díreach glan! Agus b’éard  a theastaigh uaithi
ná pé ceo geanmnaíochta, meánaoisiúil a bhí ós
cionn a creatúir de mhac a scaipeadh le giúirleid
agus le náire, mar bhí an fear bocht dearg go bun
na gcluas.

“An é so an toirt caighdeánach?” ar sise.
Sílim gur smaoinigh mé féin agus an mac ar

an rud céanna ach bhí seisean gaibhnithe. Leis
an luas sean-chleachtaithe a thugann ar cuid de
mo chairde a rá go dtig liom dul as amharc, dúirt
mé rud éigin faoi thoitíní, ghabh leithscéal,
dúirt go mbeinn ar ais láithreach agus níor stop
mé ag rith  gur shroich  mé siopa leabhar mhuin-
tir Foyle….”

SÚIL SIAR na Seachtaine

Tuairisc Uí Eithir ó Shiopa Gnéis

Oíche chiúin agus amhráin chiúine Ghaeilge

Máirtín Ó Catháin 

Sionnáin ghaoithe.  Chuirfidís
na cártaí Nollag ag damhsa ar
an matal, nó anuas ar an
urlár.  Dá mbeadh dóthain
teannaidh leis an ngaoth bhí

an baol ann go gcuirfí na cártaí isteach
i lasracha na tine.  Tubaist a bheadh
ansin. 

Ní raibh mórán dá gcosaint ón
ngaoth.  Ní raibh seomra gréine ná
póirse idir an doras agus an doineann!
Pé ar bith teannadh a bhí leis an ngaoth
ag teacht isteach ón Atlantach ligeadh
sí a cuid cumhachta uilig isteach ar
chomhla an tí.  Bhí formhór na gcártaí
Nollag tagtha thar an Atlantach aniar
freisin.  Bhíodh an-spóirt ag m’athair
mór as na cártaí sin.  Chaithfeadh sé
píosaí ag breathnú orthu óna chathaoir
amach ar aghaidh na tine.  Scaití eile

dhéanfadh sé comhaireamh orthu.
Agus nuair a d’éiríodh sé ina ghála thart
ar aimsir na Nollag bhíodh m’athair
mór ar aire agus é ag fógairt orainn a
bheith airdeallach leis an doras agus a
bheith istigh agus amuigh scafánta.  Ag
cosaint na gcártaí Nollag ón tine a bhí
sé! Ar ndóigh níor thuig muide san am
sin go raibh níos mo ná ‘cosaint’ na
gcártaí ón tine i gceist.  Bhí na cártaí sin
ar an aon cheangal a bheadh aigesan –
agus cuimse nach é – go brách leis na
daoine a d’imigh ar an imirce.  Munar
tháinig daoine ar cuairt abhaile ní raibh
aon bhealach ann le labhairt leo aríst; ní
raibh an teileafón ag gnáthmhuintir na
tuaithe ar feadh i bhfad.  Sílim nach
dtáinig deartháir ná deirfiúr le m’athair
mór abhaile ariamh ón lá ar imíodar.  As
South Boston no Dorchester i gcathair
Bhoston a thagadh an chuid is mó de
na cártaí, sin díreach ar nós cuimse
tithe eile i gConamara.  Is minic faoi
Nollaig go mbíodh beagán dollar istigh
leo agus b’shin rud mór.

Amhráin na Nollag
Níl a fhios agam ar scríobhadh aon

bhéarsaí i nGaeilge faoi sheoladh na
gcártaí Nollag ach cuimhním ar
amhrán Béarla a bhíodh ag an bhfon-
adóir iontach Jim Reeves dar teideal
“An Old Christmas Card”.  Amhrán
múnlaithe agus bunaithe i Meiriceá a
bhí ann – fear nó bean ag cuimhniú faoi
Nollaig ar chárta rómánsúil a seoladh
chuige faoi Nollaig tráth den tsaol, ag
cuimhniú ar na bhéarsaí agus ar na
focla…agus ag cuimhniú agus ag
smaoineamh.  Níorbh ionann é sin, ar
ndóigh, agus an cineál cártaí a bhítí a
sheoladh abhaile chuig daoine muin-
teartha.  Ach bhí cleachtadh ag daoine i
Meiriceá, go háirithe iad siúd a bhí sna
haicmí ba dheisiúla, ar sheoladh cártaí
agus bronntanas i bhfad romhainne.
Mar sin, ní dóigh go raibh an cultúr cár-
taí agus bronntanais Nollag againn sa
tír seo, ná sa nGaeltacht, le bheith ag
bunú amhrán orthu. 

Go deimhin ní shílim gur cumadh
mórán amhrán ar bith le téama Nollag
in aimsir an rabharta mhóir amhrán
nua-chumtha Gaeilge i gConamara idir
na 1980í agus 2008.  Níl macasamhail
“Jingle Bells” ná “White Christmas”
againn, an cineál amhráin a thagann ar

ais chuile Nollaig.  Is dóigh go
mbaineann sé freisin le cúrsaí airgid
agus tráchtála.  Tá an margadh ollmhór
Nollag ann d’amhráin Bhéarla le téama
an tséasúir sin.

Tá “Oíche Chiúin” ann, ar ndóigh,
ach sin amhrán atá i gcuimse tean-
gacha.  Tá aistriúchán go Gaeilge déan-
ta ag Liam Prút ar lear mór amhrán le
téama Nollag.  Ach ní shin le rá nach
bhfuil amhráin thraidisiúnta ann agus
tá ceann agus fiche acu sin curtha ar
dhlúthdhiosca ag triúr fonadóirí as
Gaeltachtaí éagsúla: Máire Ní
Bheaglaoi as an deisceart, Síle Denver
as an iarthar agus Mairéad Ní Mhaon-
aigh as Tír Chonaill.   Gan dabht, tá brí
agus uaisleacht ag baint leis na
hamhráin thraidisiúnta sin. 

Amhrán nua agus athrú
gaoithe
Ach is cosúil go mbeidh amhrán nua
Nollag againn i nGaeltacht Chonama-
ra i mbliana agus téama leis a
bhaineann le stoirmeacha eacna-
maíochta na linne seo.  Tá an t-amhrán
seo scríofa ag Pádraicín an Táilliúra (Ó

Conghaile) agus baineann sé leis na
litreacha agus teachtaireachtaí ríomh-
phoist a chuireann gasúr chuig Deaidí
na Nollag – agus, ar ndóigh, ní féidir le
Deaidí na Nollag bocht éalú ó na
stoirmeacha eacnamaíochta ach an
oiread.  
Tá an saol athraithe ó bhí fuadar faoin
Tíogar Ceilteach.  Sin é an t-am a raibh
na sluaite de mhuintir na hÉireann ag
dul go Meiriceá agus ag déanamh a
gcuid siopadóireachta Nollag i
gcathracha ar nós Nua-Eabhrac agus
Boston.  Bhí rothaí móra an tsaoil gaib-
hte thimpeall.  Ní raibh mórán
cuimhne ar na séasúir Nollag nuair
nach raibh de cheangal idir muintir na
hÉireann i Meiriceá agus an pobal sa
mbaile ach na cártaí Nollag agus cúpla
dollar.   Níor cuimhníodh an uair sin
go n-athródh an ghaoth eacna-
maíochta agus go mbeadh ábhar
amhráin ann do Phádraicín an Táil-
liúra. 

An gcoinneoidh an ghaoth ag athrú
nó go gcuirfidh sí na cártaí Nollag sa
tine aríst?  Cá bhfios.  Idir an dá linn go
raibh oícheanta ciúine againn an Nol-
laig seo.  

Eagarfhocal

Ní gach aontachtach atá i gcoinne na Gaeilge

Eoghan Ó Néill

Nollaig shona daoibh.
Deirim é sin os íseal ar
eagla go gcuirfinn olc ar
aontachtaithe áirithe i
mBéal Feirste. Tá

comhairleoirí aontachtacha na
cathrach le daoraí cionn is go bhfuil
comhartha Gaeilge curtha in airde ar
thaobhbhalla ag Halla na Cathrach.
Comhartha a fhógraíonn ‘Nollaig
Shona Duit’. 

Cad chuige a bhfuil olc ar aontach-
taithe?

Cionn is nach bhfuil comhartha
Ultaise in airde ann mar aon le
comhartha Gaeilge agus comhartha
Béarla?

Ní hea. Is cuma sa tsioc leo nach
bhfuil comhartha mór lonrach ann ag
fógairt ‘A Blithe Yule’ do bhunadh
Bhéal Feirste.

Níor lorg siad a leithéid. An é gur
chuir costas na comhartha Gaeilge olc
orthu?

Beag an baol nó níor íocadh oiread
is pingin as an chomhartha i nGaeilge.

Bhronn Cultúrlann McAdam-Ó
Fiaich an comhartha sin saor in aisce
ar Halla na Cathrach. An é go bhfá-
gann comhartha i nGaeilge scair den

phobal as an áireamh?
Ní fhágann. Seachas

comharthaíocht aonteangach i
gcathair dhátheangach tá anois
comhartha i nGaeilge, ‘Nollaig Shona
Duit’ le taobh comhartha i mBéarla,
‘Merry Christmas Belfast.’ 

Foirfe, dar leat. 
Níl aontachtaithe i gcoinne

comhartha Gaeilge ag Halla na
Cathrach cionn is go bhfuil siad ar son
na héagsúlachta ná cigilteach faoi
chúrsaí airgid ná buartha go scoilt-
feadh comharthaíocht i nGaeilge
pobal na cathrach.

Tá siad i gcoinne comhartha
Ghaeilge mar gur fuath le haontach-
taithe áirithe an Ghaeilge, an tÉirean-
nachas agus gach rud a bhaineann
leis.

Agus titeann sé de chrann orainne,
Gaeil, ár ndícheall a dhéanamh lena
mealladh seal agus lena mbrú seal
eile i dtreo na tuisceana agus an
chomhréitigh maidir leis an teanga.

Is dá thairbhe sin gur mhór an
tógáil croí dom an ócáid ‘Líofa 2015’ a
reáchtáladh sa Chultúrlann Dé
hAoine seo caite. 

Bhí an t-iarpheileadóir, Joe Brolly,
agus fear curtha i láthair ‘Lesser Spot-
ted Ulster’, Joe Mahon, ar na haíonna
a labhair ag an ócáid.

Chuimhnigh siad na hiarrachtaí a
rinne siad san am a d’imigh chun an
teanga a fhoghlaim. An beaguchtach
a bhí orthu nuair nár éirigh leo. Agus
an tógáil croí nuair a thug Líofa 2015
faill agus fáth dóibh tabhairt arís eile

faoina foghlaim.  
Ag caint dom leis an Aire Carál Ní

Chuilín ag deireadh na hócáide ba
léir dom go bhfuil a croí siúd istigh
in Líofa 2015 go príomha cionn is gur
mhaith léi Gaeilge líofa a bheith aici
féin. 

Mhínigh sí dom gur tháinig an
smaoineamh do Líofa 2015 ní ó
ghrúpa fócais ná ó choiste straitéise
ná ó chomhairleoirí costasacha a
bheith ag dréachtú tuarascála. 

Tháinig sé uaithi féin agus ó chara
léi agus iad ag caint faoi chomh frus-
trach a bhí sé ag iarraidh Gaeilge a
fhoghlaim gan tacaíocht chuí. 

Anois, gan ach ceithre mhí imithe
ó rinneadh Líofa 2015 a sheoladh, tá
1,000 duine cláraithe cheana féin. 

Ar na daoine sin a chláraigh tá
comhairleoir leis an DUP i nDoire,
April Garfield-Kidd. 

Rud a chuir iontas ar go leor. 
Ach tá níos mó ná guth amháin

faoin Ghaeilge sa phobal Protastú-
nach. 

Tig ainmneacha a lua d’aontach-
taithe ar nós Ian Adamson a rinne
seasamh láidir poiblí ar son na
Gaeilge. 

Tá polaiteoirí aontachtacha eile a
léirigh a mbá leis an teanga os íseal. 

Agus le 25 bliain anuas casadh
orm an iliomad Protastúnach atá ag
saothrú leo ar son na Gaeilge. 

Tá Protastúnaigh go leor i measc
an 1,000 daoine sin a chláraigh do
Líofa 2015 agus is maith sin.

Dá mbeadh sochaí an tuaiscirt
mar ba cheart, ní cóir go mbeadh
aon tagairt do chreideamh duine sa
chomhthéacs seo. Ach níl an tuais-
ceart mar a ba cheart dó a bheith. 

Cinnte tabharfaidh Líofa 2015
seans do go leor daoine ón uile
aicme is cúlra is creideamh Gaeilge a
fhoghlaim. 

Ach tá luach eile leis sa tuaisceart. 
Anseo, is éigean slí isteach i saol

na Gaeilge don ghnáth-Phrotastú-
nach nó aontachtach. 

Is díol náire é nach bhfuil aon

teagmháil ag an ghnáth-Phrotastú-
nach leis an Ghaeilge (seachas
b’fhéidir go gcloiseann siad Gearóid
Mc Adhaimh ag caint i nGaeilge) go
dtí go mbíonn siad 18 mbliana
d’aois.

Dá mbeadh polaiteoirí aontach-
tacha ag iarraidh an Ghaeilge a
‘dhípholaitiú’ bheadh siad ag brú ar
son Gaeilge a bheith mar ábhar ag
scoileanna stáit. 

Bheadh siad á bhrú sin le go
mbeadh eolas ag Protastúnaigh óga
ar an teanga. 

Ach in éagmais córas oideachais a
chuireann Protastúnaigh óga i
dteagmháil leis an Ghaeilge sílim
gur céim mhaith sa treo ceart é Líofa
2015.

Lena bhéim ar rogha leathan
daoine ó gach aicme is cúlra sa tuais-
ceart a earcú cuidíonn sé leis an
Ghaeilge a chur i lár an aonaigh.

Agus bréagnaíonn sé iad sin ar
mhaith leo a chur in iúl gur teanga í
an Ghaeilge a bhaineann le poblach-
taigh nó le náisiúnaigh nó le Caitli-
cigh amháin. 

Níl aon réiteach tapa, simplí ar an
naimhdeas ná ar an fhuath don
Ghaeilge i measc pholaiteoirí aon-
tachtacha áirithe agus scair den
phobal aontachtach. 

Tógfaidh sé na blianta fada lena
chloí. 

Ach cuimhníonn Líofa 2015 dúinn
go bhfuil níos mó ná aon ghuth
amháin aontachtach ann agus muid
ag caint faoin Ghaeilge. 

Is leor sin
MAR agóid i gcoinne comhartha
Gaeilge a bheith chrochta ar Halla
na Cathrach i mBéal Feirste, shiúil
21 aontachtach amach as cruinniú
de chuid na Comhairle Cathrach. 

Is é sin le rá, gach duine acu.  
Ní deir an comhartha seo ach

‘Nollaig Shona Duit’. Ní ‘Sasanaigh
amach’ nó ‘Tiocfaidh ár lá’, ach trí
fhocal shimplí ag cur dea-thoil na
Nollag in iúl. 

Ní raibh aon chostas ag baint leis
an chomhartha seo don
Chomhairle - thug muintir na
Cultúrlainne don Chomhairle saor
in aisce é. 

Ní raibh aon leithscéal ag na
polaiteoirí seo dul in aghaidh an
chomhartha seo, go háirithe nuair
atá leagan Béarla taobh leis,
cothromaíocht. 

Ba chuma leis na polaiteoirí aon-
tachtacha áfach - ní raibh siad
chun glacadh le teanga ‘gobbledy-
gook’ ar Halla na Cathrach acusan. 

Níorbh fhéidir leo aon ghéilleadh
a dhéanamh ar an cheist seo.

Dar leo, is ionann cothrom na
Féinne maidir leis an Ghaeilge
agus lámh in uachtar a bheith ag
náisiúnaigh. 

Tá go leor dul chun cinn déanta
sna Sé Chontae le deich mbliana
anuas ach níorbh fhéidir a
thuairisciú go bhfuil mórán dul
chun cinn déanta maidir leis an
Ghaeilge – teanga dhúchasach na
hÉireann i ndeireadh na dála.

Tá Gaeilgeoirí an Tuaiscirt breá
cleachtaithe leis an chineál seo
iompair, agus le bheith cothrom, is
annamh a bhaineann aontach-

taithe úsáid as teanga sheicteach
chiníoch agus iad ag tagairt do
Ghaeil agus don Ghaeilge i saol na
linne seo.

Ach an féidir cur síos a
dhéanamh air sin mar dhul chun
cinn? 

Amharcaimis ar na fíricí. 
Tá bac curtha ag aontachtaithe

ar an Acht Teanga a bhí beartaithe
i gComhaontú Chill Rìmhinn. 

Tá cosc ar an Ghaeilge ar
chomharthaí bóithre sna Sé Chon-
tae ar fad agus ar shráidainmeacha
dátheangacha i gcuid mhór cean-
tair ó thuaidh. 

Tá cosc ar an Ghaeilge sna
cúirteanna chomh maith. 

Níl sé sin sásúil agus tá sé ceart
agus cóir go leanfadh Gaeilgeoirí
ar aghaidh de bheith ag feach-

tasaíocht ar son Acht Gaeilge don
Tuaisceart.

Tá sé ceart agus cóir chomh
maith, go leanfaí ar aghaidh le
hiarrachtaí an Ghaeilge a chur
chun cinn go neamhsheicteach
agus ar bhonn trasphobail agus go
gcuirfí os comhair aontachtaithe
an cultúr ar leo chomh maith é ach
a bhfuil séanta acu orthu féin.

Mar sin féin, caithfidh teach-
taireacht láidir dul amach chuig
aontachtaithe - go dtuigimidne,
Gaeil, go bhfuil cultúr ar leith
agaibh agus go bhfuil meas againn
air sin.  Ach caithfidh sibh
deireadh a chur leis an chogadh
chultúir.

Is leor sin, bog ar aghaidh agus
glac le bhur gcomharsana agus
lena gcultúr. 

Mí-ionraic, nuair nach féidir
bréag a thabhairt ar bhréag
Conall Ó Móráin

Cuirtear comhairle orainn
gan a rá faoi dhuine go
bhfuil sé nó sí mímhacán-
ta agus muid ag plé cúrsaí
le chéile i gcuideachta

dhea-bhéasach. Sin an fáth gur
glacadh leis an téarma ‘mí-ionraic’ i
ndíospóireachtaí i measc polaiteoirí
nuair gur mhaith leo an focal ‘bréa-
gadóir' a úsáid i ndáiríre – ach ní
dhéanann daoine múinte a leithéid. 

Is dócha freisin sa saol dlíthíoch ina
maireann muid go bhfuil míniú nó
ciall bheacht ag baint leis an bhfocal
‘mímhacánta’ – agus má úsáidtear go
míchruinn é, nó nuair nach féidir
fianaise chrua a chur ar fáil, is fearr
focal bog eile a úsáid ina áit. Sin, nó
cúpla céad míle Euro a thabhairt do
dhlíodóirí chun go dtiocfadh bre-
itheamh ar an tuairim chéanna.

Sin an fáth go n-úsáidim an focal
‘mímhacánta’ faoin méid a dúirt an
tAire Rialtais sóisearach, Brian Hayes,
TD, cúpla lá ó shin. Rinne sé iarracht a
thabhairt le tuiscint nach dócha go n-
éireodh le haon chonradh nua chun
athruithe a dhéanamh ar rialú na hEo-
rpa mura dtabharfaí lacáiste an-sun-
tasach dúinne, mar thír, ar ár gcuid
fiachais náisiúnta. Má smaoiníonn tú
ar an méid a dúirt sé, bhí sé ag iar-
raidh, ar a bhealach casta féin (le cead
agus moladh a chomhghleacaithe sa
Rialtas is dócha), a chur ina luí orainn
gur féidir linn ísliú mór a fháil ar an
airgead atá orainn a dhíol thar n-ais
leis na bainc Ghearmánacha go mór
mhór. 

Ach seo iad na fíricí. Níl aon
oibleagáid ar aon bhanc a leithéid a

dhéanamh. Tá conradh idir na bainc
sa tír seo agus bainc eile idirnáisiúnta
ó thóg siad airgead ar iasacht. Agus is
mar an chéile é maidir leis an airgead
atá dár sábháil ó bhá mar thír, airgead
a thug an Ciste Airgeadais Idirnáisiún-
ta agus baill eile an Troika dúinn.  Sin
an fhírinne lom. Níl aon cheangal in
aon chor idir na hiasachtaí atá tógtha
againn mar thír agus aon reifreann a
bheadh ann faoin AE. Níl sa mhéid a
bhí á rá ag Brian Hayes ach an sórt
smaointeoireachta a bhíonn agat tar
éis duit do charr a chur isteach sa díog.
Bíonn tú a rá leat féin go mbeadh an
scéal difriúil mura mbeifeá tar éis dul
chomh tapa sin, dá mbeifeá tar éis an
t-oighear ar an mbóthar a thabhairt
faoi deara agus, ar ndóigh, mura
mbeifeá tar éis dul amach sa chéad
dul síos. Ach tá tú fós sa díog – agus tá
ár dtír sa díog freisin agus is cuma
céard a deir Hayes, ní thiocfaidh an
AA chun tarrtháil a dhéanamh orainn
mura ndíolfaimid an bille.

Seo fíric eile. Dá bhfágfaimis, mar
thír, ceantar an euro, dhéanfaí dílu-
acháil mhór ar an airgead ‘nua’ a

bheadh againn. Cuir i gcás go n-
imeoimis thar n-ais go dtí an sean-
phunt, d’fhéadfaí a argóint go dtit-
feadh cumhacht cheannaithe an
phuint sin suas le 50%. Ní féidir bhei-
th cruinn faoi seo, ach ní féidir bheith
míchruinn ach oiread. Bheadh an
titim sin thar barr dóibh siúd atá ag
easpórtáil seirbhísí agus earraí ón tír
seo. Chuirfeadh sé seo go mór agus go
tapa le fostaíocht san earnáil chéanna.
Ach is bogearraí teicneolaíochta, dru-
gaí agus ceimiceáin cuid mhaith den
mhéid a ndéanann muid easpórtáil
air. 

Cheana féin is fíorbheagán
dífhostaíochta atá sna hearnálacha
seo agus bíonn fostóirí cosúil le Pfizer
agus Microsoft ag gearán go rialta
nach féidir leo oibrithe oilte a fháil fiú
sa lagtrá ina bhfuil muid faoi láthair.
Dá mbeadh méadú suntasach ar an
éileamh idirnáisiúnta ar an táirgíocht
seo bheadh ar na comhlachtaí móra
fostaithe oilte a fháil ó thar lear – agus
ní haon chabhair é sin don 450,000
duine anseo atá gan obair. 

Is ar an taobh eile den gheilleagar a

bheadh an fhíorthragóid. Féach ar an
mbord bricfeasta ós do chomhair.
Beagnach gach bia réamhdhéanta,
Cornflakes nó tae, tagann siad
chugainn thar sáile isteach. De bharr
díluacháil 50%, chosnódh na hearraí
seo 50% breise orainn ar fad. Is mar an
chéile an ola a bhíonn ag téamh na
dtithe againn san am seo bliana agus
an breosla a chuireann muid isteach
inár gcarranna agus a ritheann gach
meaisín i ngach aon mhonarcha –
bheadh 50% d’ardú sna costaisí sin
thar oíche. Agus ar chostais gach aon
tairne nó scriú a chuirtear sa bhalla,
gach aon phíosa cailce sa seomra
ranga, agus gach aon leathanach
páipéir sa nuachtán seo. D’fhéadfadh
go mbeadh 50% breise le díol againn
ar an lá a bhrisfimis an ceangal leis an
Euro.

Níl faic feicthe againn maidir le reif-
reann agus dá bharr sin, ní féidir, ag an
bpointe seo, bheith cinnte an faoin
Euro ná faoin Aontas Eorpach (AE)
féin a bheimis ag vótáil. Dá mba faoin
AE féin a bheimis ag caitheamh vóta,
níl orainn ach cuimhneamh siar ar na
billiúin sin de Euro a thug an AE dúinn
chun ár gcuid bóithre agus infreas-
truchtúr eile a thógáil. Bhí an t-iriseoir
Fintan O’Toole ag scríobh an lá faoi
dheireadh go raibh muidne i bhfiacha
níos mó mar thír leis an AE ná na bil-
liúin a bhí faighte againn uathu.
Cheapfá ar an méid a scríobh sé gur
thug sé seo cúis nó míniú dúinn ar an
bhfáth gur chóir dúinn bheith inár n-
aonar go heacnamúil agus cúl a thab-

hairt ar an AE – in ainneoin go bhfuil
sé anois ag cosaint airgead mill-
teanach orainn fanacht laistigh den
AE. 

Ach is muidne, ní muintir na Gear-
máine, a chuir ár gcuid airgid agus an
geilleagar amú. Tá locht, cinnte, ar an
gcóras a thug airgead ‘éasca’ dúinn
nuair a bhí an eacnamaíocht ag fás
róthapa anseo – díreach an rud míc-
heart le déanamh - ach is muidne a
ghlac agus a chaith an t-airgead céan-
na – ní na Gearmánaigh.

Fíric thábhachtach eile – tá leibhéil
ghnó nó trádála idir tíortha an AE
imithe in airde 50% le deich mbliana
anuas. Má theastaíonn uainne cuid
den cháca sin a ithe caithfidh muid a
chinntiú go bhfaigheann muid
cuireadh chun an bhéile. Gan é,
d’fhéadfadh Gorta Mór a bheith ann
arís – ach easpa gnó agus post a
bheadh ann an tráth seo agus an
eisimirce dá dheasca chomh dona
agus a bhí sé i lár an naoú céad déag. 

Scríobhaim go minic sa cholún seo
faoi fhéinspéis ár gcuid polaiteoirí.
Seo ár seans féin an babhta seo ár leas
féin mar ghnáthdhaoine a chur chun
tosaigh. Níl aon bhunús ná ciall leis an
méid a dúirt Brian Hayes – níl aon
cheangal idir aon reifreann agus ár
gcuid fiachais – is margaí dlíthiúla iad
na fiachais chéanna, cé nach maith
linn an méid sin a admháil – agus
caithfear an t-airgead a aisíoc.
B’fhéidir go mbeidh an t-ádh dearg
linn agus trí thimpiste nó trí sheans go
dtabharfar am breise dúinn an méid
uilig a aisíoc, ach ní bheimis in ann
pingin a aisíoc gan an geilleagar a
bheith ag treabhadh agus ní tharlóidh
sé sin dúinne lasmuigh den AE. 

Ná cuireadh Brian Hayes casadh
gan chiall ar an scéal – tá sé casta go
leor mar atá.

Nollaig Shona agus mar a deir
Google Translate (mar a úsáidtear ar
shuíomh idirlín an Údaráis Náisiúnta
Iompair)  – Bliain Nua Sásta!  

An tAire Stáit ag an Roinn Caiteachais Phoiblí agus Athchóirithe, Brian
Hayes TD, Fine Gael. [PIC :  EAMONN FARRELL/PHOTOCALL IRELAND]

Nollaig Shona agus mar a
deir Google Translate
(mar a úsáidtear ar
shuíomh idirlín an Údaráis
Náisiúnta Iompair)  
– Bliain Nua Sásta!

“Tá gluaiseacht na Gaeilge fós ag fidléireacht    

Concubhar Ó Liatháin  

Tá sé deacair bheith canta-
lach ag an Nollaig. Ach níl sé
dodhéanta.  Hó! Hó! Hó! Is
féidir bheith míshásta faoi
go leor rudaí – ina measc

mionsonraí mailíseacha an Bhuiséid
atá ag nochtadh a bhfiacla le laethanta

beaga anuas. 
Is maith atá a fhios agam go raibh mé

ag caint anseo coicís ó shin agus ag
diultú an buiséad a mholadh nó a
cháineadh.  Ní fhaca mé aon dul as ‘an
drochshaol’ mar gheall ar an umar aim-
léise inar fhág an rialtas deireanach an
tír seo. 

Ach an cinneadh a deineadh mar
gheall ar na ciorruithe ar scoileanna
beaga tuaithe, is é sin a las splanc obann
na feirge ionamsa.   Mar gheall ar lofacht
na mbaincéirí, na bhforbróirí agus
míchumas agus mí-ionracas na haicme
polaitiúla, tá éiric le díol ag ár bpáistí.  Ní
leor go mbeidh siad ag díol as an

gcalaois ollmhór a deineadh orthu i
gcaitheamh a saol oibre tré cháin,
dhleachtanna is a leithéid, tá orthu
tosnú anois agus iad fós ar scoil. 

Caithfidh siad díol as mar go ngearr-
far siar ar choibhneas daltaí le múin-
teoirí agus tá cleasaíocht ar bun freisin
lena chinntiú go mbeidh níos lú múin-
teoirí tacaíochta ar fáil le cuidiú le daltaí
a bhfuil riachtanais speisialta acu.    Is
léir ón méid atá le rá sa ráiteas a d’éisigh
an Roinn Oideachais agus Eolaíochta (ní
híoróin go dtí an teideal seo!) go bhfuil
siad ag iarraidh na scoileanna beaga a
dhúnadh agus níos mó páistí a bhrú
isteach i scoileanna comhnasctha.  

Bhíos i gCill Airne le déanaí agus ar
fhilleadh abhaile dom, chuas thar chúig
scoil dhúnta.  Droichead Uí Mhórdha,
Sliabh Riabhach (an scoil náisiúnta ar ar
fhreastail Seán Ó Riordáin, scoil
náisiúnta eile idir Droichead Uí Mhórd-
ha agus Cúil Aodha, Scoil Barra Ínse
agus Scoil Chluain Chaoin.    Is uafásach
an radharc iad na fothraí seo a fheiscint
ar fuaid na tuaithe. Bítear ag caint ar na
heastáit sí, seo iad na scoileanna sí.
Beidh níos mó acu le feiscint san am
romhainn más amhlaidh go n-éiríonn
leis an Rialtas agus na Trí Ríthe - an ECB,
an IMF agus an AE - a spriocanna a
bhaint amach agus eacnamaíocht na

tíre seo a ‘chur ina ceart’.  
Le dúnadh na scoileanna sin ar fad,

tugadh comhartha go raibh deireadh
leis an bpobal timpeall na scoileanna.
Ní raibh siad ábalta na scoileanna a
chothú le daltaí – mar sin dúnadh iad.
An chosúlacht atá ar an scéal anois go
bhfuil sé ina pholasaí ag an Roinn na
scoileanna a dhúnadh le go múchfaí na
pobail atá timpeall orthu.

Tá líon mór scoileanna Gaeltachta ar
liosta thargaidí na Roinne.  I mo chean-
tar féin, Múscraí, tá dhá scoil as seisear i
gceist.  I gCiarraí, tá 13 as 14 i mbaol ag
na ‘treoirlínte’ nua; i nGaillimh tá 22 as
41 i gcontúirt agus i Maigh Eo níl ach trí

Bás Havel agus Kim Jong-Il 
– agus domhan eatarthu
Páidí Ó Lionáird 

Is maith is cuimhin liom
Londain 1989. Bhí seal caite
agam ann faoin tráth sin agus
bhí atmaisféar na hard-
chathrach sin dochreidte, go

háirithe nuair a bhí séasúr an
gheimhridh agus ullmhúcháin na
Nollag faoi réir ann. 

An bhliain áirithe sin, áfach, bhí
cúrsaí níos spleodraí ná mar a
bheadh de ghnáth. 

Bhí athrú le braistint. Is cuimhin
liom bheith i gCearnóg Leicester
Déardaoin an 9ú Samhain, an lá a
thit Falla Bheirlín. Bhí na scáileáin ar
fad lasta le radharcanna a léirigh
athrú meoin, athrú intinne agus an
t-athrú is mó ar fad, ó chóras
brúidiúil an Chumannachais go
córas nua daonlathach. 

Fuaireas amach níos déanaí go
raibh Micheál Mac Suibhne, fear óg
as Maigh Chromtha, a bhfuil aithne
ó m’óige agam air, i measc na chéad
cheamaradóirí a bhí ar an láthair
agus a bhí ag soláthar cuid de na pic-
tiúir is úire den imeacht stairiúil seo.
Soláthraíonn Micheál pictiúir
nuachta fós dúinn le RTÉ.

Ar aon chuma, bhí na sluaite as
gach cúinne den domhan ag ceil-
iúradh ar na sráideanna, Charing
Cross Road agus Cranbourn Street,
buidéil seaimpéine á n-oscailt agus
á n-ól chun na heachtraí seo a
chomhcheiliúradh le bráithreachas
nach bhfacthas a leithéid ó
dheireadh an Dara Cogadh Domhan-
da, a dúradh.

Ón lá sin ar aghaidh, bhí nuacht ag
teacht an treo lá i ndiaidh lae ó oirt-

hear na hEorpa, nuacht faoi réabh-
lóidithe a bhí ag glacadh seasamh
láidir in aghaidh an Chumannachais
sa tSeicslóvaic. Ní gnáthréabh-
lóidithe a bhí sna daoine seo áfach.
Bhíodar éagsúil ina gcur chuige. Ní
raibh aon aighneas, troid, bhagairt
ná réabadh acu. 

Bhí na réabhlóidithe seo ag baint
clú agus airde amach trína bhfeach-
tas síochánta, feachtas a thosnaigh
bliain roimhe sin le “máirseáil na
gcoinnle”, agóid a múchadh go tapa
agus a chuir tús leis an tsraith
imeachtaí a thuill an teideal “Réabh-
lóid na Veilbhite” dóibh. 

In áit bheith ag cothú aighnis,
chothaigh na hagóidithe seo meas
agus mearbhall i measc na n-údarás,
fiú i measc na saighdiúirí a cuireadh
amach len iad a chloí. 

In áit clocha agus buidéil a
chaitheamh leis na húdaráis
bhrúidiúla, bhronn na sluaite

agóidithe bláthanna orthu.
Bláthanna! 

Tháinig ainm Vaclav Havel chun
solais, ainm a bhí ar eolas ag lucht
drámaíochta mar go raibh isteach is
amach le scór dráma scríofa aige
faoin tráth sin. 

Bhí aitheantas idirnáisiúnta
bainte amach aige an bhliain roimhe
sin nuair a foilsíodh leabhar dá
chuid dar teideal “Letters to Olga”,
leabhar a scríobh sé chuig a bhean
chéile, Olga, fad is a bhí sé i ngéib-
heann i bpríosún Cumannach.

Cailleadh Vaclav Havel Dé Domh-
naigh seo caite i ndiaidh dó a bheith
breoite le tamall anuas.  B’é Vaclav
Havel an tUachtarán deireanach ar
an tSeicslóvaic agus an chéad
Uachtarán ar Phoblacht na Seice. 

Dúirt Angela Merkel gur Eorpach
den scoth a bhí ann agus is cinnte
gur léirigh sé é sin le linn na
dtréimhsí éagsúla aige mar

Uachtarán – ar dtús ar an tSeicslóva-
ic agus ina dhiaidh sin ar Phoblacht
na Seice nuair a bhí éirithe leis an
deighilt idir an dá thír a bhainistiú
go socair, síochánta.

Fear den scoth de réir gach deal-
ramh a bhí in Havel. Fear a bhí sásta
seasamh a ghlacadh in aghaidh an
Chumannachais, córas polaitíochta
a thóg gach saibhreas maoine agus
gach deis oideachais uaidh féin agus
óna mhuintir. 

Bhain sé gach gradam seachas
gradam síochána Nobel, ach níos
tábhachtaí ná sin ar fad, bhain sé an
gradam is luachmhaire ar fad – meas
agus grá a mhuintire. 

Go dtí an deireadh, bhí Havel glan
in aghaidh a raibh i réim pé áit a
raibh cearta sibhialta faoi bhagairt.
Chuir sé go glórach i gcoinne
Vladimir Putin na Rúise. Thuig sé an
chleasaíocht atá ar bun ag Putin
agus ag a phuipéad Medvedev.

Tá ceachtanna fós le foghlaim
áfach ón méid a bhain Havel amach.
Is cuma cé mhéid agóidíochta atá ar
bun i dtuaisceart na hAfraice faoi
láthair, luíodh sé le ciall agus le
réasún dá ndéanfadh na hagóidithe
de réir Havel le linn a thréimhse siúd
i gceannas. 

Tá deis freisin anois sa Chóiré
Thuaidh. Le bás Kim Jong-Il, tá an
taobh sin den domhan ar thairseach
a thabharfadh thar dhoras isteach i
ndomhan an daonlathais iad, ach
iad a ghríosú chuige. 

An bhféadfá beirt cheannairí
chomh difriúil óna chéile a shamh-
lú, Havel agus Jong-Il? Duine acu a
ghlac dúshlán an Chumannachais
agus duine eile a cheap an córas dá
mhuintir féin. 

Duine acu a chonaic a thír ag fás,
ag feabhsú agus saol a mhuintire ag
éascú le teacht an mhargadh oscailte
rachmasaíochta.

An duine eile, áfach, chonaic
seisean a thír siúd ag dul i léig, a
mhuintir ag fulaingt le teann
bochtanais agus caidreamh na tíre
lena comharsana thar lear faoi bhrú
ag smachtbhannaí. 

Tá éiginnteacht ann fós faoi thod-
hchaí na Cóiré Thuaidh. Tá Kim
Jong-Un, mac an mharbháin,
ceaptha le bheith ina chomharba
agus seans go mbeidh athrú poirt
aige siúd i ndiaidh dó a chuid
oideachais a fháil san Eilbhéis. 

Pé acu a bheidh nó nach mbeidh,
tá an domhan i bhfad níos boichte
inniu ná mar a bhí nuair a bhí Havel
beo agus gníomhach. Tá níos mó
daoine mar Havel go mór de dhíth ar
an Eoraip agus ar an domhan. 

Déanfar ceiliúradh agus
comóradh ar a bheatha i bPrág, áit a
bhfuil Cearnóg Wenceslas lasta le
coinnle i gcuimhne dó. 

Nollaig shona, shíochánta orthu ar
fad agus go deimhin oraibhse a
léitheoirí. 

Kim Jong-il (6 Feabhra 1941/2 – 17 Nollaig 2011)
Václav Havel, 5 Deireadh Fómhair 1936 – 18 
Nollaig 2011.

   agus tinte á lasadh faoin bpobal teanga”
scoil as 24 slán.  I dTír Chonaill tá ocht
scoil is fiche faoi bhagairt agus tá dhá
scoil as an trí cinn sa Rinn ar liosta thar-
gaidí na Roinne.    Má dheineann tú do
chuid matamaitice, tuigfidh tú go bhfuil
beagnach leath de na scoileanna
Gaeltachta sa bhearna bhaoil. 

Is é sin an bhagairt is cinnte agus is
dainséarai do thodhchaí na Gaeilge sa
Ghaeltacht go lom.   Níl aon dul as.  Má
laghdaítear líon na scoileanna sa
Ghaeltacht, laghdófar an Ghaeltacht ar
bhealach níos cinnte ná aon athrú teo-
rainneacha.   Ní duine mise atá ar son
pobail a dhíshealbhú óna stadas
Gaeltachta – ach níl aon chiall in aon

chor lena leithéid a dhéanamh tríd an
gcúldoras agus na pobail is dílse don
teanga a chur i mbaol, leithéidí Chúil
Aodha, Chamuis agus go leor eile nach
iad.  Is cinnte gur cur chuige frith-
Ghaelach é seo ag an Roinn Oideachais
agus Eolaíochta – ach nach leis sin a
mbíonn súil againn i dtaca leis an dream
úd.   Tá a fhios againn nádúr na Roinne
an oiread is go bhfuil a fhios ag an
bhfrog a ghlacann le síob ón scairp thar
an sruthán.   

Ach is cinneadh frith-oideachais é
freisin – nó is fearr iad na scoileanna
áitiúla chun oideachas a chur ar pháistí
go háitiúil.  Go fóill, níl na mór-eagrais

Ghaeilge tar éis ráitis a éisiúint nó agóidí
a chur ar bun faoin gcinneadh seo de
chuid na Roinne Oideachais.  Thugas
sracfhéachaint ar a gcuid suíomhanna
idirlín agus níl faic ráite orthu mar
gheall ar an mhórbhagairt seo do
Ghaeilge na Gaeltachta.   Níl faic ráite ar
shuíomh Chonradh na Gaeilge ná ar
shuíomh na Comhdhála faoi. Tá go leor
ann faoin mbagairt chomhnasctha
d’Oifig an Choimisinéara Teanga.  

Beidh an Coimisinéir Teanga ag caint
ag Tóstal na Gaeilge i mBaile Átha Cliath
go luath i mí Eanáir.  Ach níl deacrachtaí
na scoileanna luaite a bheag ná a mhór
ar an gclár.   Tá gluaiseacht na Gaeilge

fós ag fidléireacht agus tinte á lasadh
faoin bpobal teanga.

Dá fheabhas é an Coimisinéir Teanga,
ní féidir leis faic a dhéanamh chun
cosaint a thabhairt do na scoileanna
Gaeltachta seo.   Níl an chumhacht sin
aige faoin reachtaíocht, Acht na dTean-
gacha Oifigiúla agus an tAcht
Oideachais.  Dhaingnigh an Roinn
Oideachais scéim teanga in 2005 – ach tá
an dara scéim le daingniú ó bhí 2008
ann.   An féidir aon rud a dhéanamh mar
gheall air sin faoin reachtaíocht?  Ní
féidir.  Ach is féidir leis na pobail
gníomhú agus tá tús curtha leis sin.  Bhí
slua mór i láthair ag clinic an Teachta

Dála, Michael Creed, i Maigh Chromtha
oíche Dé Luain chun míshástacht
phobal Mhúscraí a chur in iúl don bpo-
laiteoir faoin mbagairt seo.  Fear maith é
an Teachta Creed.  B’é siúd an polaiteoir
áitiúil a throid ar son scoil nua do Chúil
Aodha cúig bliana déag ó shin.      

Tá dóchas ann go fóill – agus lean-
faidh sin.  Ach tá fearg anois i measc an
phobail.  Ba cheart do na hairí agus dá
gcomhairleoirí – na fir is na mná a fuair
ardú pá le déanaí – bheith ar an airdeall
faoi sin.  Tá bliain chinniúnach
romhainn ar fad. 

Idir seo agus 2012, Nollaig Shona
daoibh ar fad!

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Pól Mac Cumhaill, Neasa Bhéid, Ceithleann Ní Dhuibhir-Ní Dhúlacháin agus Caoimhe
Nic Pháidín-Ní Dhomhnaill ó Phobalscoil Ghaoth Dobhair ar éirigh leo i ndíospóireacht
Chomórtas Uí Chadhain 2012 a d’eagraigh Gael Linn i nDroichead Átha ar an Luan seo
caite. Rachaidh siad, mar aon le Coláiste Eoin i mBaile Átha Cliath, go dtí an chéad bhab-
hta eile i mí Eanáir.  

Grúpa ag déanamh spóirt agus spraoi ag Cóisir Mhór na Nollag sa Rinn a bhí ar siúl sa
Rinn le déanaí.

Cathaoirleach Ghaillimh le Gaeilge, Iggy Ó Muircheartaigh, Tony Dawson ó Fáilte Ireland,
Noreen D’Arcy ó D’Arcy Marketing & PR, Leas-Mhéara Cathrach na Gaillimhe, an Comhair-
leoir Frank Fahey agus Siubhán Nic Grianna ó Údarás na Gaeltachta ag ‘Teacht le Chéile na
Nollag Chairde Ghaillimh le Gaeilge’ in Óstán an Meyrick i gCathair na Gaillimhe le déanaí.

Doiminic Mac Giolla
Bhríde, Máire Wren,
Rónán Mac Aodha Bhuí,
Mairéad Ní Mhaonaigh
agus Feargus Ó
Snodaigh ó Choiscéim
ag seoladh an dlúthd-
hiosca ‘Smúidghealach’
leis an cheoltóir sean-
nóis, Doiminic Mac Giol-
la Bhríde as Gaoth Dob-
hair. Seoladh an leabhar
filíochta “Ó Bhile go
Bile” leis an fhile Máire
Wren as Gaoth Dobhair
freisin i dTeach Hiudaí
Beag, An Bun Beag an
deireadh seachtaine seo
caite. PIC: TOMÁS Ó CUIREÁIN. Art Ó Súilleabháin, Oonagh Ní Chéileachair agus Colmán Ó Raghallaigh ag

seoladh an dá leabhar ‘Fainic, a Fhiachra’ le hArt Ó Súilleabháin agus
‘Píobaire Hamelin’ le Colmán Ó Raghallaigh ag Ionad Oideachais Mhaigh Eo.
PIC: MICHAEL DONNELLY

Michelle Ní Chéidigh as Maigh Cuilinn, scoláire a
d’fhreastail ar Choláiste Chroí Mhuire ar an  Spidéal,
ag fáil duaise lena múinteoir Eacnamaíocht Bhaile,
Fionnuala Ní Ráinne, toisc go bhfuair sí an marc ab
airde sa tír sa bpáipéar Eacnamaíocht Bhaile, gnáth-
leibhéal, i scrúdú na hArdteistiméireachta 2011.

Aoibh Ní Adhmaill, 14 mí d’aois, ag léamh
Gaelscéal sa bhaile le déanaí. 



Gaillimh
Deireadh le
mórsheirbhís
leighis in
Ospidéal
Pháirc Mheir-
linne an mhí
seo chugainn?
Máirtín Ó Catháin 

TÁ sé i gceist go mbeadh go leor
d’obair Ospidéal Pháirc Mheirlinne i
nGaillimh aistrithe anonn go dtí
Ospidéal na hOllscoile taobh istigh
de mhí.  Tá othair dá n-aistriú
cheana féin as Ospidéal Pháirc
Mheirlinne – ar imeall thoir chathair
na Gaillimhe – go dtí príomhionad
Ospidéal na hOllscoile ar an
gCaisleán Nua…an tOspidéal
“Réigiúnach” mar a thugtaí air.
Athrófar na seirbhísí obráidí ar nós
obráidí cnámh agus duáin go hOs-
pidéal na hOllscoile de réir a chéile
freisin.  D’fhágfadh sin go mbeadh
ospidéal Pháirc Mheirlinne ina ionad
athshlánaithe, cuid mhaith. 

Fágann an t-athrú seo go mbeidh
tuilleadh brú ar sheirbhísí agus ar
áiseanna in Ospidéal na hOllscoile.
Is é an chéad chruóg a bheidh ann ná
leapacha breise a chur ar fáil.  Chuige
sin tá iarracht ar bun faoi láthair le
spás a fháil i dTithe Altranais ar fud
an iarthair le haghaidh 47 duine atá
ag teannadh amach sna blianta agus
atá in Ospidéal na hOllscoile le
scaitheamh maith. Níl aon ghá le
cóir leighis ospidéil sna cásanna seo
ach níl na daoine atá i gceist in ann a
dhul abhaile, sin nó níl daoine sa
mbaile le haire a thabhairt dóibh.  Tá
Feidhmeannacht na Seirbhíse

Sláinte ag déanamh socruithe le
roinnt tithe altranais san iarthar
anois le lóistín agus aire a thabhairt
do na daoine seo.  

Beidh sábháilt airgid ag an bhFei-
dhmeannacht Sláinte de bharr an
tsocraithe seo.  Meastar go gcos-
naíonn sé €978 sa ló duine a choin-
neáil in ospidéal; gheofar leapacha i
dtithe altranais ar chostas idir €800
agus €1100 sa tseachtain.  Ach fiú
agus na socruithe seo déanta i
dtaobh daoine a aistriú go tithe
altranais d’fhéadfadh sé go dtioc-
fadh brú breise ar Ospidéal na
hOllscoile de bharr na n-athruithe i
bPáirc Mheirlinne.  

Cuirfidh na hobráidí breise agus
an chóir leighis shainiúil bhreise brú
ar na háiseanna atá ann.   D’fhéad-
fadh fanacht níos faide a bheith ar
dhaoine a bhfuil obráid no cóir
leighis áirithe ag teastáil uathu a
bheith i gceist dá bharr seo. 

Níl aon fhógra poiblí déanta faoin
athrú mór seo atá beartaithe ar
sheirbhísí leighis san iarthar ach
tuigtear go bhfuil spriocdháta
inmheánach ann – an 19ú Eanáir
2012. 

Dáithí Ó Sé ag
seoladh albam
nua Don Stiff
Áine Ní Chuaig

CÉN bealach níos fearr le tús maith a
chur le ceiliúradh na Nollag, ná le
hoíche siamsaíochta i gcomhluadar
an amhránaí bhreá as Áth Cinn, Don
Stiffe?!

Reáchtálfar ceolchoirm speisialta
san oíche amárach in Amharclann
Halla na Cathrach i gCathair na Gail-

limhe, nuair a sheolfaidh an
láithreoir teilifíse Dáithí Ó Sé an t-
albam is nua atá ar an margadh ag
Don Stiffe.

‘Life’s Journey’ is ainm don
taifeadadh úr ón amhránaí clúiteach
as Gaillimh, a bhain cáil amach mar
dhuine de na hiomaitheoirí ar an
chlár teilifíse ‘All Ireland Talent
Show’.

Tá Don díreach tar éis filleadh
abhaile ó thuras rathúil i Meiriceá,
áit ar chas sé ceolchoirmeacha i Ver-
mont, Illinois, Ohio, Pennsylvania,
New Jersey, Texas, Phoenix agus
New Mexico. Chaith Don seal ina
chónaí sna Stáit Aontaithe ins na
naochaidí agus tá an-tóir ar a ghlór
cumhachtach ansin i gcónaí. 

Beidh tús gnóthach á chur ag Don
leis an bhliain nua. Beidh sé ag
glacadh páirte i bhFéile ‘Celtic Con-
nections’ i nGlaschú na hAlban ag
deireadh mhí Eanair agus ag dul
chuig an ‘West Carribbean‘ ina dhi-
aidh sin d’aistear mara ‘Folk’n’Irish’
le Joanie Madden (ó Cherish The
Ladies) agus a cairde.

I measc na n-aíonna speisialta a

bheidh ar stáitse in éindí le Don san
oíche amárach, beidh Máirtín O’Con-
nor, Cathal Hayden, Séamie
O’Dowd, Yvonne Flynn, Conor
McCarthy agus Clann Uí Iarnáin as
Roisin na Mainiach, Carna – Marcus
agus a bheirt mhac, Proinsias  agus
Breandán.

Tosóidh an seó ag 8.00in. Is féidir
ticéid a cheannach ar chostas €17.50
ó www.tht.ie nó cuir glaoch ar (091)
569777.

‘The Legend of
Gráinne Mhaol’
Katie McGreal

TÁ Coiste Gráinne Mhaol i gCathair
na Mart i Maigh Eo ag cur ceoldráma
bunaithe ar shaol an fhoghlaí mara
Gráinne Mhaol ar siúl ar feadh oíche
amháin in Óstán Chathair na Mart ar

an Aoine seo chugainn, 30 Nollaig ag
9in. ‘The Legend of Gráinne Mhaol’
is ainm don cheoldráma. 

Seo an tríú huair don seó seo a
bheith ar siúl i gCathair na Mart ach,
go dtí seo, bhí sé ar siúl i rith an
tsamhraidh. Is daoine áitiúla iad an
chuid is mó de na daoine atá
páirteach ann. 

Níl aon línte cainte sa seó, inseofar
an scéal trí amhráin i meascán de
Bhéarla agus Gaeilge. Bhíodar ag
smaoineamh faoi na turasóirí nuair a
rinneadar an cinneadh an Béarla a
úsáid freisin. 

“Insíonn an ceol an scéal,” a deir
Piaras Ó Raghallaigh, léiritheoir an
tseó. 

Beidh neart damhsa le feiceáil sa
seó freisin. Beidh an damhsóir
Pollyanna Guedes as Meiriceá
Laidineach ag damhsa ann agus
beidh Clann Uí Chuinneagáin, na
damhsóirí ar an sean-nós, ann
freisin. Chomh maith leis sin, beidh
an fidléir Cora Smyth ó ‘Lord of the

Iorras Aithneach

Scéal truamhéalach i gConamara teacht na Nollag
Máirtín Ó Catháin 

BHAIN an scéal truamhéalach faoi
bhás Aibha Ní Chonaire, sé bliana
d’aois, croitheadh as pobal iarthar
Chonamara uilig teacht na Nollag.

Bhásaigh Aibha in Ospidéal na
nGasúr i Sráid an Teampaill i mBaile
Átha Cliath tar éis ruaig thobann tin-
nis. Bhí sí i rang na naíonán mór i
Scoil Mhuire i gCarna – í féin agus a
deirfiúr Sorcha a bhí aon mhí dhéag
níos óige ná í. 

B’as Gabhla sa gceann thuaidh de
phobal Charna í Aibha, iníon le
Caitlín agus Seán Ó Conaire.  Bhí sí
féin agus Sorcha sa scoil seachtain
go hAoine seo caite agus í go breá
folláin.  An lá dár gcionn a fuair sí

tinn agus tugadh í go hOspidéal na
hOllscoile i nGaillimh.  As sin
tugadh í go hOspidéal Shráid an
Teampaill áit ar bhásaigh sí roinnt
laethanta ina dhiaidh sin.

Bhí a sochraid Dé Domhnaigh seo
caite ar an tsochraid ba mhó a chon-
acthas sa gceantar le cuimhne na
ndaoine.  Tugadh í ó theach a muin-
tire i nGabhla go Séipéal an Chaisil le
haghaidh Aifreann na nAingeal.  Bhí
comrádaithe scoile léi cruinnithe
thimpeall na haltóra agus léadh
dánta a bhí scríofa ag cuid acu i
gcuimhne ar Aibha.  Chuaigh an
tsochraid as sin go reilig Mhuigh
Inse i gCarna.  Bhí brat eibhinn agus
cuilinn feistithe san uaigh agus
bláthanna bána fite fuaite thríd.

Ansin a leagadh a corp síos go
suaimhneach ar bhruach na mara.  

As baile Ghabhla í a máthair
Caitlín (Ní Chaodhna) agus as Con-
tae Laoise a hathair Seán.   Tá muin-
tir Chaodhna bainteach le capaillíní
Chonamara leis na glúnta siar agus
théadh Aibha agus Sorcha seasta in
éineacht lena máthair Caitlín ag
beathú caiple agus ag breathnú ina
ndiaidh i nGabhla agus i Muigh Inis.
Bhí na cailíní beaga cleachtaithe le
caiple, caoirigh, beithígh agus ain-
mhithe eile ó d’fhága siad an cliab-
hán.   Bhí an-chion ag Aibha ar ghad-
hair freisin agus dúirt a huncail Seán
Ó Caodhna – agus é ag labhairt ag
Aifreann na sochraide - go raibh sé
ráite ag Aibha go raibh seaicéad le

cur ar an ngadhar san aimsir fhuar
seo ar an mbronntanas Nollag ba
mhó a thaitneodh léi!

Maireann a hathair mór Tomás Ó
Caodhna agus a máthair mhór
Caitlín i nGabhla agus ar thaobh a
hathar i gContae Laoise tá a sean-
mhuintir Phil agus John.  Fágann
Aibha ina diaidh freisin a huncail
Seán i nGabhla agus Aisling Ní
Mhalóid…agus deirfiúracha agus
deirfiúracha lena hathair mór agus a
máthair mhór i gConamara (Páraic Ó
Caodhna agus Maisie Uí  Mhaoild-
hia), i Luimhneach (Micheál Ó
Caodhna) agus i Nua-Eabhrac
(Máire, Bríd agus Annie).   Tá
uncaileacha agus aintíní léi freisin i
gContae Laoise. 

Don Stiffe

Darragh Healy agus Cora Smyth a bheidh ag casadh an cheoil sa seó ‘Gráinne
Mhaol’ i gCathair na Mart roimh dheireadh na bliana. 



Loch Garman
Seirbhís
dramhaíola
Loch 
Garman le
príobháidiú
Colm Ó Broin

DÉANFAIDH Comhairle Contae
Loch Garman príobháidiú ar an
tseirbhís dramhaíola acu san athbh-
liain. Tá próiseas tairisceana don
tseirbhís ag teacht chun críche faoi
láthair agus tá an Chomhairle ag súil
go mbeidh an córas nua i bhfeidhm i
mí Feabhra nó i mí an Mhárta.

Íocann daoine sa chontae €368 in
aghaidh na bliana ar bhosca bruscair
240 lítear agus faigheann daoine ar
ioncam íseal lascaine €40 ar an
gcostas sin.

Beidh ar an gcomhlacht a gheob-
haidh an conradh ón gcomhairle an
praghas agus an lascaine a choimeád
sa chéad 12 mhí den chonradh ach
beidh siad in ann na socruithe a
athrú ina dhiaidh sin.

De réir na Comhairle tá an tseirb-
hís á príobháidiú mar tá €500,000 á
chailleadh in aghaidh na bliana.

Dúirt Stiúrthóir Seirbhísí na
Comhairle, Eddie Taffe, go bhfuil
orthu oibreoirí dramhaíola a aistriú
go rannóga eile sa Chomhairle mar
go bhfuil folúntais éagsúla ann mar
gheall ar an gcosc ar earcaíocht.

“Tá an tseirbhís ag cailleadh airgid
agus ní féidir linn leanúint ar
aghaidh léi,” ar seisean. 

“Beidh níos mó seans ag comh-
lacht príobháideach seirbhís
inmharthana a chur ar fáil toisc go
mbeidh siad in ann leas a bhaint as
barainneachtaí scála. Comhlachtaí
náisiúnta atá iontu leis na céadta
trucail ar an mbóthar. Níl ach ocht
dtrucail againne.”

Tá trí chomhlacht phríob-
háideacha ag bailiú dramhaíola i
Loch Garman cheana féin agus tá os
cionn 50% den mhargadh acu de réir
Taffe.

Dar leis, socrófar an praghas a
ghearrfar ar theaghlaigh don tseirb-

hís dramhaíola amach anseo trí
iomaíocht idir comhlachtaí éagsúla.

Co. na Mí
Poist Bhord 
na Móna do
Dhroichead
Nua
Colm Ó Broin

TÁTHAR ar súil go lonnófar sciar
suntasach den 91 post nua atá
fógartha ag Bord na Móna i nDroic-
head Nua, Contae Chill Dara.

Cruthófar na poist mar chuid
d'infheistíocht €6 mhilliún i
dtaighde agus forbairt thar trí bliana.

Díreoidh an infheistíocht ar ghair-
neoireacht, ar fhuinneamh in-ath-
nuaite agus ar theicneolaíocht chun
leas a bhaint as bithacmhainní.

Cuirfear meantóireacht ar fáil do
chomhlachtaí beaga agus meán-
mhéide i mbolg na tíre mar chuid
den togra freisin.

Déantar thart ar 50% de thaighde
agus d’fhorbairt Bhord na Móna i
nDroichead Nua agus meastar gur
ansin a bheidh thart ar an gcéatadán
céanna de na poist nua lonnaithe.
Beidh na poist eile lonnaithe in ion-
aid eile de chuid an chomhlachta,
formhór acu i lár na tíre.

Tá Bord na Móna ag earcú 20
duine faoi láthair chun obair theic-
neolaíochta a dhéanamh ar chlár
nuálaíochta agus tosóidh earcaíocht
don 91 post nua gan mhoill.

Dúirt Bord na Móna go bhfuil €3
mhilliún caite acu ar thaighde agus
forbairt le trí bliana anuas.

Tá maoiniú curtha ar fáil ag Fion-
traíocht Éireann don togra. Chuir
Príomhfheidhmeannach Bhord na
Móna, Gabriel D'Arcy, fáilte roimh
an maoiniú, a rá go gcabhródh sé leis
an gcomhlacht athrú ó ghnó atá
bunaithe ar mhóin go gnó a atá níos
inmharthana.

Dance’ ann mar aon leis an amhránaí
cáiliúil, James Kilbane, a bhí ina
iomaitheoir ar an gclár ‘You’re a
Star’.

Tá ticéid ar fáil don seó ó Óstán
Chathair na Mart, ar chostas €25 ag
098 25122.

Oilithreacht ó
Mhaigh Eo le
feiceáil ar TG4
CRAOLFAR clár faisnéise ‘Sólás na
Maighdine’ ar TG4 ar 23 Nollaig ag
8.30in. Is clár é seo a leanann grúpa
oilithreachta ó Thúr Mhic Éadaigh i

Maigh Eo go Medjugorie.
Téann siad go dtí an Bhoisnia agus

an Heirseagaivéin, áit a gcreideann
go leor daoine gur tháinig an
Mhaighdean Mhuire i láthair os
comhair seisear leanbh óg in 1981. Tá
na mílte oilithreach i ndiaidh cuairt a
thabhairt ar Medjugorje ó shin. 

Fuair an criú scannánaíochta
‘Maigh Eo Media’ cead eisiach
taifeadadh a dhéanamh ar an bhfísí
Ivan Dragičević agus an Mhaighdean
Mhuire ag teacht ina láthair, mar a
dhéanann sí gach lá, agus iad thall
ansin. Bhí Dragičević ar dhuine de
na leanaí a maítear gur tháinig an
Mhaighdean Mhuire os a gcomhair
den chéad uair in 1981.  

Labhraíonn an clár faisnéise seo le
roinnt daoine a chreideann go

bhfuair siad leigheas ó
thrombhreoiteacht agus iad i Medju-
gorje. Thug an criú scannánaíochta
cuairt chomh maith ar láithreacha
mór le rá in Medjugorje lena n-
áirítear Cnoc an Taispeánta, Sliabh
na Croise agus Eaglais Naomh Séa-
mas.

Cumhacht cheart Chonamara dhá
Nollaig eile uainn fós 
Máirtín Ó Catháin

BEIDH sé píosa amach sa mbliain
2013 sula mbeidh an córas nua
cumhachta curtha isteach go hiom-
lán go Conamara de réir an eolais is
deireanaí ó Bhord Soláthair an Leic-
treachais.  Ach is cinnte go bhfuil an
obair ag dul ar aghaidh mar a bhí
beartaithe a deir urlabhraí ón
mBord.  Dúirt sé go bhfuil an comh-
lacht leictreachais ag gníomhú “ i
gcomhar le Seirbhís Náisiúnta na
bPáirceanna Náisiúnta agus Fiad-
húlra” faoi láthair ach nach bhfuil
lucht an Fhiadhúlra ag cur aon dris
chosáin rompu.  Chuir tuairiscí go
raibh an tSeirbhís Fiadhúlra sáite sa
scéal roinnt imní ar dhaoine i
gConamara atá ag coinneáil súile ar
an bplean leictreachais ach dúirt
urlabhraí an Bhoird nach bhfuil i
gceist ach cúrsaí caidrimh.  “Tá
muid dá gcoinneáil ar an eolas,”
arsa fear labhartha an Bhoird
Soláthair Leictreachais.  Nuair a
tugadh cead iomlán pleanála le

haghaidh an chórais nua 110Kv dhá
bhliain ó shin bhíothas ag súil go
dtosódh an obair i bhFómhar 2011.
Bhí tuairiscí ann an uair sin go
mbeadh an córas nua críochnaithe
amach in 2012.  Ach cé go bhfuil an
sprioc buille níos faide ná sin uainn
anois dúirt fear labhartha BSL go
bhfuil obair nach bhfuil
“feiceálach” don phobal fós
tosnaithe. 

Táthar le tosnú ag leagan crainnte
in áiteacha éagsúla ar an gcúrsa as
Gaillimh go Conamara lá ar bith
feasta le cosán a réiteach do cháblaí
agus do sheastáin.  Idir an dá linn tá
conraitheoir gaibhte i mbun oibre i
gcathair na Gaillimhe ag réiteach
bealaí le haghaidh an chuid den
chábla a thiocfaidh amach as
Bóthar na Trá. 

Táthar ag súil anois, a deir fear
labhartha Bhord Soláthair an Leic-
treachais, go dtosófar ag feistiú na
seastán a iompróidh na cáblaí
cumhachta i gConamara sa Márta
seo chugainn. 

Tá an obair le déanamh ina
píosaí:  as Gaillimh go hUachtar Ard
an chéad chéim.  Ansin déanfar an
obair ar an dara céim as Uachtar Ard
go Scríb. 

Bord Soláthair an Leictreachais
féin, faoi scáth an chórais forbartha
líne cumhachta atá acu, a dhéan-
faidh cuid mhór den obair ach tab-
harfar isteach conraitheoirí anseo
agus ansiúd.   

Cé go bhfuil cúrsaí eacna-
maíochta lagaithe thairis mar a
bhíodar nuair a bhí an tír faoi lán
tseoil glactar leis i gcónaí gur fánach
an rud a chuirfeadh as an solas i
gConamara.  Tá glactha leis le fada
go bhfuil an córas leictreachais lag
sa gceantar; chlis an córas ar fud
píosa mór de Chonamara beagán
blianta ó shin nuair a tháinig brú
mór air idir dhá Nollaig. 

Breathnaíonn sé anois go caith-
fear cúpla Nollaig eile sula mbeidh
córas ann ar féidir brath ar.  Tuairim
€25m. an t-airgead atá le caitheamh
sula sroichfear an pointe sin. 

An grúpa as Tuar Mhic Éadaigh i Medjugorje

An bhfuil scéilín agat?
Ba mhaith linn freastal ar gach
Gaeltacht is Gaelphobal sa tír.
Má tá scéilíní nó nótaí áitiúla
agaibh, cuirigí iad chuig an 
seoladh rphoist seo le bhur

dtoil, nuacht@gaelsceal.ie,
agus déanfaidh muid ár

ndícheall iad a chur i gcló. 

BÁC

Comharthaí
fíor-ama i
nGaeilge
Katie McGreal

TÁ na comharthaí fíor-ama do
Bhus Átha Cliath dátheangach
anois, i ndiaidh níos mó ná dhá
bhliain de chomharthaí i
mBéarla amháin. Gheall an
tÚdarás Náisiúnta Iompair go
mbeadh na comharthaí ar fáil i
nGaeilge agus Béarla ag tús mhí
na Samhna.  

Ní raibh aon chostas sa
bhreis ag baint le leagan
Gaeilge de na comharthaí a
chur ar fáil agus bhí a fhios ón
tús ag an gcomhlacht ACIS, a
rinne na bogearraí, go mbeadh
siad dátheangach. 

BÁC
Comórtas
sacair 
Sheachtain na
Gaeilge
TÁ Áras Chrónáin ag eagrú Comórtas
Sacair Cúigear an Taobh do dhaoine
fásta i gCluain Dolcáin mar chuid de
Sheachtain na Gaeilge 2012.

Beidh sé ar siúl Dé Sathairn 3
Márta ó 2.00in-5.00in ar pháircean-
na astroturf Ionad Fóilíochta Chluain
Dolcáin.

Eagrófar béile do na rannpháir-
tithe agus lucht tacaíochta ina dhi-
aidh mar aon le hoíche shi-
amsaíochta in Áras Chrónáin níos
déanaí.

Tá fáilte roimh Ghaeilgeoirí ó
cheann ceann na tíre bheith
páirteach sa chomórtas agus tá grú-

paí éagsúla ó Bhaile Átha Cliath agus
ón gceantar máguaird ag léiriú
suime ann cheana féin.

Is féidir cúigear imreoir agus beirt
ionadaí a bheith ar gach foireann. Le
clárú don chomórtas seol ainm na
foirne agus ainmneacha na n-
imreoirí chuig
colmobroin@yahoo.ie roimh 10
Feabhra.

Muintir
Cheatharlach
ag ceiliúradh in
2012
BEIDH muintir Cheatharlach ag ceil-
iúradh tríocha bliana d’oideachas trí
mheán na Gaeilge in 2012. Bunaíodh
Gaelscoil Eoghain Uí Thuairisc le
fiche naíonán ar an gcéad lá de mhí
Mheán Fómhair 1982 agus thosaigh

Gaelcholáiste Cheatharlach in 1990
le deichniúr dalta.

Faoi láthair, tá beagnach 500 dalta
ag freastal ar an mbunscoil lán-
Ghaeilge agus tá 335 dalta san iar-
bhunscoil. Tá beagnach seasca
múinteoir ag obair idir an dá scoil. 

Táthar ag súil le ceiliúradh a
dhéanamh ar an ócáid le teacht le
chéile na n-iarscoláirí go léir chomh
maith le tuismitheoirí agus múin-
teoirí na scoileanna ar Dhomhnach
Cásca, i mí Aibreáin 2012, i rith na
Féile Idirnáisiúnta Pan Cheilteach a
bheidh ar siúl i gCeatharlach ó 10-15
Aibreán. 

Dreoilín
Cheatharlach 
BEIDH dhá ghrúpa den dreoilín
amuigh ar Lá an Dreoilín nó Lá Fhéile
Stiofáin, 26 Nollaig, i gCeatharlach i
mbliana ag bailiú airgid ar son Foire-
ann Chúram Baile. Is sean-nós Ceil-
teach agus traidisiúnta é Lá an
Dreoilín, ina ngléasann daoine idir óg
agus fhásta iad féin le haghaidheanna
fidil, balcaisí agus sciortaí tuí agus
téann siad timpeall ó theach go teach
ag canadh, ag seinm ceoil agus ag

damhsa chun airgead a bhailiú d’ea-
graíochtaí carthanachta.  Is in iarthar
na tíre is treise atá nós an dreoilín.
Rinneadar athbheochan air i
gCeatharlach sa bhliain 2004 agus, ó
shin, bhailigh siad breis is €20,000
d’eagraíochtaí éagsúla. I mbliana,
rachaidh an grúpa ar chuairt ar na
hothair in Ospidéal an Chroí Naofa san
iarnóin agus, ansin, rachaidh siad go
dtí na tithe tábhairne áitiúla ag damh-
sa, ag canadh agus ag ceol.  Beidh an
dara grúpa, Dreoilín Ghleann Uiseann,
ag dul ó bhaile go baile ag bailiú airgid
ar son Vonnie Bolton agus a cuid oibre
sa Nigéir san Afraic.

An Seanadóir Michael Mullins, Síne Nic an Ailí, Feidhmeannach Forbartha le Conradh na Gaeilge, an Seandaóir Jillian
van Turnhout, Aenghus Ó Snodaigh, TD, an tAire Stáit Donnchadh Mac Fhionnlaoich, Daniel Ó Murchú, mac léinn ar
thaithí oibre le Craobh na gCeithre Chúirt de Chonradh na Gaeilge,  cúntóir parlaiminte le Michael Conaghan, Sea-
mus Conboy chomh maith le Séadhna Mac Gabhann, Cian Mac Fhearghusa agus Conall Mac Eoin, mic léinn ar thaithí
oibre le Conradh na Gaeilge ag ciorcal comhrá na Nollag a d’eagraigh Conradh na Gaeilge do pholaiteoirí na Dála agus
an tSeanaid i dTeach Laighean an Déardaoin seo caite.Grúpa ó Dhreoilín Cheatharlach réidh do Lá Fhéile Stiofáin.    

Aonad nua Gaeilge i gContae Lú –
ach an bhfuil go leor múinteoirí ann?
Colm Ó Broin

TÁ aonad nua dara leibhéal Gaeilge
beartaithe i gContae Lú ach tá imní
ar Choiste Gairmoideachais an
chontae nach mbeidh siad in ann
teacht ar go leor múinteoirí faoina
choinne.

Déanfaidh an coiste fógra
oifigiúil faoin aonad san athbhliain
agus táthar ag súil go n-osclóidh sé
i mí Mheán Fómhair 2012.

Tá taighde déanta ag an gCoiste
sa chontae agus, dar leo, tá neart
éilimh ó thuismitheoirí chun
aonad Gaelscolaíochta dara leib-
héal a bhunú. Beidh sé lonnaithe i
nDún Dealgan agus tá an Coiste ag
súil go meallfaidh sé daltaí ó
ghaelscoileanna i gContae Lú, i
gContae Mhuineacháin agus in Ard
Mhacha.

“Tá ainm againn, tá bord bain-
istíochta againn agus tá suíomh
idirlín againn. An t-aon imní atá

orainn ná nach mbeidh muid in
ann go leor múinteoirí cáilithe a
aimsiú,” arsa Pádraig Kirk,
Príomhfheidhmeannach Choiste
Gairmoideachais Lú.

“Tá an t-uafás oibre déanta
againn ar an togra seo. Rinne muid
suirbhé ar thuismitheoirí an chon-
tae agus measann muid go bhfuil
neart éilimh ann d'oideachas dara
leibhéal lán-Ghaeilge agus ba
mhaith linn an t-éileamh sin a
shásamh.”

Tá sruth Gaeilge i gColáiste Rís i
nDún Dealgan cheana féin ach deir
an Coiste Gairmoideachais gur
aonad ar leith a bheas sa togra nua.

“Tá sé deacair a chreidiúint ach
tá go leor deacrachtaí againn teacht
ar mhúinteoirí cáilithe in ainneoin
an méid dífhostaíochta sa tír.

“Tá deacrachtaí ar leith againn le
hábhair ar nós Eacnamaíocht Baile,
Fraincis, Gaeilge agus le hoidí atá
in ann ábhair a mhúineadh trí

mheán na Gaeilge.
“Chuir muid fógra sa Sunday

Independent [Ba cheart dóibh an
fógra a chur in Gaelscéal, Eag.] sa
samhradh ag lorg múinteoir
Gaeilge do scoil Bhéarla. Fuair
muid CV amháin agus níor tháinig
an duine chuig an agallamh.” 

D'éirigh leo an post a líonadh ó
shin ach de réir Kirk tá imní ar an
gCoiste go gcuirfear moill ar oscailt
an aonaid Ghaeilge mar gheall ar
na fadhbanna atá acu teacht ar
mhúinteoirí cáilithe le togha na
Gaeilge. Dar leis, ní mór daltaí
meánscoile a chur ar an eolas
maidir leis na deiseanna fos-
taíochta a bhaineann leis an
nGaeilge.

Bhí ar an gCoiste síneadh ama a
chur le tairiscint oibre páirtaim-
seartha do mhúinteoirí dara leib-
héal sa chontae le déanaí toisc an
laghad iarrthóirí cáilithe a fuair
siad.

Múinteoirí á lorg 
i gContae Lú
“Deacrachtaí” ann daoine a earcú ar
féidir leo teagasc trí Ghaeilge
Colm Ó Broin

TÁ Coiste Gairmoideachais Chon-
tae Lú ag lorg múinteoirí do dhá
phainéal múinteoireachta dara
leibhéal faoi láthair. Caithfear
foirmeacha iarratais a chur chuig
an gcoiste roimh 4.00in inniu. 

Tá an coiste ag cur dhá phainéal
múinteoireachta le chéile, ceann
do mhúinteoirí lánaimseartha i
mBéarla, sa Mhata agus i dTeicne-
olaíocht Faisnéise agus ceann eile
do ranganna tráthnóna a mhairfidh
tréimhse 12 sheachtain. Ar an dara
painéal tá múinteoiri cáilithe á lorg
chun Gaeilge, Béarla, Mata, Bitheo-
laíocht, Tíreolaíocht, Fraincis agus
Spáinnis a mhúineadh i ranganna a

bheas ar siúl ó 4.00in-6.30in. Bhí ar
an gcoiste síneadh ama a chur leis
an tairiscint don dara painéal mar
gheall ar ghanntanas iarratas.

De réir príomfheidhmeannach
an Choiste, Pádraig Kirk, bhí
deacrachtaí acu teacht ar mhúin-
teoirí atá in ann ábhair a
mhúineadh trí mheán na Gaeilge.

Níl ag éirí leo go leor múinteoirí
Ealaíne, Eacnamaíocht Baile, Teic-
neolaíocht Ábhair agus Fraincise a
aimsiú freisin. Dar le Kirk, tá baol
ann go n-éireoidh an ganntanas
múinteoirí níos measa amach
anseo de réir mar a théann múin-
teoirí ar scor go luath. Is féidir
foirmeacha iarratais a fháil ag
www.louthvec.ie.



Scéalta Chorca 
Dhuibhne
Breandán Mac Gearailt

Neart cainte
ann ach cé a
scríobhfaidh
stair na caide? 
IS minic é ráite go dtagann an maga-
dh go leaba an dáiríre, ach is dócha
go bhféadfá a rá go bhfuil an chaint
atá ar bun le fada fé scríobh stair
Chumann Caide na Gaeltachta ag
teacht go dtí a leaba féin, ó thaobh
an dáiríre de.

Ag cruinniú bliantúil an Chu-
mainn oíche Dé Sathairn seo caite
sna seomraí feistis i bpáirc chaide
Ghallaruis cuireadh anonn go raibh
foireann ar bord le tabhairt fén obair. 

Luadh Dara Ó Cinnéide, Liam Ó
Rócáin, Seán Mac Síthigh agus
Tomás Mac  Gearailt mar dhaoine
atá sásta dul i mbun pinn. 

Dúirt Tomás, Cathaoirleach
Chomharchumann Forbartha Chor-
ca Dhuibhne Teo (CFCDT)  gur rud
maith é go mbeadh an dream seo
mar fho-choiste den gComharchu-
mann. 

Dúirt sé go raibh an t-ábhar seo
luaite ag an dá chruinniú ba dhéanaí
de choiste bainistíochta CFCDT agus
go raibh gach aon duine sásta leis.
Dúradh  go mbeadh sé i gceist, mar
chuid thánaisteach, foireann na
Gaeltachta ó chéad lá a mbunaithe a
roghnú. 

Rognófaí an fhoireann ab fhearr i
ngach paróiste de na cúig paróistí
chomh maith. Bheadh sé i gceist
gach réimse - mionúir, foirne eile fé
aois, coláistí thar lear srl - a bheith
mar chuid den obair. Measadh go
mbeadh an obair curtha i gcrích don
Nollaig 2012. N’fheadar é, ach
bheadh súil agat.

Is beag cur agus cúiteamh in aon
chor a bhí ar bun ag an gcruinniú
mar nach raibh aon iomaíocht
d’oifigí an Chumainn i mbliana mar a
bhí anuraidh. Dúradh go réiteofaí ar
ball cás  bhainistiú fhoireann na sin-
sear. Moladh Tomás Ó Muirc-
heartaigh agus a fhoireann bain-
istíochta agus roghnaithe as a

n-obair i rith na bliana. Dúradh go
mba dhea-chomhartha go raibh
Craobh Chiarrai Thiar tugtha leo níos
luaithe sa lá ag an nGaeltacht in
aghaidh chomhfhoireann Lios
Póil/Abhainn an Scáil sa Daingean.

Dúradh go raibh an fhoireann an-
sásta leis an réiteach a deineadh age
baile agus i gCloch Chionnaola mar a
raibh Comórtas Peile na Gaeltachta i
mbliana. Bhíothas an-bhuíoch dos
na Connallaigh. Bhí gach ní, dúradh,
sár-eagraithe acu.  

Léiríodh ardbhuíochas do Chiarán
Ó Cléirigh ón nDaingean a d’fhág
€30,000 le huacht ag an gcumann.
Socrófar ar ball cén t-aitheantas
buan a thabharfar mar chomhartha
buíochais do Chiarán as a  fhéile.

Tar éis an chruinnithe ba sheo leo
go Tábhairne an Chuinnigh i gCeann
Trá mar a raibh ceiliúradh agus
blaiseadh bia. Bronnadh boinn ar na
sóisir a bhuaigh Roinn 2A an Chon-
tae, ar na mionúir a bhuaigh Roinn
3A an Chontae agus ar na mionúir a
bhuaigh Craobh Chiarraí Thiar. 

B’é Dáithí Ó Sé ó Fhionn Trá
imreoir sinsir na bliana, Eoin M Mac
Gearailt imreoir sóisir na bliana agus
Pádraig ‘óg’ Ó Sé imreoir óg na
bliana. Ainmníodh Eoin M Mac
Gearailt mar an t-imreoir ba mhó
feabhais sna sinsir agus Cathal Ó
Fiannachta mar an t-imreoir sóisir ba
mhó feabhais. 

B’é Brian Ó Móráin an t-imreoir ba
mhó díograise. Is iad an cathaoir-
leach, JJ Corduíbh, agus Muiris Ó
Fiannachta, bainisteoir na sóisear, a
bhronn na boinn agus na gradaim.
Ghabh an cathaoirleach buíochas
leis na himreoirí, leis an gcoiste, leis
na hurraithe agus leis an bpobal as a
dtacaíocht.

An Caomhnóir
amuigh sna
Siopaí
TÁ iris bhliantúil agus Nollag
Fhondúireacht an Bhlascaoid, An
Caomhnóir, sna siopaí ó lar na
seachtaine seo caite. 

Mar is gnách, bíonn téagar in
ábhar na hirise. Gan amhras bíonn  a
fhormhór i nGaolainn agus blas

Béarla uathu siúd gur mór leo
dúchas an Bhlascaoid ach nach
bhfuil Gaolainn acu. 

I mbliana tá cantaí Fraincise
éalaithe isteach agus más fíor, tá blas
na maitheasa ar a raibh le rá ag an
bpeannaire Anne Aufret, amhránaí
aitheanta Briotáinise, fé Thomás Ó
Criomhthain, ‘L’homme des Íles’. 

Tá alt ag Olivier de Bussy ón
nuachtán La Libre Belge fé thuras a
thug sé ar an gceantar an samhradh
seo caite. 

Tá tuairisc chuimsitheach ann ar
imeachtaí na bliana in Aonad an
Bhlascaoid agus aird fé leith ar ócáid
mhór bhliantúil na Fondúireachta,
Ceiliúradh an  Bhlascaoid. Tá cur
síos ar an sparántacht a bhronn an Dr
Mícheál Ó Cearna ar scoláirí óga

áitiúla, Pól Ó Gealbháin agus Aisling
Ní Shúilleabháin. 

Is iar-Bhlascaodach Mícheál a
chruthaigh é féin mar fhear gnímh in
Springfield Mass. Mheiriceá. 

Tagraíonn Bainisteoir Ionad an
Bhlascaoid, Mícheál de Mórdha, dos
na hoibreacha cothabhála agus
caomhnaithe atá tosnaithe ar an
mBlascaod Mór. Tá mír ann fén gcea-
mara atá suite in Ionad an Bhlas-
caoid agus atá dírithe ar an mBlas-
caod Mór. 

Is féidir teacht ar na pictiúirí a
ríomhann sé sin ar www.tg4.ie agus
ansin cliceáil ar Cláir, Aimsir agus
Dún Chaoin faoin teideal Íomhanna. 

Is í an Dún Chaoineach Lís Ní
Dhálaigh ó TG4 a chuir i bhfaras é
agus Pól Ó Gallachóir, Ceannasaí

TG4 a sheol é. 
Ar an ábhar eile atá san iris tá

Máirín Ní Shé ag cur síos ar Chéit Ní
Éigeartaigh, máistreás cniotála, tais-
peántas nua grianghraf san Ionad in
Aibrean 2012, Aimsiú na Scairte
[Phiarais Fheirtéar] le Liam Ó Cuin-
neagáin, Tír na nÓg le Pádraig Ó
Catháin, teacht le chéile na
nDuinnsléibheach, An tOileán sa
Saol Leictreonach, Mianaigh Blae-
navon, Turas Scoile, Michael D san
Ionad, An Béal Bocht, alt fada fén
oileán ag Ray Stagles, buaiteoirí an
Oireachtais, Marie Simonds-Good-
ing, focal ón gCathaoirleach, Pádraig
Feirtéar, agus réimse breá pictiúirí.

Scrogall ar an
mBuailtín
IS ar an mBuailtín/Baile an
Fheirtéaraigh a bhí mír mhíosúil
Scrogall TV, an córas áitiúil teilifíse,
ar an nDomhnach seo caite. “Bhío-
mar ag ceiliúradh bliain a bhunaithe
agus ag súil le roinnt airgid a chnu-
asach tré chrannchur,” arsa Aoibhe
Ní Shuilleabháin ó Lios Póil. 

Bhí athrú poirt an babhta seo mar
gur ceol agus amhráin an chuid ba
mhó cé is móite d’agallamh a dhein
Aoibhe le Mickey Harte. 

Tá aithne ag an saol mór ar Mickey
as Lifear i nDún na nGall. Bhí sé lei-
thscéalach mar nach raibh snas ar a
chuid Gaeilge cé gur ón nGaeltacht a
mháthair. Bíonn clár seachtainúil
ceoil ar Radio OCAC/DCU ‘In Ses-
sion’ ag Aoibhe atá ina mac léinn sa
choláiste. 

Bhí Harte mar aoi ar a clár ag Aoib-
he agus is mar sin a mheall sí Mickey
ó dheas. 

Bhí cnagarnach á bhaint as Tigh
Chatháin mar a raibh an clár dá
thaifeadadh ag an mbanna ceoil dru-
maí ‘Samba’ agus bhí binncheol an
chonsairtín á chur ar fáil ag Cormac
Ó Beaglaoich. 

Bhí cara Aoibhe, Sláine Ní
Chathalláin, duine de láithreoirí
Scrogall, brúidiúil ar feadh an lae ag
cur gach duine ar a suaimhneas. Tá
Sláine, aisteoir agus sár-amhránaí,
ina ‘Cailín Aimsire’ ag TG4 le déanaí
agus i rith na seachtaine seo caite
bronnadh céim mháistreacha uirthi. 

Poist sábháilte ón dtine in Mid-Cork Pallets
Seán Ó Loingsigh

TÁTHAR ag súil go bhfuil poist slán
i monarcha Mid-Cork Pallets i gClu-
ain Droichead i gceantar Mhúscraí
toisc gur sábháladh ionad déan-
túsaíochta pailéad ón dtine a scrios
foirgnimh stórála Dé Domhnaigh
seo caite.

Scriosadh trí cinn de sheideanna
stórála sa tine a tugadh faoi deara
thart ar 7.30 maidin Dé Domhnaigh.

Bhí seacht n-aonad den bhriogáid
dóiteáin ar an láthair ó Mhaigh
Chromtha, Shráid an Mhuilinn,
Bhaile an Chollaigh, Droichead na
Bandan agus Chill Airne. 

Ba ar 7.40 ar maidin a fuair lucht

Bhriogáid Dóiteáin Mhaigh
Chromtha glaoch go raibh monar-
cha Mid-Cork Pallets i gCluain
Droichead tré thine.

Thóg sé 30 nóiméad ar Bhriogáid
Mhaigh Chromtha láthair na tine a
shroichint de bharr seaca agus leac-
oighir a bheith ar an mbóthar siar go
Cluain Droichead atá ceithre mhíle ó
bhaile Mhaigh Chromtha.  Do sciorr
an t-inneall dóiteáin den mbóthar ar
an mbealach. 

Bhí an tine chomh olc sin go raibh
lucht Bhriogáid Mhaigh Chromtha
in ann na lasracha a fheiscint agus
iad ar an mbealach. Chuireadar fios
ar bhriogáidí dóiteáin eile chun
cabhrú leo tabhairt faoin dtine. 

Thug sé cinn d’innill dóiteáin
faoin dtine a chur faoi smacht i rith
na maidine. Bhí tancaer uisce de
chuid Bhriogáid Dóiteáin Dhroic-
head na Bandan ar an láthair. 

Do dhírigh na fir dhóiteáin ar an
ionad déantúsaíochta pailéad a
shábháil, rud a d’éirigh leo a
dhéanamh. 

Dódh leoraí agus dhá fhorc-
ardaitheoir a bhí san ionad stórála sa
tine. Ní fios fós cé mhéid damáiste
atá déanta go díreach ó thaobh air-
gid de go dtí go mbeidh measúnú
curtha i gcrích ag lucht árachais.

Thug Príomhfheidhmeannach
Mid-Cork Pallets, Seán Ó Liatháin, le
fios go mbeadh an fhoireann de 80

duine ar ais i mbun oibre i rith na
seachtaine seo.

Bhí oibrithe ón mBord Soláthair
Leictreachais ar an láthair Dé Luain
chun an chumhacht a cheangal arís
tar éis di a bheith gearrtha i rith na
tine.

Tá sé i gceist na hionaid stórála a
scriosadh sa tine a atógáil san athbh-
liain.

Ba i 1978 a bunaíodh gnó Mid-
Cork Pallets i gCluain Droichead. Is é
an comhlacht ceann de na príomh-
dhéantóirí paileád atá aitheanta in
Éirinn agus thar lear.

Tá ionad stórála agus dáilte ag an
gcomhlacht chomh maith i nDún
Búinne i gContae na Mí.

Daidí na Nollag ag tabhairt 
bronntanas do pháistí ag Cóisir
Mhór na Nollag a bhí ar siúl sa
Rinn le déanaí.



Tír Chonaill
Imní léirithe
faoi thuirbíní
gaoithe na
nGleannta
Danny Brown

BHÍ cruinniú mór sna Gleannta
oíche Dhomhnaigh le deis a thab-
hairt do dhaoine labhairt amach
faoina gcuid imní faoi fheirm mhór
thuirbíní gaoithe atá beartaithe don
cheantar.

Cé gur tharraing an forbróir siar
iarratas pleanála don fheirm i mí an
Mhárta nuair a chuir Comhairle Con-
tae Dhún na nGall coinníollacha ar
an fhiontar, beidh iarratas eile don
tionscnamh céanna ag teacht roimh
an Chomhairle go luath an mhí seo
chugainn.

Tá pleananna ag na forbróirí 25
tuirbín gaoithe atá 99m in airde a
thógáil sa cheantar thart ar an tSrath
Buí, cúpla míle taobh amuigh de na
Gleannta.

Go dtí seo, tá 33 duine áitiúil ag
gearán leis an Chomhairle, chomh
maith le heagraíochtaí mar an
Taisce, an tSeirbhís Páirceanna
Náisiúnta agus Fiadhúlra, an
Chomhairle Oidhreachta, Iascaigh
Intíre na hÉireann, an Roinn
Comhshaoil, agus Tionscadal Athb-
hunaithe an Iolair Fhíréin.

Tá na gearáin bunaithe ar chomh
cóngarach atá tithe do na tuirbíní
gaoithe agus an tionchar a bheas acu
ar shláinte an phobail agus ar na
himpleachtaí a bheas acu ar chúrsaí
turasóireachta sa cheantar.

Chomh maith leis sin, tá roinnt
daoine ag gearán faoin chur isteach a
tharlóidh le linn don fheirm bheith á
tógáil.

Meastar go gcaithfear 73,000 m
cúbach de mhóin a bhaint amach as
an chaorán leis na tuirbíní seo a
thógáil agus tá roinnt daoine á chur
seo i gcomparáid leis na teorain-
neacha a chuirtear ar dhaoine atá ina
gcónaí i Limistéar faoi Chaomhnú
Speisialta.

Deir Grúpa Caomhnaithe Ghaoth
Barra, ceann de na grúpaí áitiúla atá
ag déanamh ionadaíochta ar son na
ndaoine atá in éadan na feirme, go

bhfuil eagla orthu go gcaithfidh
daoine a gcuid tithe a fhágáil ar
mhaithe lena gcuid sláinte má thug-
tar cead pleanála don fheirm
ghaoithe agus go scriosfadh sé sin
ceantar ina bhfuil meas iontach ar an
chultúr áitiúil. 

Cruinniú ag
Fóram Phobal
na Gaeilge 
Katie McGreal

BEIDH an chéad chruinniú eile ag
Fóram Phobal na Gaeilge ar an
gCéadaoin, 18 Eanáir 2012 ag 2in in
Oifigí Chomhairle Cathrach Dhoire
ar Bhóthar na Trá. Pléifear Cathair
Chultúir 2013 agus Seachtain na
Gaeilge 2012 go príomha ag an gcru-
inniú.

Is fóram ionadaíoch é atá comhd-
héanta de ghrúpaí, eagraíochtaí agus
dhaoine aonair atá ag obair in earnáil
na Gaeilge i gceantar na Comhairle
Cathrach. Bíonn na cruinnithe seo
acu chun tuiscint níos fearr a fháil ar
sholáthar reatha na Gaeilge sa
cheantar comhairle seo, chun
deiseanna comhoibre a aithint agus
chun Plean Gníomhaíochta Teanga
don cheantar seo a phlé d’fhonn cur
le fás agus forbairt na teanga amach
anseo. Tá ionadaithe ó eagraíochtaí
éagsúla ar an bhfóram: Comhairle
Cathrach Dhoire, Cultúrlann Uí
Chanáin, Cumann Gaelach Chnoc na
Rós, Ollscoil Uladh, Pobal, Gaelscoil
Éadain Mhóir, Gaelscoil na Daróige,
Bunscoil Cholm Cille agus eile. 

Tá fáilte roimh chách agus iarrtar
ar dhaoine ar mhaith leo bheith i
láthair scéala a chur chuig Pól Ó
Frighil. Seol ríomhphost chuig
gaeilge@derrycity.gov.uk nó cuir
glaoch ar 028/048 71376579.

Fáilte roimh
eolas ar
imeachtaí
Gaeilge i
nDoire
TÁ féilire d’imeachtaí Gaeilge i
nDoire déanta ag Comhairle
Cathrach Dhoire ar an suíomh idirlín
acu www.derrycity.gov.uk/gaeilge.
Cuireann siad imeachtaí mar ran-
ganna agus imeachtaí cultúrtha atá
ar siúl i saol na Gaeilge san fhéilire,
chomh maith le nuashonrúcháin
faoi sheirbhísí Gaeilge na Comhairle
Cathrach. 

Ag deireadh gach mí, is féidir aon
eolas faoi imeacht atá á eagrú agat
nó ar chuala tú trácht air a sheoladh
chucu ionas go mbeadh sé san
fhéilire don mhí ina dhiaidh sin.
Cuirfear fáilte roimh eolas d’fhéilire
mhí Eanáir 2012 anois. Is féidir na
sonraí a sheoladh chuig Pól Ó
Frighil, Oifigeach Gaeilge sa
Chomhairle Cathrach ag
gaeilge@derrycity.gov.uk nó scairt a
chur air ag 028/048 71376579.

Cúrsaí Chuan
an Daingin
Bhuail oifigigh ó Roinn na Mara, baill
de Choiste Comhairleach Chuan an
Daingin agus iascairí le chéile sa
Daingean ar an Aoine seo caite le
cúrsaí iascaigh agus Cuan an Daingin

a phlé. Cé go bhfuil sé mar
thosaíocht ard sa rannóg feabhas a
chur ar an mbealach isteach go Cé an
Daingin is baolach nach mbeidh
€14m ar fáil don obair ar feadh
tamaill, arsa oifigeach de chuid na
Roinne. 

Ba léir dóibh siúd eile a bhí i
láthair gurbh bheag an mhaith bhei-
th ag tarrac achrainn fén ábhar agus

fágadh mar sin an scéal. 
Chuir oifigeach eile ón Roinn in

iúl gur fé bhainisteoirí Chomhairle
Contae Chiarraí a bhí soiléiriú a
chur ar fáil fé úinéireacht an
tseanchlós bád sa Daingean. 

Cé go ndúradh gur measadh go
raibh sé sin réitithe fadó cuireadh in
iúl go raibh súil go mbeadh go
luath.     

Cnuasach ‘ríordánúil’ seolta ag
lucht ‘ríordánaithe’
Seán Ó Loingsigh

AG seoladh an leabhair Seán Ó
Ríordáin - Na Dánta i gColáiste na
hOllscoile, Corcaigh cuireadh síos
ar an dtionchar a bhí ag an Ríordá-
nach ar an dteanga, daoine a bheith
‘ríordánaithe’, agus cúinne
‘ríordánúil’ a bheith bainte amach
aige i seomraí na litríochta.

B’é an file Louis de Paor a sheol an
leabhar - cnuasach uile an Ríordá-
naigh atá foilsithe ag Cló Iar-Chon-
nacht - ag ócáid a d’eagraigh Ionad
na Gaeilge Labhartha in Áras Uí
Rathaille.

Thug Stiúrthóir Ionad na Gaeilge
Labhartha, Pól Ruiséal, le fios don
slua mór a bhí i láthair i Seomra
Caidrimh an Árais, gur iar-mhac
léinn Gaelainne de chuid na
hollscoile ab ea Louis de Paor, a bhí
mar eagarthóir sna 1980í ar an iris
filíochta Innti a bhunaigh na filí
Michael Davitt, Nuala Ní Dhomh-
naill, Liam Ó Muirthile agus Gabriel
Rosentock i 1970.

“Ócáid mhór i saol file is ea é, fiú
amháin más i ndiaidh a bháis é,
nuair a fhoilsítear a chuid dánta ar
fad in aon leabhar amháin,” a dúirt
Louis de Paor. “Comhartha ómóis”
ab ea é agus “is beag file a thuil-

leann an t-ómós sin,” a dúirt sé.
Measann de Paor go bhfuil an

fhorbairt a tháinig ar fhilíocht an
Ríordánaigh níos soiléire nuair a
léitear an t-iomlán i ndiaidh a
chéile. Thagair sé don bhflosc agus
don aiteas chomh maith leis an
“aibhléis teangan” agus an
“uaillmhian samhlaíochta” atá sna
dánta ón leabhar Eireaball Spi-
deoige.

“Braithimid ina dhiaidh sin an
lomadh anuas agus an
fhoirmeálacht shnoite, an t-údarás
dochreidte samhlaíochta agus tean-
ga atá ar gach leathnach geall leis in
Brosna.”

Chuir sé síos ar an gcaolú leanú-
nach atá sna cnuasaigh Línte Liombó
agus Tar Éis mo Bháis. “Tá guth an
Ríordánaigh fós ag labhairt iontu-san
chomh so-aitheanta is a bhí sé agus é
i mbarr a mhaitheasa, ach go
mbraithimid anois an tost ag teacht
lastuas de níos minicí.”

Ag labhairt dó ag an ócáid seolta,
ghabh eagarthóir an leabhair, an tOl-
lamh Seán Ó Coileáin, buíochas le
muintir Uí Ríordáin ó Chorcaigh a bhí
i láthair de bharr an chúnaimh a
chuireadar ar fáil dó féin nuair a bhí
sé ag scríobh an leabhar beathais-
néise ‘Seán Ó Ríordáin, Beatha agus

Saothar’.
Rugadh agus tógadh Seán Ó

Ríordáin i mBaile Bhúirne i 1916 agus
bhog an chlann go hInis Cara lámh
leis an gcathair nuair a bhí sé 15
bliana d’aois. Fuair sé bás i 1977.

Mhol an Coileánach an leabhar is
déanaí atá foilsithe ag Cló Iar-Chon-
nacht: “Caithfidh mé a rá le breith i
do láimh ar an leabhar, mura
mbeadh ann ach ball troscáin, gur
leabhar álainn ar fad is ea é.”

Tá 62 pictiúr leis an ealaíontóir
Seán Ó Flatharta as Inis Mór Árann
curtha leis na dánta sa leabhar, agus
bhí na saothair ar taispeáint sa Seom-
ra Caidrimh faoin dteideal ‘Nótaí
Ciúnais’.

“Mura mbeadh ann ach an
phortráid den Ríordánach féin atá ar
an gclúdach, is léiriú agus léamh ann
féin é ar an Ríordánach, léamh atá
déanta aige nó tuiscint atá fachta aige
ón saothar a bheith léite aige,” a dúirt
an tOllamh Ó Coileáin. 

Tá an leabhar ar díol sna siopaí ar
€18 nó is féidir é a cheannach ar líne
ón suíomh www.cic.ie. Díoladh gach
cóip a bhí ar fáil ag an seoladh agus
bhí éileamh mór ar shaothair Uí
Fhlatharta chomh maith. Coinneofar
na saothair ar taispeáint in Áras Uí
Rathaille go dtí mí na Nollag 2012.

Buachaill óg ag fáil réidh do chomórtas iomrascáil súmó ag Cóisir Mhór na Nollag a bhí ar siúl sa Rinn le déanaí. 

Imní léirithe
faoi thuirbíní
gaoithe na
nGleannta
Danny Brown

BHÍ cruinniú mór sna Gleannta oíche
Dhomhnaigh le deis a thabhairt do
dhaoine labhairt amach faoina gcuid
imní faoi fheirm mhór thuirbíní
gaoithe atá beartaithe don cheantar.

Cé gur tharraing an forbróir siar
iarratas pleanála don fheirm i mí an
Mhárta nuair a chuir Comhairle Con-
tae Dhún na nGall coinníollacha ar an
fhiontar, beidh iarratas eile don tion-
scnamh céanna ag teacht roimh an
Chomhairle go luath an mhí seo
chugainn.

Tá pleananna ag na forbróirí 25
tuirbín gaoithe atá 99m in airde a
thógáil sa cheantar thart ar an tSrath
Buí, cúpla míle taobh amuigh de na
Gleannta.

Go dtí seo, tá 33 duine áitiúil ag
gearán leis an Chomhairle, chomh
maith le heagraíochtaí mar an Taisce,

an tSeirbhís Páirceanna Náisiúnta
agus Fiadhúlra, an Chomhairle
Oidhreachta, Iascaigh Intíre na
hÉireann, an Roinn Comhshaoil,
agus Tionscadal Athbhunaithe an
Iolair Fhíréin.

Tá na gearáin bunaithe ar chomh
cóngarach atá tithe do na tuirbíní
gaoithe agus an tionchar a bheas acu
ar shláinte an phobail agus ar na him-
pleachtaí a bheas acu ar chúrsaí
turasóireachta sa cheantar.

Chomh maith leis sin, tá roinnt
daoine ag gearán faoin chur isteach a
tharlóidh le linn don fheirm bheith á
tógáil. Meastar go gcaithfear 73,000
m cúbach de mhóin a bhaint amach

as an chaorán leis na tuirbíní seo a
thógáil agus tá roinnt daoine á chur
seo i gcomparáid leis na teorain-
neacha a chuirtear ar dhaoine atá ina
gcónaí i Limistéar faoi Chaomhnú
Speisialta.

Deir Grúpa Caomhnaithe Ghaoth
Barra, ceann de na grúpaí áitiúla atá
ag déanamh ionadaíochta ar son na
ndaoine atá in éadan na feirme, go
bhfuil eagla orthu go gcaithfidh
daoine a gcuid tithe a fhágáil ar
mhaithe lena gcuid sláinte má thug-
tar cead pleanála don fheirm
ghaoithe agus go scriosfadh sé sin
ceantar ina bhfuil meas iontach ar an
chultúr áitiúil. 

Gaoth Dobhair

Scoil Gheimhridh
Frankie Kennedy
Tomás Ó Cuireáin

CUIRFEAR tús le Scoil
Gheimhridh Frankie Kennedy i
nGaoth Dobhair De Máirt, 27 Nol-
laig 2011 agus leanfaidh sé ar
aghaidh go dtí Dé Domhnaigh, 1ú
Eanáir, 2012.  Tá réimse leathan
imeachtaí eagraithe don fhéile i
mbliana, idir ranganna ceoil
uirlise, amhránaíocht agus damh-
saí, léachtaí, scannain, imeachtaí
do pháistí agus sraith de
choirmeacha ceoil d’ard-
chaighdeán le ceoltóirí mór le rá as
Éirinn agus as tíortha eile.

Beidh na himeachtaí uilig ar siúl
i nGaoth Dobhair agus beidh cúig
ionad á n-úsáid i mbliana:  Ionad
Cois Locha, Dún Lúiche; Errigal
Hostel, Dún Lúiche; Óstán an
Chúirt, Gaoth Dobhair; An Chran-
nóg, Doirí Beaga; agus Ionad
Naomh Pádraig, Dobhar.

Is é Ben Lennon as Liatroim,
cara de chuid Frankie Kennedy
agus fidléir a bhfuil ardmheas air,
a sheolfaidh an 18ú Scoil
Gheimhridh Frankie Kennedy. Tá
Ben ar dhuine de na ceoltóirí is
ansa le lucht an cheoil thraidisiún-
ta agus bronnadh Gradam Saoil
TG4 air le gairid. Bhí an-urraim ag
Frankie Kennedy do Ben Lennon,
mar dhuine agus mar cheoltóir, dá
bhrí sin tá an Scoil Gheimhridh
den bharúil go bhfuil se iontach
fóirsteanach gurb é Ben atá ag
oscailt imeacht na bliana seo.

Gradam Francie
Mooney
Tá ainm Francie Mooney in airde
le fada mar dhuine a rinne a chion
féin ar son na hamhránaíochta
Gaeilge. I measc na n-amhrán a

scríobh sé bhí, “An Barbara Allen”,
“Gleanntáin Ghlas’ Ghaoth Dob-
hair” agus “Mo Ghloine Uisce
Beatha”.  Anuraidh, chruthaigh
Scoil Gheimhridh Frankie
Kennedy Gradam Francie
Mooney le haitheantas a thabhairt
do cheoltóir nó d’amhránaí a
bhfuil an Ghaeilge mar chuid
thábhachtach dá shaothar.  Rogh-
naíodh an t-amhránaí agus
cumadóir Paul Brady mar chéad
bhuaiteoir an ghradaim. Le
hómós a léiriú dá shaothar agus
dá thiomantas don Ghaeilge, ta an
gradam á bhronnadh ar Pheadar Ó
Riada i mbliana.  Tá a shaol caite
ag Peadar ag plé le ceol a cheantair
dhúchais, Cúil Aodha i gCorcaigh.
Le cois a bheith mar Stiúrthóir ar
Chór Chúil Aodha le breis is daic-
head bliain agus, le gairid, ar Chór
na mBan, tá roinnt albam eisithe
ag Peadar chomh maith, “Amidist
These Hills”, cuir i gcas, agus
“Triúr”, a fuair moladh mór nuair
a eisíodh é le gairid. 

Déanfar an gradam seo a bhron-
nadh in Ionad Naomh Pádraig,
Dobhar, Gaoth Dobhair Dé
Sathairn 31 Nollaig ag 2.00in.  

Cruinniú ar an
Chlochán Liath faoi
ghéarchéim na
Scoileanna Beaga
Danny Brown

BHÍ cruinniú ar an Chlochán Liath
oíche Luain leis an ghéarchéim sna
scoileanna beaga tuaithe a phlé.

Tháinig ionadaithe poiblí, boird
bhainistíochta scoileanna, múin-
teoirí agus tuismitheoirí le chéile
lena míshástacht leis na ciorruithe
is déanaí a d’fhógair an tAire
Oideachais a léiriú.

Bhí cuid mhaith de na daoine a
bhí i láthair míshásta nach raibh
Dinny McGinley, an tAire Gaeltach-
ta agus TD don cheantar, i láthair
ag an chruinniú.

Tá bunscoileanna ar fud na con-
tae ag cailleadh múinteoirí cúnta
agus beidh líon na bpáistí sa rang
ag ardú de réir a chéile.

Sna meánscoileanna tá múin-
teoirí gairmthreorach á gcailleadh
agus ciallaíonn sé sin go mbeidh
níos mó sna ranganna ansin fosta.

Bhí eagla ar chuid de na daoine a

labhair ag an chruinniú nach raibh
anseo ach an tús agus go raibh
buiséad chomh trom céanna le
teacht amach ar an bhliain seo
chugainn agus go mbeadh níos mó
ciorruithe san earnáil oideachais ar
an bhealach.

Cé go raibh caint ann roimh an
chruinniú go raibh tuismitheoirí ag
smaoineamh ar pháistí a thabhairt
amach as na scoileanna ar feadh
tréimhse mar agóid, níor tógadh an
cheist ag an chruinniú ach dúradh
fosta go raibh sé luath san fheach-
tas agus go raibh cuid mhór
roghanna roimh dhaoine.

D’iarr Piaras Ó Dochartaigh, TD
ar an scaifte tacaíocht a thabhairt
le bunú grúpa a dhéanfadh troid ar
son oideachas tuaithe ar fud na
contae, nó ar fud na tíre ó tharla go
bhfuil an brú ar gach ceantar
tuaithe sa tír agus go ndéanfar
dochar millteanach don earnáil má
leantar leis na ciorruithe. 

An ceoltóir Frankie Kennedy
1955 - 1994

Altan, a bheidh ar stáitse in Ionad Chois Locha ar 1ú Eanáir ag 8.30in mar chuid de Scoil Gheimridh Frankie Kennedy

Vernon Croaker, rúnaí Stáit TÉ don fhreasúra le grúpa a bhí ag an gcruinniú in oifigí POBAL ar an Déardaoin. 

www.oideachas.gaelsceal.ie

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

Sraith phictiúir – Caitheamh Aimsire
Uair sa mhí beidh Gaelscéal ag cur sraith phictiúr ar fáil. Is é an aidhm atá leis an tsraith phictiúir aonarach, spreagúil agus dhathúil seo ná
go mbeidh daltaí in ann cleachtaí a dhéanamh ar conas comhrá a dhéanamh bunaithe ar shraith phictiúir ón chéad bhliain ar aghaidh.

OSPS - Oideachais Shóisialta Phearsanta agus slÁinte

www.oideachas.gaelsceal.ie

Tuilleadh ábhair do mhúinteoirí 
agus do dhaltaí le fáil ag
www.oideachas.gaelsceal.ie

Caithfidh muid déileáil le cáineadh
agus moladh ar bhonn laethúil.
Léann muid leabhair agus ailt a
mhaíonn nár cheart daoine a
cháineadh agus gur cheart dúinn iad
a mholadh. Is deacair déileáil le
cáineadh. Is féidir leis an cháineadh
goilliúint ar dhuine, go háirithe má
tá lagmheas agat ort féin. Tá
cineálacha difriúla cáinte ann:

Léirmheastóireacht chuiditheach
Is é aidhm na léirmheastóireachta

cuidithí ná cúnamh a thabhairt do
dhaoine. Sampla de cháineadh
cuiditheach ná nuair a dhéanann
múinteoir léirmheas ar d'obair
bhaile, obair ranga agus scrúduithe.
Tríd an cháineadh a dhéanann an
múinteoir is féidir leat feabhas a
chur ar do chuid oibre. Is ceart díriú

ar na pointí a luann sí, iad a fheabh-
sú agus tairbhe a bhaint as an méid a
dúirt sí. Déanann an múinteoir an
cáineadh mar tá sí ag iarraidh ort
torthaí maithe a fháil. 

Is féidir leis an léirmheastóireacht
chuiditheach bheith chun leasa
duine má úsáidtear i gceart é. Is
féidir le cairde agus leis an teagh-
lach léirmheastóireacht
chuiditheach a dhéanamh ort agus
is féidir leatsa léirmheastóireacht
chuiditheach a dhéanamh orthusan.

Léirmheastóireacht Dhiúltach
Is féidir leis an léirmheastóireacht

dhiúltach goilliúint ar dhaoine. Go
minic nuair a dhéanann daoine
léirmheastóireacht dhiúltach is
mian leo an duine eile a mhaslú
ionas go mothóidh siad go dona
fúthu féin. Sampla den léirmheast-
óireacht dhiúltach ná duine ag
insint do dhuine eile go bhfuil a
smideadh ag breathnú go
huafásach. Go hiondúil déanann
daoine léirmheastóireacht dhiúl-
tach mar go mothaíonn siad go dona
fúthu féin. Má dhéanann duine
léirmheastóireacht dhiúltach ort
cuimhnigh go bhfuil siad á déanamh

mar go mothaíonn siad go dona
fúthu féin. 

Moladh
Is rud simplí, cumhachtach é an

moladh. Mothaíonn daoine go maith

nuair a fhaigheann siad moladh. Tá
buntáistí go leor ag baint le moladh a
thabhairt, mar shampla ardmheas
ort féin agus féinmhuinín. Nuair a
bhíonn tú ag moladh duine tá sé táb-
hachtach a bheith macánta faoi. Níl

aon mhaith le moladh a thabhairt do
dhuine mura bhfuil tú macánta faoi.
Tá sé deacair ag daoine áirithe
glacadh le moladh. Má fhaigheann
tú moladh, bain taitneamh as agus
glac buíochas as.

Cáineadh agus Moladh

Gníomhaíocht 
Déan iarracht an ceithre abairt seo a leanas a athrú ó cháineadh go
moladh.

1. Cad a tharla do do ghruaig? Tá an chuma air gur búistéir a ghearr 
do ghruaig! 

_______________________________________________________________________________________

_______________________________________________________________________________________

2. Tusa ag casadh amhráin ag an cheolchoirm? Ní chasfaidh tú 
coirnéal! 

_______________________________________________________________________________________

_______________________________________________________________________________________

3. Tharraingeodh mo dheirfiúr trí bliana d’aois pictiúr níos fearr ná an 
pictiúr atá tarraingthe agatsa! 

_______________________________________________________________________________________

_______________________________________________________________________________________

4. Ní bhainfidh tú A amach ar an  tionscnamh sin. Níl sé sách maith.

_______________________________________________________________________________________

_______________________________________________________________________________________

Obair sa Rang
Déan liosta de shamplaí den
léirmheastóireacht
chuiditheach agus den
léirmheastóireacht dhiúltach. 

OSSP - Oideachas Saoránach Sóisialta Polaitiúil

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

www.oideachas.gaelsceal.ie

Gníomhaíocht bunaithe ar
chúrsaí agus páirtithe polaitiúla

Gníomhaíocht 
1. Mar ghrúpa roghnaigh ceist 

thábhachtach. Tá cúig 
nóiméad agaibh chun 
cinneadh a dhéanamh. 
Is féidir an cheist a bheith 
bunaithe ar:

• Rud éigin a chuireann 
fearg oraibh

• Rud éigin a cheapann sibh 
atá míchothrom

• Rud éigin atá sibh in ann 
a athrú

• Rud éigin ba cheart a 

bheith athraithe
• Rud éigin a mothaíonn 

sibh láidir faoi.

Is féidir ceist a bhfuil taithí
agaibh féin air a roghnú. Seans go
mbainfeadh sé leis an scoil, leis

an bpobal nó leis an mbaile a
bhfuil sibh i bhur gcónaí ann.
B’fhéidir gur ceist chothro-
maíochta agus chomhionannais a
bheadh ann nó ceist a ardaíodh i
ranganna roimh ré. Bhur
gcomhairle féin.

3. Ar an mbileog oibre Forógra
Páirtí, caithfidh tú trí phointe a
scríobh síos faoin gceist tháb-
hachtach a roghnaigh sibh agus a
rá cén fáth gur roghnaigh sibh é.
Cén fáth gur cheart do dhaoine
tacú le bhur bpáirtí?

4. Anois go bhfuil ainm páirtí,
lógó agus ceist thábhachtach a
mothaíonn bhur bpáirtí láidir faoi
roghnaithe agaibh, cén chaoi a
ndéanfaidh sibh feachtas chun
poiblíocht a fháil le haghaidh
bhur gceiste agus chun daoine a
spreagadh le vótáil daoibh? Céard
iad bhur straitéisí feach-
tasaíochta?

5. Cén chaoi a gcuireann sibh
sibh féin i láthair i rith an fheach-
tais? Cuimhnigh go mbeidh
daoine ag vótáil DAOIBHSE agus
ar son bhur gceiste. Cad é an
íomhá atá sibh ag iarraidh a chur i
láthair nuair a bhreathnaíonn
daoine oraibh? 

Nuair atá an ceacht
críochnaithe ag na daltaí,
fiafraigh de cheannairí na bpáir-
tithe a gcuid oibre a ghreamú den
bhalla. Cuir i láthair an t-ábhar os
comhair an ranga agus labhair ar a
bhfuil déanta. 

(Gníomhaíocht cruthaithe ag 
Conor Harrison agus PDST) 

2. Nuair a roghnaíonn sibh an cheist tá sibh chun páirtí polaitíochta a bhunú in éineacht le daoine eile a
mhothaíonn láidir faoin gceist chéanna. Tá deich nóiméad ag an ngrúpa chun cinneadh a dhéanamh ar ainm
bhur bpáirtí polaitíochta agus chun lógó a dhearadh. Líonaigí isteach é ar bhileog oibre  Lógó Páirtí / Siombail.
Ainmnigh ceannaire páirtí taobh istigh den ghrúpa. Caithfidh sibh prionsabail agus sluán a bhunú. Tabharfaidh
na prionsabail le fios cé atá in ann a bheith páirteach sa pháirtí. An bhfuil polasaí agaibh ar chomhionannas? Cén
chaoi a ndéannann sibh cinneadh? Déan sluán atá feiliúnach do phrionsabail agus do pholasaithe an pháirtí.

Seo cuid de na siombailí / lógónna atá ag na príomhpháirtithe polaitíochta in Éirinn. Tá páirtithe ann freisin,
cosúil leis an gComhar Críostaí, an Páirtí Cumannach, Muintir na hÉireann, an Páirtí Sóisialach Náisiúnach,
Páirtí an Dlí Nádúrtha, Sinn Féin Poblachtach, Socialist Workers Party agus Páirtí na nOibrithe srl.

Úsáid an bosca thíos chun ainm do pháirtí agus an tsiombail a chur in iúl. Mínigh céard a chiallaíonn an 
tsiombail.

Lógó Páirtí / Siombail Roghnaigh muid an tsiombail / lógó seo mar: 

Nóta do mhúinteoirí

Tabharfaidh an ceacht seo
deis do dhaltaí tuiscint a fháil
ar conas a fhoirmítear páirtithe
polaitíochta. Cuirfear béim ar
chúrsaí atá tábhachtach do na
daltaí féin agus ar dhóigheanna
le daoine eile a chur ar an aird-
eall faoi na cúrsaí sin. Mar
chuid den cheacht smaoi-
neoidh na daltaí ar straitéis
feachtasaíochta le fógraíocht a
dhéanamh ar cheisteanna táb-
hachtacha agus le daoine a
spreagadh le vótáil dóibh. Cuir
teorainn chúig nóiméad le gach
tasc chun fócas a thabhairt do
na daltaí. Ba cheart gur leor
ama é sin le haghaidh aiseolais
ar an ngníomhaíocht. B’fhéidir
go dteastódh leidíocht ó chuid
de na grúpaí chun iad a chur ag
smaoineamh faoi céard a
chaithfidh siad a dhéanamh.
Tabhair cóip de lógó na bpáir-
tithe do gach grúpa agus
leathanach forógra.

SRAITH PICTIÚR 3 
FOCLÓIR
1. Aerfort Bhaile Átha Cliath
2. Lár na cathrach
3. Timpeall na cathrach 
4. Na Radhairc shuimiúla
5. An túr solais
6. An zú
7. Páirc an Fhionnuisce
8. Staid nua an Aviva
9. Béile i mbialann deas
10. Dráma 

CEISTEANNA
1. An gceapann tú gur bhain siad 

taitneamh as an lá?
2. An dtaitneodh turas mar seo 

leatsa?
3. Cá ndeachaigh tú ar laethanta 

saoire anuraidh?
4. An raibh tú riamh ag gairdín na

n-ainmhithe/an Zú?

NATHANNA BREISE 
• I dtosach báire
• Ina dhiaidh sin
• Tar éis tamaill
• Ag deireadh an lae
• Bhuel…
• De réir dealraimh 
• Bhí siad caite amach!
• Is léir gur bhain gach duine 

an-taitneamh as an lá!
• Bhí na cailíní stiúgtha leis an 

ocras

Múinteoirí féachaigí ar leathanach facebook Chomhar na Múinteoirí
Gaeilge chun cóip de bhileog oibre do dhaltaí atá oiriúnach do na sraith pic-
tiúr a fháil don rang

AN CÚLÚ EACNAMAÍOCHTA – ÉIRE 2012 –
CÉARD A THARLA?

Ailt chabhracha bunaithe ar ‘Ábhar
beagáinín níos deacra’ don Bhéaltriail 2012’
An cúlú eacnamaíochta
Ní féidir a shéanadh go bhfuil drochbhail ar chúrsaí eacnamaíochta na tíre seo faoi láthair. Bhí
airgead againn go flúirseach cúpla bliain ó shin, le linn ré an Tíogair Cheiltigh, ach tá an ré sin thart
anois agus an tíogar imithe uainn! Is fadhb mhór í an cúlú eacnamaíochta in Éirinn inniu dar liom
mar tá go leor daoine dífhostaithe agus míshásta. Rinne an rialtas go leor leor ciorruithe le cúpla
bliain anuas agus tá scata daoine ag fulaingt de bharr na gciorruithe sin. D’eascair a lán fadhbanna
as an gcúlú eacnamaíochta. Tá go leor daoine dífhostaithe anois. Tá a lán daoine óga ag dul ar
imirce anois chomh maith. Tá aithne agamsa ar chúpla duine ó mo cheantar féin a d’imigh chun na
hAstráile anuraidh. Tá súil agam nach mbeidh orm féin dul ar thóir oibre thar lear nuair a bheidh an
scoil fágtha agam. Lá i ndiaidh lae anois, cloistear scéalta sna meáin faoi mhonarchana ag dúnadh,
oibrithe á ligean chun bealaigh, rátaí dífhostaíochta ag ardú. Táim tinn tuirseach de na scéalta seo!

Na difríochtaí a thug mise faoi deara i mo shaol
Cinnte, chuir an cúlú eacnamaíochta isteach ormsa. Déarfainn go raibh éifeacht ag an gcúlú ar gach
duine in Éirinn, beagnach. I mo cheantar féin thug mé faoi deara gur dhún go leor siopaí áitiúla síos
an bhliain seo caite. Chomh maith leis sin, ní thugann mo thuismitheoirí airgead póca dom a thuil-
leadh. Ach tuigim nach féidir leo. Caithfimid a bheith níos cúramaí faoi chúrsaí airgid anois. An
samhradh seo caite, fuair mé post samhraidh chun roinnt airgid a shaothrú dom féin. Bhí an t-ádh
liom an post a fháil mar níor éirigh le go leor de mo chairde post a fháil, bhí cúrsaí chomh dona sin!
Tá an t-ádh dearg liom freisin mar tá mo thuismitheoirí
fós ag obair, buíochas le Dia.  

Cén réiteach atá ar na fadhbanna seo?
Bhuel, níl a fhios agam chun a bheith macánta. Caithfidh
mé a admháil, nach bhfuil mórán suime agam sna cúrsaí
seo agus nach dtuigim cúrsaí eacnamaíochta ró-mhaith
ach an oiread.  Ach is dócha go gcaithfimid a bheith
dóchasach faoi chúrsaí mar ní bhíonn in aon rud ach seal,
mar a deir an seanfhocal agus is dóigh liom gur fíor dó. 

CÚINNE NA TEICNEOLAÍOCHTA
Bain triail as an tasc seo le rang idirbhliana 

• Foghlaimeoidh na daltaí conas íomhánna a aimsiú/úsáid ón idirlíon
• Cuirfidh siad snas ar a gcuid scileanna ríomhaireachta trí mheán na Gaeilge
• Is modh maith é seo chun dul siar a dhéanamh ar thopaic atá déanta cheana féin 
• Ag deireadh na bliana beidh fillteán deas acu don Ghaeilge

Roghnaigh topaic éigin atá clúdaithe agat sa rang don seisiún m. sh: ‘An Caitheamh Aimsire is
Fearr Liom’, ‘ An Clár Teilifíse is Fearr Liom’. 

Bí cinnte tascanna agus treoracha soiléire a thabhairt don rang, mar shampla:

Chun lán-mharc a ghnóthú don tasc seo caithfidh tú;
1. Alt a scríobh ar an topaic  [150 focal ar a laghad]
2. Úsáid a bhaint as 4 íomhá
3. clónna difriúla [fonts] a úsáid 
4. Leas a bhaint as Wordart don teideal
5. Bheith fíor-chúramach faoi litriú agus rialacha gramadaí na Gaeilge sa phíosa

CONAS ÍOMHÁ A AIMSIÚ & A ÚSÁID
1. Téigh chuig www.google.ie

2. Osclóidh leathanach mar seo
• Cliceáil ar ‘Gaeilge’
• Cliceáil ar Íomhánna
• Cuardaigh an íomhá atá uait

3. Déan deas-chliceáil ar an
Íomhá agus roghnaigh ‘Save as’
nó ‘ Copy’ 

4. Má roghnaíonn tú ‘copy’ beidh 
tú ábalta ‘paste’ a dhéanamh sa doiciméid.
Nó má roghnaíonn tú ‘Save as’ téigh chuig ‘insert’ pictiúr chun an íomhá a chur 
isteach i do dhoiciméid.  

Nathanna deasa le foghlaim
Ní bhíonn in aon rud ach seal
Tá an t-ádh dearg liom
Caithfidh mé a admháil
Ní féidir a shéanadh 

Forlíonadh na Múinteoirí ó Chomhar na Múinteoirí Gaeilge

Foclóir
Athrú ollmhór
Ré an Tíogair Cheiltigh thart
An tír i sáinn 
Géarchéim eacnamaíochta/
lag trá eacnamaíochta
Easpa airgid
Easpa dóchais
Easpa muiníne

Na fadhbanna a d’eascair ón gCúlú 
Eacnamaíochta
Comhlachtaí / Siopaí ag dúnadh síos
Eastáit tithíochta folamh
Fadhb na bochtaineachta ar leac an dorais arís
Dífhostaíocht & duairceas i réim 
Imirce agus an bád bán ag mealladh na n-óg

Cé atá freagrach?
An rialtas / Na polaiteoirí?
Pobal na hÉireann?

Na Forainmneacha Réamhfhoclacha
Is cumasc é an forainm réamhfhocal de ‘réamhfhocal’ + ‘forainm’, mar shampla: 
‘ar’ + ‘mé’ = orm; ‘chuig’ + ‘sé’ = chuige; ‘do’ + ‘tú’ = duit.

R. 1ú 2ú 3ú f 3ú b 1ú Iol 2ú Iol 3ú  Iol.
ar orm ort air uirthi orainn oraibh orthu
ag agam agat aige aici againn agaibh acu
as asam asat as aisti asainn asaibh astu
chuig chugam chugat chuige chuici chugainn chugaibh chucu
de díom díot de di dínn díbh díobh
do dom duit dó di dúinn daoibh dóibh
faoi fúm fút faoi fúithi fúinn fúibh fúthu
i ionam ionat ann inti ionainn ionaibh iontu
le liom leat leis léi linn libh leo
ó uaim uait uaidh uaithi uainn uaibh uathu
roimh romham romhat roimhe roimpi romhainn romhaibh rompu
thar tharam tharat thairis thairsti tharainn tharaibh tharstu

Samplaí:
Is féidir linn an doras a oscailt.
Níl suim dá laghad aici sa spórt.
Bhain an madra geit asam.
Má bhrostaimid beimid sa bhaile rompu.
Chuaigh an carr tharainn faoi luas ard.

Freagraí ar CnG 5!
(i)bhus  (ii)mheánlae  (iii)gcruachás  (iv)mhaidin . . . go hoíche  (v)dhoras  (vi)fhreagra
(vii)fhuinneog.

Cúinne na gramadaí 6

Filíocht Chomónta Ainmnithe:
An tEarrach Thiar  le  Máirtín Ó Direáin

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

Prós Comónta Ainmnithe:
Dís  le  Siobhán Ní Shúilleabháin

Cúlra an dáin:
Seo ceann de na dánta is fearr atá

cumtha ag Máirtín Ó Direáin. Bhí Ó
Direáin den tuairim gurbh iad na focail,
an friotal agus an teanga na rudaí ba
thábhachtaí i ndán. Ba chuma, ar
bhealach, dar leis, faoi na smaointe agus
faoin tsamhlaíocht fiú. Seo mar a labhair
sé sa Réamhrá a bhí aige leis an gcnu-
asach Ó Mórna agus Dánta Eile (1957):

‘B’éigean dom rithim mo chuid
filíochta a bhunú ar rithim nádúrtha na
teanga féin mar a chuala mé í, gan a
malairt á cloisteáil agam ar feadh seacht
mbliana déag de mo shaol. . . Is dualgas
don fhile focal a chur ag rince os ár
gcomhair . . .’

Baineann sé úsáid as an bhfealsúnacht
seo sa dán An tEarrach Thiar. Ligeann sé
do na focail an pictiúr a dhathú, an scéal
a insint, an ceol a chumadh. Cruthaíonn
sé pictiúr de shlí bheatha mhuintir Árann
agus ar áilleacht an oileáin le linn an ear-
raigh sa dán. Ba mhaith a thuig sé, is léir,
go raibh meath ag teacht ar an saol trai-
disiúnta, primitíbheach sin in Árainn
agus go raibh deireadh ré an oileáin ag
teannadh leis go gasta.

Sraith de cheithre phictiúr atá sa dán,
gach ceann acu níos deise ná a chéile. Tá
radharc faoi leith i ngach véarsa. Anuas
ar na radharcanna tá fuaimeanna agus
dathanna a chruthaíonn an t-earrach san
anallód ina steilibheatha dúinn.

Déan cur síos gairid ar an gcaidreamh atá,
dar leat, idir an bhean agus an fear sa
ghearrscéal Dís.

Is beag caidreamh atá eatarthu i ndáiríre! Is
lánúin phósta iad agus tá leanbh acu. Sa
ghearrscéal seo dírítear aird an léitheora ar an
gcaidreamh atá eatarthu. Ní fhaighimid ach
sracfhéachaint bheag bhídeach ar an
gcaidreamh sin, áfach. Buailimid leo um
thráthnóna ina dteach cónaithe. Tá an fear ina
shuí cois na tine ag léamh an nuachtáin.Tá an
bhean suite trasna uaidh. Tá an leanbh ina
chodladh sa phram in aice láimhe.

Níl fonn cainte ar an bhfear. Tá a chloigeann
sáite sa nuachtán aige agus é an-soiléir nach
dteastaíonn uaidh a bheith ag comhrá lena
bhean chéile. Ar an dtaobh eile den scéal, tá sé
soiléir go dteastaíonn go géar ón mbean babhta
cainte a bheith aici lena fear céile. Tá sé soiléir
go bhfuil deighilt mhór eatarthu mar lánúin. Tá
sé soiléir freisin gur beag an meas atá ag an
bhfear seo – Seán – ar a bhean chéile. Tá sí
curtha ina háit – ina bosca – aige. Is fúithi siúd
cúramaí an tí ar fad agus aire a thabhairt don
leanbh ina dteannta. Ní theastaíonn uaidh aon
rud a chlos uaithi a chuirfeadh a háit sin i

mbaol.
Bíonn ionadh agus alltacht air a chloisteáil

uaithi go bhfuil sí míshona nó go bhfuil saoirse
de chineál ar bith de dhíth uirthi. Ní theast-
aíonn uaidh aon rud a chloisteáil faoi bhean an
tsuirbhé ach oiread. Ní theastaíonn uaidh an
socrú atá eatarthu a athrú ar ór nó ar airgead.
Ní úsáideann sé a hainm riamh nuair a
labhrann sé léi. Is fear céile ar an tseandóigh é.
Ní theastaíonn uaidh éisteacht léi agus titeann
sé ina chodladh faoin bpáipéar agus í fós ag
rámhaille léi, dar leis, faoi shaol na mban!

Níl ach drochchaidreamh eatarthu. Níl
tuiscint dá laghad ag an bhfear ar fhadhbanna,
ar thnútháin nó ar mhíshonas a mhná céile. Níl
uaidh ach an saol socair, síochánta, eagraithe
atá á chaitheamh aige a choinneáil sa tsiúl.

Cleachtaí:
(i) An mbeidh cupán tae (ag:tú), a Mháire?
(ii) Bhain sé (de:sé) a chóta.
(iii) Cad atá ag teastáil (ó:siad)?
(iv) Tá aithne (ag:sé) (ar:sinn).
(v) Níl maitheas ar bith (i: sí).
(vi) Tá talamh bhog (faoi:tú).
(vii) Tháinig na héin (chuig:sinn).

Gluais
caidreamh – relationship
deighilt – division
ag rámhaille – droning on
tnútháin – expectations.

I véarsa a haon tá fear ag obair sa ghort:
Fear ag glanadh cré
De ghímseán spáide . . .
Binn an fhuaim . . .

Sa darna véarsa tá fear eile ag baint feamainne ar an trá:
Fear ag caitheadh
Cliabh dá dhroim . . .
Ar dhuirling bháin . . .

I véarsa a trí feicimid go bhfuil na mná ag obair i dteannta na
bhfear ar an trá:

A gcótaí craptha,
Scáilí thíos fúthu:
Támh-radharc síothach . . .

Agus sa véarsa deiridh is ar an bhfarraige atá
siad ag saothrú:

Currach lán éisc
Ag teacht chun cladaigh
Ar ór-mhuir mhall . . .

Is cumasach agus is iontach na
pictiúir a chruthaíonn an file

dúinn sa dán. Seo ceann de na
dánta is fearr agus is snoite de

chuid an Direánaigh. 
Pictiúr lom, ealaíonta.

Forlíonadh oideachais agus suíomh oideachais do mheánscoileanna  ag
www.oideachas.gaelsceal.ie

091-897766 
nó scoil@gaelsceal.ie  

Téigh i dteagmháil linn anois chun do shíntiús a ordú:

Síntiúis ó mhí Eanáir go dtí mí Mheithimh
Is féidir le múinteoirí agus le daltaí síntiús a ghlacadh leis an bpáipéar ar 

phraghas íseal ó mhí Eanáir go dtí mí Mheithimh! 
Tá tairscint speisialta ann do gach múinteoir a chuirfidh isteach ordú do 3 shíntiús ar a laghad, dearbhán

€20 le caitheamh  ar ábhar Chló Iar-Chonnacht! 
Lascainí ar fáil i gcomhair orduithe móra!

Briseadh na Nollag ag
Gaelscéal ar Scoil 
Tá Gaelscéal ar Scoil ag tógáil sosa don Nollaig ach beidh an
forlíonadh ar ais  ar 11 Eanáir 2012 le neart ábhair don rang
Gaeilge, OSSP agus OSPS mar aon le Comhairle 
Ghairmthreorach. Beidh Comhar na Múinteoirí ann 
freisin le neart ábhar tacaíochta do mhúinteoirí.  

ATHCHÚRSÁIL 
CRAINN NOLLAIG

Beidh Comhairle Chontae na Gaillimhe ag glacadh le
Crainn Nollaig le h-athchúrsáil

le linn gnáth-uaireanta oibre 
ag na suíomhanna seo a leanas ón Satharn 7ú Eanáir

– Satharn 14ú Eanáir 2012.

Baile Átha an Rí: Ionad Coireála Fuíolluisce, 
Geatha an Láithrigh, Baile Átha 
an Rí

Béal Átha na Slua: Céide na Canálach,  Béal Átha 
na Slua

An Clochán: An Chúirt Liathróide, Bóthar an 
Chladaigh

An Cheathrú Rua: Oibrí Uisce 

An Gort: Clós Stórais, Comhairle 
Chontae na Gaillimhe 

Baile Locha Riach: An Póna, Faich an Aonaigh 

An Creagán: An Cairéal Dubh, Bhóthar an 
Creagán – Béal Átha na Sluaighe
(gar don chomhartha 
luasteorainn 30 míle san uair)

Baile an Mhuilinn: Ionad an Chomhairle, Lios 
Conla, Baile an  Mhuilinn 

Uachtar Ard: Carr Chlós, Uachtar Ard 

Maigh Cuilinn: Suíomh an Chomhairle ar 
Bhóthar an tSléibhe (400 slat 
suas Bóthar Maigh Cuilinn - An 
Spidéal ar dheis) 

Port Omna: Clós an Chomhairle                                   

Tuaim: Ionad Athchúrsála, Bóthar Baile 
Átha an Rí 

Áth Cinn: Clós an Chomhairle taobh leis 
an Marglann  

Órán Mór: Stáisiún Caidéalaithe 
Fuíolluisce, Bóthar an Chósta 

Tá an tseirbhís seo ar fáil saor in 
aisce don phobal.

Breis eolais le fáil ón Rannóg 
Timpeallachta, Comhairle Chontae 

na Gaillimhe  ag 
091 476402.

COMHAIRLE CHONTAE NA GAILLIMHE     
An Nollaig agus an Timpeallacht

Teachtaireacht ó 
Chomhairle Contae na Gaillimhe

Agus muid ag druidim leis an Nollaig, cuimhnigh ar an tim-
peallacht agus déan gach a bhfuil tú in ann chun go
mbeadh Nollaig ghlas agat! Gach bliain cruthaíonn an
gnáth-theaghlach níos mó ná tonna dramhaíola in Éirinn –
idir chairtchlár, pháipéar, phlaistigh, chartáin Tetra Pak,
ghloine, chruach, alúmanam agus dhramhbhia. 

Agus fuílleach dramhaíola á tháirgeadh le linn shéasúr
na Nollag, is fúinn féin é an oiread is féidir de a laghdú, a
athúsáid agus a athchúrsáil. Má leanann tú na leideanna
thíos, cuideoidh tú le dramhaíl a laghdú, rátaí athchúrsála
agus múirínithe a mhéadú agus dramhaíl a athreorú ó
láithreáin líonta talún le linn na tréimhse féiltiúla seo.  

• Ná dearmad do chuid MÁLAÍ IN-ATHÚSÁIDTE agus 
an tsiopadóireacht Nollag sin go léir á déanamh agat. 
Cuimh nigh orthu agus coinnigh roinnt bheag díobh 
sa charr.

• Agus tú i mbun SIOPADÓIREACHTA ná ceannaigh 
ach a bhfuil de dhíth ort. 

• Bíonn farasbarr pacáistíochta ar bhronntanais go leor 
agus an t-aon chúis amháin leis sin go mbreathnóidís 
níos tar raingtí. Íoctar praghas mór ar an 
bpacáistíocht ghleoite sin agus is é an deireadh a 
bhíonn aige go gcaitear san araid é!  Déan iarracht AN 
PHACÁISTÍOCHT A LAGHDÚ agus bronntanais á 
gceannach agat, ceannaigh bronntanais 
mharthanacha, déan bulc-cheannach – Smaoinigh 
sula dtéann tú ag siopadóireacht agus smaoinigh 
sula gcaitheann tú rudaí uait!

• DÉAN ATHÚSÁID más féidir, mar shampla coinnigh 
coimeádáin bhia ar féidir iad a athúsáid le haghaidh 
stórála agus reoite. Tabhair éadach, bréagáin agus 
leabhair nach dteastaíonn uait do charthanas. Bain 
úsáid as téad agus ribíní in áit téipe greamaithí. 
Féach ar leas a bhaint as málaí bronntanais 
in-athúsáidte in áit páipéir bheartán chostasaigh. 
Bain leas as oiriúintí cóisire in-athúsáidte - 
cupáin, plátaí, naipcíní, ornáidí. Bíonn dea-chuma 
orthu agus is féidir iad a úsáid arís.   

• DÉAN ATHCHÚRSÁIL – Coinnigh do shúile oscailte 
do chártaí Nollag agus do bhronntanais a dhéantar as 
ábhar athchúrsáilte. Cuidíonn seo le margaí a 
chruthú le haghaidh táirgí athchúrsáilte agus an 
tionscal a fhorbairt a thuilleadh. Tabhair leat na crús
caí gloine, na buidéil ghloine agus na cannaí dí sin 
uile chuig na bainc “fág anseo” nó chuig na hionaid 
athchúrsála is gaire dhuit agus cinntigh nach 
bhfágann tú aon bhosca ná mála i do dhiaidh. 
Cuimhnigh gur féidir gloine, cannaí, páipéar, 
pacáistíocht, buidéil phlaisteacha, éadach, earraí 
leictreacha, earraí miotail agus cuid mhaith eile 
d’earraí atá bainteach leis an Nollaig a athchúrsáil. 

• MÚIRÍN – Éadromaigh d’araid! Is as ábhar orgánach a 
thagann tuairim is 33% de dhramhaíl tí, agus is féidir 
é a bhriseadh síos go múirín gairdín agus leasachán 
nádúrtha a chur ar fáil le haghaidh do ghairdín! Is 
féidir leat múirín a dhéanamh as craicne glasraí 
amha, torthaí, málaí tae agus blaoscanna uibhe in 
aonad múiríne, agus as bia cócaráilte agus amh i 
ndíleáiteoir nó i bpiastlann.  

Crúscaí gloine, buidéil ghloine agus cannaí dí
Tabhair leat na crúscaí gloine, buidéil ghloine agus cannaí
dí sin uile chuig an tacar banc “fág anseo” is gaire dhuit
agus ná dearmad gan aon mhála ná bosca a fhágáil i do dhi-
aidh. Sa chás go mbíonn na bainc lán nuair a shroichfidh tú
iad, tabhair leat abhaile do chuid gloine agus do channaí dí
go dtí go mbeidh na bainc folmhaithe, más é do thoil é.
Cinnteoidh sin nach ndéanfar aon dumpáil mhídhleathach
i láthair na mbanc. Má tharlaíonn sé go bhfuil do bhainc
áitiúla lán, cuir scéal chuig Rannóg Timpeallachta na
Comhairle, más é do thoil é (sonraí teagmhála thíos).   Tá
bainc “fág anseo” lonnaithe in 86 suíomh ar fud an chon-
tae. Ba mhaith leis an gComhairle an deis seo a thapú agus
buíochas a ghlacadh le gach duine sa phobal a bhaineann
úsáid as na bainc ar bhealach freagrach agus a chuidíonn
go leanúnach leis an méid a athchúrsáiltear sa chontae a
mhéadú. Ba mhaith leis an gComhairle, áfach, impí ar an
líon beag daoine, a fhágann málaí d’ábhair in-athchúrsáilte
agus de dhramhaíl teaghlaigh ag láthair na mbanc, gan é
sin a dhéanamh.  Le linn na bliana 2011 shuiteáil an
Chomhairle ceamaraí CCTV i suíomhanna a ndéantar
dumpáil mhídhleathach iontu agus ag an bpointe ama seo
is féidir a rá gur éirigh leis na ceamaraí ciontóirí a aithint
agus gur gearradh fíneáil ar an láthair orthu faoin Acht
Bruscair.

Tosaigh ag Déanamh Múirín
Bíodh dea-rún agat sa Bhliain Nua agus cuir tús le múirín a
dhéanamh! B’fhéidir gurb é lár an gheimhridh atá anois
ann, ach taobh istigh de roinnt bheag seachtainí beidh sé i
gceist againn uile dul amach arís sa ghairdín. Tá sé de mhi-
anach ag dramhaíl orgánach, leithéidí ábhair ón gcistin
agus ón ngairdín, go mbristear síos go tapaidh iad, murab
ionann agus dramhaíl tí eile. Is próiseas nádúrtha an
briseadh síos agus an cur ar ais san ithir sin agus is timthri-
all é ar a bhfuil an bheatha uile bunaithe. Nuair a scartar an
t-ábhar sin ón gcuid eile den dramhaíl tí agus go ligtear dó
briseadh síos i láthair aeir agus roinnt áirithe uisce, tion-
taítear an dramhaíl orgánach go hábhar briosc ar nós na
hithreach a dtugtar múirín air. Bíonn na milliúin créatúr
bídeach páirteach sa phróiseas déanta múirín agus tá an
chuid is mó díobh ró-bheag le bheith infheicthe leis an
tsúil.  San áireamh sna créatúir sin bíonn baictéir, feithídí,
fungais agus péisteanna. Nuair a dhéantar múirín
athraítear do dhramhaíl go táirgeadh úsáideach. Is féidir
araidí múirín a cheannach ón Rannóg Timpeallachta,
Comhairle Contae na Gaillimhe ar chostas € 45.
Cuimhnigh go bhfuil luach airgeadúil idir € 2 agus € 3 ag
gach kg de dhramhaíl bia. 

IONAID ATHCHÚRSÁLA 

UAIREANTA OIBRIÚ

NOLLAIG 2011/2012
Beidh na huaireanta oscailte seo leanas i bhfei-

dhm d’Ionaid Athchúrsála Chomhairle Chontae

na Gaillimhe ag Béal Átha na Slua, Tuaim agus An

Clochán i rith tréimhse na Nollag seo romhainn. 

IONAD ATHCHÚRSÁLA BÉAL ÁTHA NA SLUA

(087-0506291)

Dé Satharn  24ú Nollaig 2011 Dúnta

Dé Máirt  27ú Nollaig 2011 Dúnta

Deardaoin  29ú Nollaig 2011        Dúnta

Dé Satharn 31ú Nollaig 2011                    Dúnta

Ionad Athchúrsála Thuama 

(093-26438)

Dé Satharn 24ú Nollaig 2011 Dúnta

Dé Luain 26ú Nollaig 2011 Dúnta

Dé Máirt  27ú Nollaig 2011 Dúnta

Dé Céadaoin 28ú Nollaig 2011 Dúnta 

Deardaoin 29ú Nollaig 2011        Dúnta

Dé hAoine 30ú Nollaig 2011

Ar Oscailt 8.30rn – 3.30in

Dé Satharn 31ú Nollaig 2011                    Dúnta

Dé Luain 2ú Eanáir 2012 Dúnta

Ionad Athchúrsála An Chlocháin 

(095-30958)

Dé Satharn 24ú Nollaig 2011 Dúnta

Dé Luain 26ú Nollaig 2011 Dúnta

Dé Satharn 31ú Nollaig 2011                    Dúnta

Dé Luain 2ú Eanáir 2012 Dúnta

Dé Máirt 3ú Eanáir 2012

Ar Oscailt 8.30rn – 4.30in

Uaireanta oscailte mar is gnáth ach na 

h-uaireanta thuasluaite. 

Breis eolais le fáil ón Rannóg Timpeallachta,

Comhairle Chontae na Gaillimhe ag 

091 476402.

GALWAY COUNTY COUNCIL

Seisiúin Eolais don Phobal
Eagraítear oícheanta eolais agus ceardlanna faoin timpeal-
lacht ar feadh na bliana le comhairlí ceantair áitiúla, le coistí
na mbailte slachtmhara, le grúpaí deonacha agus le hea-
graíochtaí áitiúla eile. I measc na dtéamaí a ndéantar plé
orthu ag na seisiúin, bíonn bainistiú dramhaíola, cosc ar
dhramhaíl, athchúrsáil, múiríniú, caomhnú uisce, caomh-
nú fuinnimh, bainistiú bruscair agus ceisteanna eile faoin
timpeallacht. Dá mba mhaith leat tuilleadh eolais a fháil,
bain leas as na  sonraí teagmhála thíos. 

Na Leideanna is Tábhachtaí don Bhliain Nua

• Déan liosta siopadóireachta 
• Coinnigh do mhálaí in-athúsáidte leat
• Ceannaigh torthaí agus glasraí scaoilte
• Ceannaigh táirgí is féidir a athlíonadh nuair is féidir sin 

a dhéanamh  
• Ceannaigh a bhfuil de dhíth ort – má cheannaíonn tú 

tuilleadh b’fhéidir go mbeadh ort é a chaitheamh amach
• Ná réitigh an iomarca bia  
• Déan múirín de chraicne torthaí agus glasraí 
• Stóráil bia ag an teocht cheart
• Bain úsáid as naipcíní in-athúsáidte seachas naipcíní 

aonuaire 
• Seol r-phoist seachas meamraim pháipéir más féidir
• Seol dramhphost ar ais ag an té a sheol chugat é
• Tabhair batairí teaghlaigh chuig ionaid bhailiúcháin
• Tabhair leabhair, seanéadach agus bréagáin do shiopaí 

charthanachta nó do cheantáil mhanglaim.
• Bain úsáid as bosca lóin in áit scragaill stáin nó scannáin 

chumhdaithe.

Chun tuilleadh eolais a fháil, 
déan teagmháil más é do thoil é, 

le Sinéad Ní Mhainnín nó le Mark Molloy,  
An Rannóg Timpeallachta, 

Comhairle Contae na Gaillimhe, 
ar  091-476402 nó 

environment@galwaycoco.ie

COMHSHAOL

Níl obair an gharraíodóra

IS speiceas iontach éasca le
haithint é an fíorgharraíodóir.
Bíonn a gcuid craicinn scoilte
ag an ngaoth, a gcuid ingne lán
le créafóg, iad buailte le pianta

droma  agus iad cromtha i gcúl-
ghairdín éigin - ach go mion minic
bíonn meangadh suaimhneach le
feiceáil ar a n-aghaidh.  

Bíonn teacht orthu taobh amuigh, i
ngach cineál gairdín, ón stampa poist
sna cathracha go dtí na páirceanna
móra faoin tuath, agus teacht orthu i
ngach cineál aimsire,  fiú amháin ag
an am seo bliana. 

Is cineál ainmhí é an gairdín atá
seasta stiúgtha, ach ní thógann sé
mórán oibre chun é a choinneáil
biata.  Tuigim é seo mar nár lean mé
féin treoracha na saineolaithe anu-
raidh agus taobh istigh de chúpla
seachtain bhí mo ghairdín féin go
hiomlán as smacht agus mé ag
streachailt leis an bhfásra dá bharr.  

Dúirt mé liom féin gur mar gheall ar
mo ghairdín a bheith rómhór a tharla
a leithéid, ach tá chuile sheans ann
gur leisce ba chúis leis. Fós féin b’f-
hearr liom cloí leis an chéad fháth!  Tá
mé go hiomlán in éad leis an speiceas
thuasluaite ach tuigim chomh maith
nach dteastaíonn ach roinnt
céimeanna beaga chun cruth an
fíorgharraíodóra a chur orainn féin.  

Tá roinnt jabanna le déanamh sa
ghairdín sa gheimhreadh a laghdóidh
do chuid oibre sna séasúir fáis agus
na pianta droma mar bhuntáiste
breise air sin.  Ó thaobh an ghairdín a
choinneáil faoi smacht, b’fhiú go mór
roinnt glantacháin a dhéanamh sa
ghairdín.  Is aoibhinn le seilidí fos-
cadh dhuilleoga an fhómhair agus iad
ansin réidh le do chuid bláthanna
agus glasraí a ithe faoin thitim an lae.  

Tarlaíonn sé minic go gcaitheann
roinnt galar a ionsaíonn rósanna, go
gcaitheann siad an geimhreadh ar
dhuilleoga an fhómhair, mar sin
cabhróidh sé go mór leis na sceacha
róis na duilleoga céanna thart tim-
peall orthu a ghlanadh. 

Chun cabhrú le sceacha róis a thuil-
leadh ba cheart aon trian den phlan-
da a ghearradh chun tionchar na
gaoithe a laghdú agus chun deis a
thabhairt dóibh níos mó fuinnimh a
dhíriú ar fhás na mbláthanna le linn
shéasúr fáis na bliana seo chugainn. 

Más ag iarraidh cur le do ghairdín
atá tú, agus ní hamháin ag iarraidh
sláinte do chuid plandaí, sceach,
crann agus glasraí a chinntiú, tá roin-
nt gur féidir leat a chur anois. 

Is féidir tús a chur le sceacha agus
crainn torthaí le fréamhacha loma
(bare root) a chur anois chomh maith
le fálta (hedges) le fréamhacha loma
agus rúbarb.  D’fhéadfá, chomh
maith, roinnt síolta a chur a phéacadh
ag an am seo bliana.  Tá sé in am roin-
nt síolta, glasraí agus torthaí a bhailiú
ag an am seo bliana chomh maith.  

Má tá siad curtha agat is féidir bro-
cailí, bachlóg Bhruiséile, cabáistí,
tornapaí, soilire (celery), cairéid,  agus

cóilis (cauliflower), i measc riar maith
eile, a bhailiú. Ós rud é go raibh an
oiread báistí ann i mbliana, ní fiú duit
mórán cartadh a dhéanamh sa
ghairdín faoi láthair mar go ndéan-
faidh sé an chréafóg róthrom agus
bainfidh sé an mhaitheas aisti don
bhliain seo chugainn. 

Ní hamháin gur féidir roinnt oibre
sa ghairdín a dhéanamh anois ach is
féidir fáil faoi réir do do chuid
pleananna don ghairdín in 2012.   Má
shíleann tú go bhfuil suim agat i
gcreig-ghairdín (rockery), móinéar
bláthanna fiáine, leapacha glasraí nó
tírdhreacha crua mar phaitió nó
oigheann píotsa amuigh faoin spéir,
ba cheart tús a chur leis na pleananna
anois.  Ní hamháin go gcaithfidh tú
smaoineamh ar an áit sa ghairdín ar
mhaith leat a leithéid a bheith, ach
caithfear smaoineamh an oireann sé
don áit chéanna, céard a bheas ag
teastáil ó thaobh ábhair de agus ó

thaobh airgid de agus an méid oibre a
bheas i gceist leis i dtús ama agus de
réir a chéile. 

Ní haon ionadh é go bhfuil an
seanfhocal ann a deir ‘molann an fear
an obair’. Tá sé sin níos soiléire i
ngairdín an gharraíodóra ná in aon áit
eile.

Tabhair do ghairdín
isteach sa teach
Is féidir leat fanacht sa teas i mbliana
agus an gairdín a thabhairt isteach sa
teach chugat in áit a bheith ag breath-
nú amach air i gcónaí.  Déanann plan-
daí agus síolta ón ngairdín
maisiúcháin áille Nollag ag an am seo
bliana agus iad ar fad saor in aisce.  

Téigh amach i do ghairdín ar lá
tirim agus roghnaigh éagsúlacht
bláthanna agus eile nach gcaithfí a
bheith faoi bhláth.  Smaoinigh ar
chóin, eidhneán (ivy), cloigne síolta

éagsúla agus, ar ndóigh, cuileann le
caora más féidir leat teacht air.  Níl
aon rialacha i gceist nuair atá tú ag
roghnú bláthanna agus duilleog ón
ngairdín i gcomhair do chuid
maisiúchán Nollag féin seachas a
chinntiú go dtaitníonn a gcruth leat-
sa.  Ba cheart go mbeadh na plandaí
agus eile tirim, ach má fhágann tú ar
feadh cúpla lá iad i seomra fionnuar
ba cheart go mbeadh tú in ann do
chuid maisiúchán a chríochnú ar an
deireadh seachtaine.  Is féidir i gcónaí
dath agus ábhair eile suime a chur leis
na maisiúcháin le péint spraeála i
ndathanna éagsúla, airgead, ór agus
dearg mar shampla. Má tá tú chun
spraephéinteáil a dhéanamh bí cinnte
go gcaitheann tú miotóga, go bhfuil
aerú san áit a mbeidh tú ag
spraephéinteáil agus neart páipéar
nuachtáin in úsáid mar áis chosanta
do d’urláir agus eile atá mórthim-
peall. 

Amharcann
Treasa
Bhreathnach
ar chúrsaí sa
ghairdín ag an
am seo bliana

Cóilis an Gheimhridh

riamh déanta

Má tá tú ag iarraidh go mbeidh do
chuid maisiúchán sách mór agus sun-
tasach, déan iarracht gan éagsúlacht
mhór bláthanna nó duilleog a úsáid -
breathnóidh siad níos fearr le rogha
mhór den bhláth céanna in úsáid sa
chóiriú amháin.  

Ná bíodh drogall ort roinnt
maisiúchán breise a cheannach i do
shiopa garraíodóireachta chun cur le
do chuid maisiúchán Nollag: ribíní,
féiríní súilíneacha agus bláthanna
bréagacha fiú.  Tá neart áiteanna gur
féidir leat nithe mar seo a cheannach
agus gan gá duit mórán airgid a
chaitheamh orthu.  B’fhéidir go dtait-
neodh sé go mór le páistí sa teaghlach
cabhrú leat na maisiúcháin a
dhéanamh, nó b’fhéidir díreach ná
páistí atá fásta aníos.  

Bronntanais Nollag
don gharraíodóir i do
shaol 
Bíonn sé deacair bronntanais Nollag a
cheannach do gharraíodóir murar
garraíodóir tú, ach tá roinnt bron-
ntanas a dtaitneoidh siad leis an
chuid is mó de gharraíodóirí.  

Tá an-chuid comhlachtaí maithe
Éireannacha ann arbh fhéidir leat do
rogha bronntanas garraíodóireachta a
cheannach uathu.  Má théann tú
chuig irishseedsavers.ie is féidir leat
ceardlanna a chur in áirithe don ghar-
raíodóir i do shaol: ar 7ú Eanáir beidh
ceardlann lae prúnáil crann torthaí á
reáchtáil acu ar chostas €60.  I measc
na scileanna a bheas á múineadh acu
beidh teoiric na prúnála agus scilean-
na praiticiúla prúnála. 

Beidh ceardlann leathlae á
reáchtáil acu chomh maith ar 22ú
Eanáir ar ghrúdaireacht bhaile (home

brewing), agus le linn na ceardlainne
tabharfaidh siad tríd na céimeanna
áirithe tú chun do chuid lágair, nó
leanna (ale) féin a dhéanamh.  Tá
costas €30 ar an gceardlann seo agus
ag an deireadh beidh sampla beorach
le blaiseadh agus le tabhairt abhaile
leat.  

Tá irishseedsavers.ie lonnaithe sa

Cheapach Rua i Scairbh i gContae an
Chláir agus ar ndóigh níl anseo ach
sampla fíorbheag den rogha ceard-
lann a bhíonn á reáchtáil acu.  Ar
ndóigh, mar is léir óna n-ainm,
d’fhéadfá roinnt síolta  a cheannach
mar bhronntanas Nollag chomh
maith, rud a theastaíonn ó ghar-
raíodóirí i gcónaí.  

Is féidir rogha mhaith síolta a
cheannach chomh maith ó quick-
crop.ie áit a bhfuil siopa gar-
raíodóireachta le rudaí ar chostais
éagsúla: leapacha ardaithe (ó €35),
piastlanna (€139), trealamh gar-
raíodóireachta (ó €9.95), rogha síolta
(ó €2), agus neart eile.   

Má smaoiním siar ar shamhradh
m’óige, smaoiním i gcónaí ar
pháirceanna ildaite lán le bláthanna
fiáine agus má chruthaíonn an
smaoineamh seo cumha i do ghar-
raíodóir, tá an deis acu an radharc seo
a athchruthú ina ngairdín féin i
mbliana.  

Más ag smaoineamh ar mhóinéar
(meadow) bláthanna fiáine atá tú,
b’fhiú go mór dul chuig
wildflowers.ie, áit ar féidir leat síolta
measctha de bhláthanna fiáine a
cheannach ar phraghsanna éagsúla
ag tosú ag €20.  Is féidir síolta a
cheannach a oireann don chineál
créafóige atá i do ghairdín agus is
féidir do rogha bláthanna fiáine a
roghnú, bíodh móinéar simplí nó
móinéar de bhláthanna
bithéagsúlachta i gceist.  Tá future-
forests.net lonnaithe i gCorcaigh agus
rogha den scoth de chrainn ar díol
acu.  

Tá rogha iontach maith de chrainn
úll le fréamhacha loma acu faoi
láthair, an crann úll traidisiúnta Éire-
annach ina measc agus iad bliain
d’aois agus ar fáil ar phraghas €15 an
ceann. Ní hiad na crainn úll amháin
atá ar fáil uathu, ach crainn phlumaí
agus phiorraí i measc torthaí eile.  Tá
plandaí róis le fréamhacha loma le
ceannach uathu chomh maith ó €8
an ceann nó cúig phlanda ar chostas
€35. Tá crainn eile le fréamhacha

loma mar an tsaileach, an dair,
poibleog agus eile ar díol acu chomh
maith.  Nuair atá tú ag ceannach
crainn don Nollaig, ná déan dearmad
smaoineamh ar cé chomh hard a
bhfásfaidh an crann céanna agus a
chinntiú go mbeidh spás i do ghairdín
féin dó agus go luífidh sé go maith le
stíl an ghairdín. 

Tá an suíomh highbank.ie leagtha
amach ar bhealach an-mhaith agus tá
sé éasca do bhealach a dhéanamh
timpeall ar an suíomh chun na nithe a
bhaineann leatsa a bhaint amach.  Tá
siad lonnaithe i gCill Chainnigh ach is
féidir leo do chuid bronntanas a
sheachadadh chuig do dhoras taobh
istigh de 48 uair an chloig.  Bí cinnte
glaoch orthu chun an dáta deirean-
nach seachadta don Nollaig a chin-
ntiú. 

Tá rogha mhaith polathollán (poly-
tunnel) ar díol acu de mhéideanna
difriúla ag brath ar mhéid do ghairdín
féin, agus ar an méid atá tú ag iarraidh
a fhás. 

Cé gur féidir le costas sách ard a
bheith ar pholathollán, ag brath ar do
riachtanais, is cinnte go mairfidh
tairbhe an bhronntanais ar feadh na
mblianta.  

Caithfear smaoineamh i gcónaí
nach gá duit costas na mbronntanas
Nollag uilig a thógáil ort féin, ach go
bhfuil gach uile sheans ann go
mbeadh an garraíodóir iontach
buíoch as aon chabhair chun íoc as
polathollán.     

Cibé cén rogha bronntanas a
dhéanann tú, is cinnte go mbeidh
tairbhe na mbronntanas céanna le
feiceáil sa ghairdín sna séasúir amach
romhainn agus sna blianta amach
romhainn fiú. 

Úllaí Éireannacha.

Ní maith le gach duine iad ach ní féidir a shéanadh ná gur chuid de thraidis-
iún bia na Nollag ansin iad na Bachlóga - agus tagann siad in aibíocht ag an
am seo den bhliain.

Is úsáideach an rud é an polathollán don gharradóireacht le linn an
gheimhridh

TEIC

Cad a bheas
ag Santaí do
lucht teic?  
Amharcann Diarmuid Ó Muirgheasa
ar an teicneolaíocht a bheas faoin chrann
an Nollaig seo

Tá an t-am sin den bhliain linn
arís - aimsir na Nollag, agus
chuile rud a théann lei! Fiú
agus an tír i bponc uafásach ó
thaobh airgid de, beidh muid

uilig fós ag lorg smaointe do bhron-
ntanais sa chúpla lá gairid atá fágtha.

Mar a bhíonn i gcónaí, beidh líon mór
daoine (páistí agus déagóirí go háirithe)
ag lorg bronntanais teicneolaíochta, agus
líon mór daoine (tuistí, go háirithe!) nach
mbeidh cliú acu cad atá i gceist ar chor ar
bith le “Android” nó “MP3” nó réimse
ollmhór téarmaí eile. 

Chun rudaí a dhéanamh píosa beag
níos éasca, seo léirmheas sciobtha ar na
bronntanais teicneolaíochta is teolaí an
Nollaig seo.

Taibléid i dtús báire. Is ríomhairí
beaga, nó fóin mhóra iad. Tá réimse
leathan acu ar fáil agus ní héasca bheith
cinnte cad go díreach atá á cheannach
agat. 

Go bunúsach tá dhá mhór-rogha ann,
iPad, nó taibléad ‘Android’. Is é an iPad 2
atá ar díol faoi láthair agus tá thart ar
€470 ar an leagan is saoire. 

Ó thaobh Android de tá réimse
ollmhór ar fáil ó dhéantóirí éagsúla. Na
hainmneacha is mó ná Samsung,
Motorola agus Asus, agus tá an Samsung
Galaxy Tab, Motorola Xoom agus Asus
Eee Pad Transformer ar fad nach mór ar
chomhphraghas leis an iPad agus gan
mórán de dhifear eatarthu ó thaobh
caighdeáin de. 

Tá siad seo uilig iontach costasach mar
bhronntanas, áfach, mar sin is fiú freisin
breathnú ar leithéidí Archos. Cé go bhfuil
taibléid níos costasaí ag Archos chomh
maith, is féidir an Archos 101 a aimsiú ar
€200 nó mar sin, má tá an t-ádh leat. 

B’fhéidir nach bhfuil sé chomh snasta
céanna leis na cinn eile thuasluaite, mar
sin féin tá sé iontach galánta mar ghléas,
agus iontach deas mar bhronntanas
chomh maith!

Ó thaobh fón de, tá Apple agus
Android ann arís, chomh maith le cúpla
rogha eile.

Ag barr an mhargaidh tá Apple, Sam-
sung agus HTC. Is le Apple leis an iPhone
4S, le Samsung an Galaxy S2 agus le HTC
an Desire S.

Cosúil leis na taibléid thuasluaite,
áfach, is bronntanais chostasacha iad
seo: tá €519 ar an Galaxy S2 gan chon-
radh ó O2, agus €579 ar an iPhone 4S. 

Is féidir iad a cheannach níos saoire ar
conradh, ar ndóigh, agus más ag cean-
nach do pháiste atá tú d’fhéadfa an fón a
cheannach ar do chuntas féin agus a

thabhairt mar bhronntanas.
Sa chás sin, áfach, is gá bheith cúra-

mach nach bhfuil an fón “faoi ghlas” ar
an ngréasán mícheart, agus má
bhriseann d’fhón féin sula bhfuil tú i
dteideal uasghrádú eile, seans go mbei-
dh deacrachtaí agat.

Ó thaobh fón níos saoire, tá rogha
leathan ann. Is lú meas atá ar Nokia le
tamall, ach is iad fós is fearr chun fón atá
saor, simplí a dhearadh - leithéid an C2-
01, nó an C1-02 a chosnaíonn timpeall
€70 agus €30 (faoi seach) gan chonradh.

Tá an-chuid in easnamh uathu sin atá
ag an bhfóncliste is saoire na laethanta
seo, áfach, mar sin más fón cliste atá á
lorg agat ach ar phraghas níos réasúnta
ná an Galaxy S2 nó iPhone, breathnaigh
ar an Samsung Galaxy Ace, Galaxy Y nó
HTC Wildfire S. Tá siad fós costasach, ach
beagán níos réadúla mar sin féin.

Cad faoi smaointe eile? Bhuel, tá an
iPod ann i gcónaí, agus €40 nó mar sin ar
an leagan is saoire (an Shuffle) anois
díreach . 

Tá an iPod Nano iontach galánta mar
bhronntanas freisin, agus costas timpeall
€130 air. Tá an Sandisk Sansa Clip Zip,
seinnteoir eile ceoil, níos feidhmiúla ná
an iPod Shuffle, agus le fáil ar thart ar an
bpraghas céanna, €40.

Is bronntanas deas é an LaCia IamaKey
chomh maith – is diosca USB atá i gceist
(“flash drive” nó “USB key”) agus cuma
eochrach air. €17 atá ar an leagan is
saoire, a bhfuil spás 4GB air, agus
b’fhéidir gurb é an sampla is fearr ar an
margadh é de dhiosca USB.

Tá costas €17 nó mar sin ar an Xmini II,
callaire fíorbheag a cheanglaíonn le sein-
nteoir MP3 agus a sholáthraíonn
caighdeán fuaime i bhfad níos fearr ná
mar a mbeadh súil leis ar an bpraghas
sin.

Agus ar deireadh, is bronntanas den
scoth é ríomhléitheoir do dhaoine a
dtaitníonn an léitheoireacht leo ach nach
ndearna an léim go fóill. 

B’fhéidir gurb é an ceann is fearr ná an
Amazon Kindle, agus ar chostas timpeall
€100 nó mar sin, faoi dheireadh praghas
chiallmhar air. Tá sé ar fáil in Tesco anois
chomh maith, rud a dhéanann níos éasca
arís é mar rogha!

Is ó www.komplett.ie agus www.pixma-
nia.ie a fuarthas na praghsanna uilig san
alt seo – is fearr i gcónaí beagán taighde a
dhéanamh sula gceannaíonn tú aon
phíosa teicneolaíochta, is minic
difríochtaí móra idir praghsanna i siopaí
éagsúla.

Albaim Thradisiúnta  

In Retrospect
Danny O’Mahony
www.dannyomahony.com

Tá ‘In Retrospect’ ar cheann de na taifid
bhoscadóireachta is fearr a tháinig ar an margadh
le roinnt mhaith blianta anuas. Is boscadóir ar leith
é Danny O’Mahony ó cheantar Bhaile Dubh i dtu-
aisceart Chiar-
raí a bhfuil cáil
bainte amach
aige lena stíl
phearsanta
féin.

Cé gur thóg
sé achar sách
fada ar an gCia-
rraíoch a chéad
albam aonair a
eisiúint, b’fhiú
fanacht leis.
Cúig cinn déag
d’fhuaimrianta croíúla atá ar an albam seo, a seo-
ladh go hoifigiúil ag Féile Chomórtha Joe Éinniú i
gCarna i mbliana.

Tá foinn bhreátha roghnaithe ag O’Mahony don
albam seo, go leor a chuirfeadh i ngiúmar damhsa
duine. Cé go bhfuil cuid mhaith acu ar an tseanstíl,
tá roinnt fonn nuachumtha le leithéidí John
Dwyer, Mairéad Ní Mhaonaigh agus Vincent Brod-
erick ar an albam freisin.

Cé go n-aithnítear stíl O’Mahony mar cheol
damhsa den chuid is mó, tá cumha nó uaigneas le
brath ina chuid ceoil freisin, rud a chruthaíonn
dlúthatmaisféar leis an éisteoir. Tá bua ag O’Maho-
ny nuachóiriú a chur ar thraidisiún ceoil na
seanaimsire agus an péire a shníomh le chéile go
cumasach.

Úsáideann O’Mahony seanbhosca ceoil spéisiúil
ar roinnt de na traiceanna, uirlis a sheinn Tom Car-
mody ó Lios Tuathail sna tríochaidí agus sna daic-
headaí i Nua-Eabhrac le veidhleadóir cáiliúil
Shligigh, James Morrison. Tá fuaim láidir
chumhachtach ag an mbosca seo a thugann siar
thú go dtí an ré sin arís.

Ina chuideachta ar an albam seo, ag tabhairt
tionlacan bog rithimiúil, tá triúr de na ceoltóirí is
fearr sa tír - Patsy Broderick ar an bpianó, Cyril
O’Donoghue ar an mbasúcaí agus Johnny ‘Ringo’
McDonagh ar an mbodhrán/na cnámha.

Suigh siar, dún do shúile agus lig do Danny
O’Mahony tú a thabhairt ar thuras draíochtach.

Deadly Buzz |
Aoibhinn Crónán

Mick O’Brien & Caoimhín Ó Raghallaigh
www.irishmusic.net

Sa bhliain 2003, chuaigh an taifeadadh ‘Kitty Lie
Over’ de chuid Chaoimhín Uí Raghallaigh agus
Mhichíl Uí Bhriain go mór i gcionn ar phobal an
cheoil thraidisiúnta. Bhí mé thar a bheith

ríméadach nuair
a tháinig an dís-
réad Áth
Cliathach le
chéile arís chun
albam nua a
eisiúint le linn
an tsamhraidh.

Go deimhin,
níl aon díomá ag
baint le ‘Deadly
Buzz | Aoibhinn
Crónán’ ach
oiread. Tá íomhá shuntasach, a dhear Caoimhín é
féin, ar chlúdach an dlúthdhiosca, atá tiomnaithe
do Alain Froment, an déantóir píob iomráiteach ón
Bhriotáin a bhásaigh in 2008.

Tá ceol mín réidh, ach bríomhar rithimiúil ag an
am céanna, le fáil ar an albam seo. Cruthaíonn na
ceoltóirí fuaim álainn réchúiseach, ag meascadh
feadóga stáin, píobaí uilleann, feadóg mhór, vei-
dhlín agus fidil hardanger lena chéile.

Níl sé éasca píosa amháin a phiocadh amach
thar aon cheann eile ach taitníonn Port Mháirtín
Shéamuis go mór liom, atá le fáil ar thraic uimhir 3.
Tugann an port seo ar ais go dtí m’óige mé. Ba é a
úsáideadh mar cheol aitheantais ar RTÉ Raidió na
Gaeltachta. Bhíodh an ceol mar chomhartha éirí le
dul amach ag an scoil i dteach sin againne, le linn
dúinn a bheith ag fás aníos. Ag éisteacht le leagan
galánta na beirte seo de, tugann sé ar ais mé ar na
laethanta soineanta a bhí...

Tá nótaí fíordheasa curtha le chéile sa leabhrán
ag an mbeirt, le heolas faoi na poirt agus na
ceoltóirí a chuaigh i bhfeidhm orthu féin. Ins na
nótaí, fuair mé amach gur uncail le Meaití Jó Shéa-
muis Ó Fátharta a chum agus a chas an port
aitheantais siúd ar an trumpa!

Má tá suaimhneas intinne agus anama uait, is fiú
greim a fháil ar an albam seo. Gheobhaidh tú buzz i
ndiaidh buzz leis an dá cheann déag d’fhuaimri-
anta atá le fáil air. Tá beart bainte amach ag O’Brien
agus Ó Raghallaigh arís. Má tá beart uaitse le cur
faoin gcrann Nollag, ní ghabhfaidh tú amú leis an
gceann seo!

Na Fir Bolg
Jack Talty agus Cormac Ó Beaglaíoch
www.raelachrecords.com 

Ní minic a chloistear dhá chonsairtín in éindí, astu
féin, gan aon tionlacan ach sin é go díreach atá le fáil
ar ‘Na Fir Bolg’ a eisíodh le linn an tsamhraidh ag
Scoil Samhraidh Willie Clancy.

Tá stíl cheoil iarthar an Chláir agus iarthar Chiarraí
léirithe go paiteanta ag Cormac Ó Beaglaíoch agus ag
Jack Talty ar an albam seo. Ar ndóigh, ní ón ngaoth a
thóg ceachtar acu a gcuid ceoil mar gur ó dhá chlann
fhíorcheolmhara iad beirt. Ag seinnt rogha éagsúil
consairtíní thar chúig raon ceoil, tagann ceol na beirte
chomh maith sin le chéile go gceapfá nach bhfuil ach
uirlis amháin ag seinm in amanna.

Is in Eaglais San Nioclás i gcathair na Gaillimhe a

Caitheann Áine Ní Chuaig súil siar ar roinnt de na 
halbaim ceoil tradisiúnta a b’fhearr léi i mbliana

Scannáin na bliana
Rogha Katie McGreal

The Help
Tá an scríbhneoir óg, Eugena ‘Skeeter’ Phelan
(Emma Stone), ag iarraidh leabhair a scríobh
bunaithe ar scéalta ó mhná gorma a oibríonn
mar mhná tí i dtithe na gclann geal i Jackson,
Mississippi
sna 1960í, i
lár ghlu-
aiseacht na
gCeart Sib-
hialta i
Meiriceá. 

Bhí Emma
Stone
(‘Skeeter’)
agus Viola
Davis
(Aibileen Clark) ina bpríomhaisteoirí den
scoth! D’éirigh leo na carachtair a chur trasna i
mbealach iontach maith. Ach is í an carachtar
Minny an ceann is mó a thaitníonn liom sa
leabhar agus sa scannán. Rinne Octavia
Spencer an-jab léi.  

The Guard
Is scéal dúghrinn faoin nGarda Gerry Boyle
(Brendan Gleeson) atá
lonnaithe i gConamara
é seo. Ní maith le Gerry
gnáthrialacha agus
dlíthe a leanúint ach níl
an gníomhaire FBI,
Wendell Everett (Don
Cheadle), a thagann go
Conamara chun grúpa
idirnáisiúnta drugaí a
aimsiú, sásta leis sin ar
chor ar bith. 

Sa chéad deireadh
seachtaine a raibh ‘The
Guard’ le feiceáil i bpictiúrlanna na hÉireann,
rinneadar leathmhíle euro sa dhíoloifig agus
níl aon ionadh orm gur éirigh chomh hiontach
sin leis! Tá sé thar barr! 

Bridesmaids
Seans go mbeadh tú beagnach ar an urlár agus
tú ag breathnú ar an scannán seo. Déanann na
haisteoirí sár-jab an scéal greannmhar seo a

chur os ár
gcomhair. 

Tá Lillian
(Maya
Rudolph) ag iar-
raidh go
mbeadh a
príomhchara,
Annie (Kristen
Wiig), ina bean
choimhdeachta
aici dá bainis.
Glacann Annie

  na bliana

rinneadh an
taifead thar
thréimhse
cheithre lá
agus is léir go
gcuireann
fuaimíocht
nádúrtha an
tséipéil go
mór le hat-
maisféar an
taifid, i gcomparáid leis an ábhar neamhp-
hearsanta stuideó a chuirtear amach ar an mar-
gadh go rialta.

Ceann de na tréithe is fearr liomsa faoin taifead
seo ná stíl amh an léiriúcháin. Níor cuireadh aon
mhaisiúchán air sa stuideó agus tagann an ceol
trasna ar bhealach fíornádúrtha don éisteoir. 

Trí cinn déag d’fhuaimrianta atá ar an albam,
ag tosú amach leis na damhsaí áille sciobóil ‘Joe
Bane’s agus Gypsy Princess’. Bíonn sé deacair
agam a dhul thar an chéad traic, gan é a chasadh
arís, agus arís eile…

Is ceol mín milis atá casta ag na Fir Bolg ar an
albam seo. Ceol rithimiúil agus croíúil sa stíl
thraidisiúnta as ar fáisceadh iad. Creidim go
bhfuil a sprioc comhlíonta thar na bearta ag Talty
agus Ó Beaglaíoch.

leis an ról ach bíonn deacrachtaí aici na cailíní
coimhdeachta eile a shásamh. Déanann sí sár-
iarracht le gach rud ach teipeann uirthi arís is
arís eile. 

The Chronicles of 
Narnia: The Voyage of
the Dawn Treader

I ndiaidh na leabhair ‘Narnia’ uilig a léamh
nuair a bhí mé óg, bhíos amhrasach go leor faoi
bhreathnú ar an scannán seo ach d’éirigh go
hiontach leo leis!

Filleann Lucy (Georgie Henley) agus
Edmund (Skandar Keynes) go Narnia trí phic-

tiúr atá ar bhalla theach a gcol ceathrair,
Eustace (Will Poulter), agus tagann sé leo.
Buaileann siad lena gcara King Caspian (Ben
Barnes) agus téann siad leis ar a thuras ar an
long ‘The Dawn Treader’. 

The King’s Speech
Léiríonn an scannán seo cé chomh hiontach is
atá Colin Firth mar aisteoir! Éiríonn go hion-
tach leis i ról King George VI.

Insíonn an scannán conas a d’éirigh le King
George VI a bheith ina rí nuair a d’éirigh a
dheartháir as an bpost. Chomh maith leis sin,
faighimid amach go raibh stad sa chaint ag
George VI
agus go raibh
air é a
réiteach sula
raibh sé in
ann labhairt
le muintir na
tíre ar an
raidió. 

Comórtas CD-ROM
Amhrán is Fiche
don Nollaig
www.fiosfeasa.com
Tá amhráin thraidisiúnta na Nollag as
Gaeilge ar ‘Amhrán is Fiche don Nollaig’, á
gcanadh ag triúr amhránaithe aitheanta ó
na Gaeltachtaí éagsúla: Méabh Ní
Bheaglaoich, Síle Denvir agus Mairéad Ní
Mhaonaigh. Tá an dlúthdhiosca i bhfor-
máid CD-ROM. Tá focail na n-amhrán le
feiceáil ar an scáileán, le liathróidín a
léiríonn na focail atá á rá. Tá an ceol uirlise
amháin le fáil ann le gur féidir leat na
hamhráin a rá ar stíl karaoke. Tá
aistriúchán Béarla de na focail ann agus tá
áis ann chun na focail a phriontáil amach.
Tá ceachtanna samplacha ann do mhúin-
teoirí ina léirítear an tslí a bhféadfaí úsáid
a bhaint as na hamhráin sa seomra ranga.
Ina dteannta sin, tá nótaí ann faoi gach
amhrán agus gluais d’fhocail agus
d’fhoirmeacha neamhchoitianta. €30 an
praghas atá air. 

COMÓRTAS: Chun cóip den CD-ROM a
bhuachan, seol d’ainm agus sonraí
teagmhála chuig: eolas@gaelsceal.ie



26 • BEATHA GAELSCÉAL 
Dé Céadaoin, 21 Nollaig, 2011

NUACHT Litríochta

‘Ar Ais go Keriolet’
Séamas Mac Annaidh, Coiscéim, €10

Léirmheas le
Philip Cummings 

IS beag úrscéal Gaeilge atá suite
i dtrí thír, a chasann ar dhá
dhúnmharú agus a bhfuil
Rasputin mar charactar lárnach
ann, ach sin a fhaigheann an
léitheoir (agus tuilleadh leis) san
ofráil is déanaí seo ó Mhac
Annaidh.

Cé go bhfuil dhá dhúnmharú
sa scéal, ní sa seánra ‘Cé a rinne
é?’ atá an leabhar seo; is cosúla
cur chuige an údair le seánra
eile, sórt ‘Cad chuige a ndear-
nadh é?’ más ann don seánra
sin. Tá go leor d’ealaíon an scríb-
hneora i Mac Annaidh, ar
ndóigh, gan an fáth uile a
nochtadh dúinn go dtí bea-
gnach deireadh an leabhair. 

Ach úrscéal ar an
seandéanamh é ar dhóigh eile,
sa méid go bhfuil tréimhse
fhada i gceist sa phlota, ó 20í an
chéid seo caite go dtí blianta
tosaigh an chéid seo; fad saoil
George Burdell, an
príomhcharachtar, go
bunúsach.

Is de stoc na dTithe Móra an
George seo, cé go bhfuil an
teaghlach ina gcónaí i dteach
nach den fhíoruasal aicme é
nuair a thagann seisean ar an
saol; níl siad ar an ghannchuid
ach oiread, bean cistine ar fostú
acu agus tríur ban in aon teach

leis (a máthair agus beirt aintíní)
gan teacht isteach follasach acu. 

Arís eile, ní nochtar na
fáthanna leis an aistriú seo don
léitheoir láithreach; is de réir a
chéile a chuireann an léitheoir
míreanna mearaí an phlota le
chéile, go díreach mar a
dhéanann an príomhcharachtar
é féin agus é ag taighde stair an
teaghlaigh le linn dó fás aníos. 

Cleas scríbhneoireachta a
chuidíonn le bá a chothú do
George Burdell, ar ndóigh, ach
tá bá againn leis cheana ós ait an
suíomh ina bhfuil sé, é leis féin
an chuid is mó den am gan
comhluadar a chomhaoiseach,
ar a laghad go dtí go gcuirtear
chuig scoil chónaithe i Sasana é
i ndiaidh bhás duine de na hain-
tíní. 

Is dual don pháiste aonair a
chaitheamh aimsire féin a aim-
siú, agus is é an bailiúchán is

ansa le George; stampaí ar dtús,
féileacáin agus uibheacha ina
dhiaidh sin, agus éiríonn an
tréith seo dá charachtar níos
tábhachtaí de réir mar a théann
an scéal ar aghaidh.

Agus téann an insint ar

aghaidh go breá sciobtha —
daoine muinteartha leis ag titim
mar phraghsanna tithe sa
Daorstát — go dtí go bhfuil sé
fágtha go hiomlán leis féin agus
é ar an aon oidhre amháin ar
mhaoin dhá thaobh an teagh-
laigh. Tá suim agus saineolas ag
an údar sa stair, agus éiríonn go
han-mhaith leis an ré seo staire
a chur in iúl don léitheoir, go
háirithe le mionsonraí faoin am
a chaith George mar mhac léinn
i gColáiste na Tríonóide.

Is sa Choláiste a chasann
duine de na carachtair is suim-
iúla sa leabhar ar George, mar
atá John Gregg. Imríonn John
Gregg an ról do mhic léinn an
choláiste an ról a d’imir 

Flash Harry do chailíní St
Trinians (agus beagnach an ról
céanna a d’imir an t-aisteoir
céanna, George Cole, sa tsraith
Minder), .i. tá sé in ann cibé rud
atá de dhith orthu —— troscán,
téacsleabhair atá as cló,
cnámharlaigh — a fháil dóibh.
Foghlaimíonn George a lán de
cheachta an tsaoil ó Gregg, ach
mothaíonn sé fosta go bhfuil
taobh dorcha ag baint leis.

Is faoi stiúir Gregg a
thosaíonn George ar an chéad
bhailiúchán eile dá chuid, iars-
maí ó iartheach a mhuintire,

Teach Bhaile Lantaí, a chean-
nach, caitheamh aimsire, nó
gairm bheatha leis an fhírinne a
rá, a thugann George chomh
fada leis an Bhriotáin sa
deireadh, agus aghaidh ar
aghaidh le fear a raibh lámh aige
i ndúnmharú Rasputin, dar leis
féin. Tá Gregg, ar a fháthanna
féin, ag impí ar George château
an fhir seo a cheannach uaidh,
Château Keriolet an teidil.

Tá an dá theach seo, Baile
Lantaí agus Keriolet, mar
charachtair iontú féin sa leab-
har, agus tá tionchar láidir acu
beirt ar George: Teach Bhaile
Lantaí ina íomhá de shaol atá
imithe atá George ag iarraidh a
athchruthú, agus Château Keri-
olet mar shaol féideartha a thab-
harfadh a stádas ceart mar thiar-
na talaimh ar ais dó.

(Mar sheachfhocal, d’imir mé
cluiche liteartha leis an údar seo

uair amháin, muid ag iarraidh
teacht ar anagraim fá choinne
úrscéal eile dá chuid, An
Deireadh; bhain mé an cluiche,
sílim, le E-Head Nadir. Ritheann
sé liom go mbeadh An Teach
Nár Ceannaíodh nó An Teach a
Ceannaíodh Faoi Dhó
fóirsteanach mar theideal
malartach ar an úrscéal seo.)

Bíonn an dainséar ann le
leabhar den chineál seo a bhfuil
an plota chomh tábhachtach sin
ann go ndéanfaidh an
léirmheastóir damáiste as bar-
raíocht sonraí a thabhairt. Ní
thráchtfaidh mé ar an phlota a

thuilleadh, mar sin, ach is iomaí
casadh i saol George Burdell ó
am a chéad chuairte ar an Bhri-
otáin, agus bainfidh an léitheoir
sult agus suim astu, agus bain-
fear geit as fosta, tá mé ag
déanamh.

Bheadh sé éagórach agam,
áfach, gan laigí an leabhair seo a
lua. An chuid is mó acu, níl an
locht ar an údar astu; baineann
siad leis an easpa comhairle
eagarthóireachta a thugtar do
scríbhneoirí Gaeilge i gcoitinne.
Ní ag trácht ar an chóipea-
garthóireacht atá mé — cé nach
mór a lua go bhfuil líon na n-
earráidí cló sa leabhar seo
náireach amach is amach — ach
ar chomhairle litríochta agus
ceirde. (Agus is ea, is féidir
glacadh leis an méid seo uaim
mar fhógairt suime sa phost.) 

Mar shampla, níl go leor fuin-
nimh ná inchreidteachta sa chur
síos ar an chaidreamh idir
George agus an cailín Briotá-
nach, agus tá barraíocht den
deus ex machina ag baint le
nochtadh an Poncánaigh Bob i
dtreo dheireadh an scéil. 

Tá tábhacht nach beag ag an
dá eachtra seo i struchtúr an
úrscéil agus chuirfeadh
eagarthóir maith na deacrachtaí
seo ar a shúile do scríbhneoir
agus iarrfadh sé air iad a dheisiú
roimh fhoilsiú an leabhair.

Nó glac an dá abairt seo ón
leabhar: “Níorbh fhada i ndiaidh
sin gur phós George.” Agus
ansin, ceithre abairt thíos: “Cail-
leadh Joan de thaom croí gan í
ach sna caogaidí.” 

Tá a leithéid an-chiotach ar
fad, agus níl d’fheidhm ag an
bhean chéile Joan ach beirt
pháistí a shaolú (beart a chuir sí
i gcrích idir an dá abairt thuas)
toisc tábhacht a bheith leis na
páistí níos faide anonn sa scéal.
Arís, ghlanfadh comhairle
cheart eagarthóireachta an cio-
tachas seo.

Ina dhiaidh sin is uile, tá an t-
úrscéal bríomhar, suimiúil agus
taitneamhach. Is doiligh é a
rangú: cé go bhfuil cuid mhór de
stair na hÉireann, na Rúise agus
na Fraince ar fáil ann, ní úrscéal
staire é; ainneoin an dá dhún-
mharú, ní scéal bleachtaireach-
ta é. 

B’fhéidir gur fearr a oireann
dó teideal aisteach a bhí ag
comórtas de chuid Oireachtas
na Gaeilge tráth, mar atá,
úrscéal don ghnáthphobal;
bainfidh siad sult as. 

Bheadh sé éagórach
agam, áfach, gan laigí an
leabhair seo a lua. An
chuid is mó acu, níl an
locht ar an údar astu;
baineann siad leis an
easpa comhairle ea-
garthóireachta a thug-
tar do scríbhneoirí
Gaeilge i gcoitinne. Ní ag
trácht ar an chóipea-
garthóireacht atá mé —
cé nach mór a lua go bh-
fuil líon na n-earráidí cló
sa leabhar seo náireach
amach is amach — ach ar
chomhairle litríochta
agus ceirde. (Agus is ea,
is féidir glacadh leis an
méid seo uaim mar fhó-
gairt suime sa phost.) 

Séamas Mac Annaidh



Katie McGreal

NUAIR a chuala Dónal Mac Giolla
Chóil, iar-eagarthóir Lá Nua, go bhfuil
Naomh Nioclás curtha i reilig i gCill
Chainnigh, thug sé a chéad chuairt ar
an gceantar chun an scéal a fhiosrú. Bhí
sé ag iarraidh a fháil amach an raibh
aon fhírinne ag baint leis an scéal agus
rinne sé clár raidió as an turas. 

Beidh ‘Uaigh ar Iarraidh’ le cloisteáil
ar ‘Blas’ ar BBC Raidió Uladh amárach
ag 7in.     

Rugadh Naomh Nioclás in Myra sa
Tuirc, mar bhall de chlann iontach saib-
hir.  Fuair a thuismitheoirí bás agus é
óg, agus d’fhágadar a gcuid saibhris
uilig aige.  Is ag an am sin a shocraigh
Nioclás saol spioradálta a leanúint agus
a chuid maoine ar fad a dhíol sa chaoi
agus go mbeadh sé in ann an t-airgead
a thabhairt do na boicht. Tar éis tamaill,
bhí clú air ar fud na Tuirce agus tá
iliomad scéalta sa stair faoina chuid
flaithiúlachta.  

Oirníodh é mar ardeaspag ar Myra sa
Tuirc agus is ann a fuair sé bás agus a
cuireadh é i mí na Nollag 346AD.

Le linn na gCrosáidí in 1087 tháinig
robálaithe uaigheanna ar uaigh Naomh
Nioclás agus shocraigh siad a chuid
taisí a thabhairt go Bari san Iodáil.  Cea-
pann roinnt daoine gurb ann atá sé go

fóill.  Ní gach duine a chreideann an
scéal sin.  Dar le roinnt de mhuintir na
háite in Newtown Jerpoint i gCill
Chainnigh gur thug baill den chlann
áitiúil ‘de Frainet’ corp Naomh Nioclás
ó Myra sa Tuirc agus gur chuir siad in
Éirinn é, in Jerpoint Park. 

Tá uaigh ann a luaitear le Naomh
Nioclás, taobh le séipéal Naomh Nio-
clás,  le híomhá d’ardeaspag agus dhá
chloigeann eile greanta sa chloch. 

Labhair Dónal le triúr as an gceantar
chun an scéal a fhiosrú. Duine amháin
acu ná Ab Mhainistir Ghleann Stail,
Mark Hederman, duine a bhfuil tuair-
imí láidre aige mar gheall ar chás eac-
namaíochta na hÉireann faoi láthair,
agus tá neart eolais aige ar an scéal seo
freisin. An dara duine ar labhair Dónal
leis ná an tOllamh Seandálaíochta
Muiris Ó Suilleabháin ón gColáiste
Ollscoile Baile Átha Cliath agus fear ón
gceantar, Micheál Ó Diarmada, freisin. 

“Bíonn sé deacair cur síos a
dhéanamh ar áit ar an raidió,” a deir
Dónal ach síleann sé go ndearna an
triúr an-jab leis agus go mbeadh an
lucht éisteachta in ann an ceantar agus
an reilig, áit a ndearna sé na hagal-
laimh, a shamhlú. 

Beidh an clár i nGaeilge den chuid is
mó ach tá píosa nó dhó i mBéarla ann
freisin. 

TEILIFÍS agus RAIDIÓ
Le Katie McGreal

Féach ar:
TG4: Ros na Rún um 
Nollaig 
Breathnóidh Bernie agus
Caitríona siar ar ar na Nol-
laigí a caitheadh i Ros na
Rún idir 1996 agus 2010.
Beidh neart spóirt agus
spraoi ann, chomh maith le
hagallaimh leis na hais-
teoirí atá sa tsraith ó tho-
saigh sé.  Oíche Nollag @
7.15in. 

RTÉ a dó: Des Bishop’s
Best Bits
Seo bailiúchán de na píosaí
is fearr ó na trí DVD a chuir
an fuirseoir Meiriceánach
Des Bishop, a d’fhoghlaim
an Ghaeilge i gConamara,
amach, Live At Vicar St,
Fitting In agus Tongues. Dé
Céadaoin seo chugainn @
9.30in.

RTÉ a haon: Zig and Zag’s
Superbloopers
Tá Zig agus Zag ar ais le
caint faoi bhotúin rin-
neadh ar theilifís in Éirinn

agus go hidirnáisiúnta.
Botúin a rinneadh trí
thimpiste agus cinn a bhí
socraithe le ceamaraí i
bhfolach. Beidh Marty
Whelan agus Lucy
Kennedy ann freisin ag
caint faoina gcuid botún.
Dé Céadaoin seo chugainn
@ 8in.

Éist le:
RTÉ Raidió na Gaeltachta:
Éagsúlacht na Nollag 
Sa chlár seo, cuirfidh roinnt
eisimirceach – atá líofa sa
Ghaeilge – síos ar nósanna
na Nollag ina dtíortha
dúchais. Labhróidh daoine
ón Spáinn, ón Iodáil, ón
Ghearmáin agus ó na Stáit
Aontaithe. Oíche Nollag @
9rn.

RTÉ Raidió a haon: 
Documentary on One: The
Reindeer Left Behind
Insítear scéal na clainne a

bhuail le Daidí na Nollag
agus é i gcruachás Oíche
Nollag nuair nach raibh
Blitzen, ceann de na
réinfhianna, in ann eitilt.
Oíche Nollag @ 1.30in.  

RTÉ 2fm: New Year’s Eve
Dance off with JJ
Trí huaire an chloig den
cheol is fearr ó 2011 agus
roinnt blianta eile freisin
chun ceiliúradh a
dhéanamh ar an mbliain
nua. Oíche Chinn Bhliana
@ 10in.  

TG4 i gcaitheamh 
na Nollag
Katie McGreal

TÁ TG4 ag déanamh ceiliúradh
ar an Nollaig trí neart clár,
scannán agus ceoil a chur ar
siúl ionas nach mbeadh lead-
rán orainn i gcaitheamh na
laethanta saoire.  

Beidh na babhtaí ceannais
de na sraitheanna
siamsaíochta ‘Pitch Perfect’,
‘Glór Tíre’ agus ‘Ceist GAA le
Hector’ ar siúl chomh maith
leis an gclár, ‘Geantraí na Nol-
lag’ atá déanta in ómós d’lub-
haile Órga an bhanna ceoil
Éireannaigh, na Chieftains.
Craolfar an clár sin ón teach
tábhairne Matt Molly i
gCathair na Mart i Maigh Eo. 

Is féidir aithne a chur ar
ghrúpa fad-bhunaithe sa chlár
‘Na Casaidigh’ freisin agus
déanfar athchuairt ar
‘Ghradam Ceoil TG4 2011’
freisin.

Tabharfar imeachtaí móra
spóirt na bliana chun cuimhne
mar aon le beochlúdach peile
agus rugbaí freisin agus beidh
neart scannán do ghasúir agus

daoine fásta ar siúl, Scooby
Doo a dó: Monsters
Unleashed, The Spongebob
Squarepants Movie, The Gen-
eral agus The Field san
áireamh.

Beidh clár speisialta Ros na
Rún ar siúl freisin. Breathnófar
ar conas a bhí an Nollaig do
mhuintir Ros na Rún thar na
blianta, ó thosaigh an sobalch-
lár in 1996. Beidh gnáthchláir
Ros na Rún ar siúl freisin,
chomh maith leis na cláir
‘Scéalta Átha Cliath’ agus ‘Ceol
Daniel’ leis an gceoltóir Daniel
O’Donnell. 

Cuirfear an clár ‘Seó Man –
Niall Tóibín’ ar siúl chun ceil-
iúradh agus cuimhní cinn a
dhéanamh ar an bhfear cáil-
iúil. 

Níl ansin ach blaisín beag
den stuif uilig a bheadh le
feiceáil ar TG4 i gcaitheamh na
Nollag, tá tuilleadh eolais ar
fáil ó www.tg4.ie nó is féidir an
teilifís a chur ar siúl agus táim
cinnte go mbeadh rud éigin
maith ar siúl. 

Bainigí sult as! 

‘Uaigh ar Iarraidh’ 
Blas, Déardaoin 22ú Nollaig ar BBC Raidió Uladh, 7 i.n. 



NODANNA
TRASNA
1 Áit a dtéann daoine ann nuair atá siad tinn (8)
4 Ithir fhliuch agus salach (4)
7 Tá ceann acu ar do dhá láimh (6)
10 Codlaíonn tú ar seo gach oíche (5)
12 Dhá lá ó sin: an lá --- (3)
14 Gan aon neart ann (3)
15 Tréimhse, ócáid (4)
16 Ord do chruinniú nó caibidil i leabhar (4)
18 Leath bhealach idir an ceann is ísle agus an ceann is airde 

(4)
21 Sliotar, mar shampla... tá sé de dhíth i go leor leor cluichí 

(9)
23 Sna flaithis.. ar ----- (5)
24 Gan a bheith cocáilte nó ullmhaithe i gcomhair ite (3)
25 Buail leis an gcos (3)
26 Bailítear é seo ó chrainn éagsúla... toradh gur maith leis 

an iora rua... (3)
27 Socrú, gléasadh, eagar (6)

SÍOS
2 Bris, bris as an mhórchuid (5)
3 Méadaithe, fásta níos mó (3)
5 Cuid bheag d’uisce ag titim ó sconna, mar shampla (5)
6 Tréimhse ó thuismitheoirí go dtí a gcuid páistí... (5)
8 Cuir trí thine (2)
9 Duine atá gafa, agus lucht a ghafa ag iarraidh praghas a 

shaoirse a fháil (5)
11 Euro, dollar, punt srl (7)
12 Seirbhís eaglasta san eaglais chaitliceach (8)
13 Brabús ar iasacht (2)
14 Éan coitianta feirme... is maith leis snámh (5)
17 Áit éadomhain in abhainn (3)
19 365 lá (6)
20 Bealach nó sráid mhór (6)
22 Milleán, freagracht (5)
24 Dul in aghaidh, coinníoll (3)
25 Cáil, dea-ainm (3)

Crosfhocal  21.12.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
02.01.2012 chuig: Crosfhocal, Gaelscéal, 
15 Sráid Mhargadh, Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
14.12.2011

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 

Aodán Fullam 
Co Chill Chainnigh

Lascaine tríú cuid bainte de 
gach aon CD-ROM*  

Má cheannaíonn tú earraí Fios Feasa go léir i dteannta a chéile, gheobhaidh
tú ar leath-phraghas iad. Sin 12 CD-ROM (móide an leabhar saothair don

"Chéad Choiscéim"), luach €390 ar €195, móide postas.

www.fiosfeasa.com

Crannchur mór ar an
suíomh 

www.fiosfeasa.com
Buafaidh duine amháin

an cnuasach iomlán
d'earraí an tí go léir.

Agus buafaidh triúr eile
cóip an duine den 

CD-ROM "Amhrán is
Fiche don Nollaig".

*(ach amháin an Bíobla Naofa ar CD-ROM)

Bíodh Eolas agat ar do Chearta:
Saoirí poiblí um Nollaig    
Ceist : Oibrím 5 lá sa tseachtain, ó Luan go hAoine.
Cad iad na laethanta a bheidh saor agam um Nollaig?
Freagra : 
Saoirí poiblí gach bliain iad Lá
Nollag (an 25 Nollaig), Lá Fhéile
Stiofáin (an 26 Nollaig) agus Lá
Caille (an 1 Eanáir).

Beidh Lá Nollaig ar an Domh-
nach agus beidh Lá Fhéile
Stiofáin ar an Luan in 2011. Beidh
Lá Caille 2012 ar an Domhnach. 

Ní ann d’aon riail shonrach faoi
céard a tharlaíonn nuair a bhíonn
saoire phoiblí ar dheireadh seach-
taine. Níl tú i dteideal go
huathoibríoch an chéad lá oibre
ina dhiaidh sin bheith saor ón
obair. Tá tú i dteideal na
gnáthshocruithe eile le haghaidh
saoirí poiblí a bheith agat. Seo a
leanas iad:  

• Lá íoctha saor laistigh de mhí
tar éis na saoire poiblí 

• Lá breise saoire bliantúla 
• Pá lae sa bhreis
• An tsaoire eaglaise is gaire

don tsaoire phoiblí mar lá saoire
le pá. 

Faoin Acht um Eagrú Ama
Oibre, 1997, is féidir leat iarraidh
ar d’fhostóir cén ceann de na
roghanna eile a ghlacfaidh tú, ar a
laghad 21 lá roimh shaoire
phoiblí. Ba cheart do d’fhostóír
freagra a thabhairt duit ar a
laghad 14 lá roimh an tsaoire
phoiblí. Tabharfaidh iarbhír
formhór na bhfostóirí Dé Máirt an
27 Nollaig agus Dé Luain an 2
Eanáir saor d'fhostaithe in ionad
Lá Nollag agus Lá Caille – is táb-
hachtach a chuimhneamh nach
teidlíocht uathoibríoch í seo. 

D’fhoilsigh an tÚdarás Náisiún-
ta Cearta Fostaíochta faisnéis faoi
na saoirí poiblí Nollag ag employ-
mentrights.ie. Is féidir leat
gearáin a dhéanamh faoi shaoirí
poiblí chuig Coimisinéir Cearta ag
an gCoimisiún um Chaidreamh
Oibreachais, Teach Tom Johnson,
Bóthar Haddington, Tor an Bha-
caigh, Baile Átha Cliath 4,
Guthán: (01) 613 6700, Íos-ghlao
1890 220 227. 

Tá tuilleadh eolais le fáil ón
Ionad Faisnéise do Shaoránaigh
thíos. Chuir Ionad Faisnéise do
Shaoránaigh ‘Bíodh Eolas agat ar
do Chearta’ le chéile.  Cuireann an
tIonad seo seirbhís shaor in aisce
agus faoi rún ar fáil don phobal. 

Tá faisnéis le fáil freisin ar líne
ag citizensinformation.ie agus ón
tSeirbhís Teileafóin um Fhaisnéis
do Shaoránaigh, Íosghlao 1890
777 121.

An bríste ar stiúrthóirí na Seamróg ach Na Bóithéamaigh slán

DEIRTEAR gur shaothraigh Michael
O’Neill €200k (£167k) idir a
thuarastal agus a bhónais, mar
bhainisteoir ar Ruagairí na Seam-
róige i mbliana.  Is dócha go raibh an
méid sin tuillte ag O’Neill, áfach. Tar
éis an tsaoil, chríochnaigh na Fonsaí
sa seachtú háit in 2008, an bhliain
sular thosaigh sé sa phost, 42 pointe
taobh thiar de na Seaimpíní, na

Bóithéamaigh. Ina chéad bhliain sa
phost in 2009, bhain na Seamróga
an dara háit amach sa tSraith agus
ansin bhuaigh siad an teideal féin in
2010 agus 2011. Thug siad leo Corn
Setanta i mbliana freisin agus
shroich siad an cluiche ceannais sa
Chorn FAI in 2010. Sa mhullach air
sin uilig, tharraing sé pota óir de
mhilliún euro chun an chlub in aon
oíche amháin i mBéalgrád nuair a
d’éirigh leis na Seamróga a bheith ar
an chéad chlub Éireannach le cáiliú
do chéim na ngrúpaí i gcomórtas
Eorpach.

Ina ainneoin sin uilig, b’fhearr le
stiúrthóirí na Seamróg bainisteoir
“ciúin” a bheith acu nach mbeadh á

éileamh seo nó siúd. 
Bhí Michael ag éileamh ardú pá dó

féin agus stádas lánaimseartha dá
scuad. Séanadh an dá rud air in ain-
neoin breis agus dhá mhilliún a
bheith tarraingthe isteach ag na
Ruagairí i mbliana.  Caitheadh níos
lú ná €600k ar thuarastail na n-
imreoirí páirtaimseartha i mbliana.
Bhí aisling ag O’Neill cáiliú do
Shraith na Seaimpíní agus an £10
milliún a théann leis sin a bhaint
don chlub. Mar a chuir mé in iúl níos
mó ná uair amháin sa cholún seo, ní
tharlódh sé seo i gcás fhoireann
pháirtaimseartha nó amaitéarach.
Ní raibh an dara rogha ag O’Neill ach
siúl.

Ar an ábhar gur post tarraingteach
é seo, ní raibh an Bord toilteanach a
gcumhacht a íobairt agus O’Neill a
choinneáil.

Má fhaigheann Michael an post
mar bhainisteoir ar Thuaisceart na
hÉireann, tuillfidh se tuarastal de
£300k in aghaidh na bliana.

Na Bóithéamaigh: tá Banc Zurich
(a bhfuil na Bóithéamaigh i bhfiacha
dóibh i dtaca leis an gcuid is mó de
na fiacha iomlána de €4 milliún atá
acu) sásta oibriú as lámh a chéile leis
an gclub Páirc Chnoc an Dálaigh a
dhíol chun na fiacha seo a ghlanadh. 

Mura nglanfaidh an díol sin na
fiacha, ní éileoidh an banc dúnadh
an chlub. Déanfaidh siad socrú

séimh eile leis an gclub sa chás seo.
Fógraíodh an dea-scéal seo i rith na
seachtaine seo in am don Nollaig.

Scéalta eile: Ta ceathrar de na
scórálaithe is airde i bPríomhshraith
Airtricity ag Ruagairí Shligigh anois
tar éis dóibh Mark Quigley a fháil ó
Dhún Dealgan.

D’imir James McClean, fear ó
Dhoire a d’fhág Cathair Dhoire i
mbliana, ina chéad chluiche
Príomhshraithe do Sunderland an
tseachtain seo caite faoi stiúir fir eile
as Contae Dhoire, Martin O’Neill.

Mar fhocal scoir, guím Nollaig
shona daoibh go léir a léitheoirí agus
mo mhíle buíochas libh as an alt seo
a léamh i rith na bliana.

Rásaíocht Capall ag Baile na Lobhar

Gráinne McElwain

MAR is gnách gach aon bhli-
ain, bíonn neart rásaíochta
capall le feiceáil ag Baile na
Lobhar thar an Nollaig leis na
capaill is fearr ag rith ann. Ní
haon eisceacht é an rásaíocht i
mbliana le Féile Rásaíochta na
Nollag ag tosnú ar 26 Nollaig
agus ag dul ar aghaidh ar feadh
ceithre lá go dtí an 29 Nollaig. 

I mbliana, beidh an capall
mór le rá atá tar éis éirí as an
rásaíocht anois, Istabraq, san
fháinne roimh an rás mór, an
Istabraq Festival Hurdle ar 29
Nollaig.  Nollaig 2001 an bhli-
ain dheireanach gur rith
Istabraq i mBaile na Lobhar
agus bhuaigh sé an Festival
Hurdle an bhliain sin. 

Bhuaigh Istabraq trí Cham-
pion Hurdle in 1998, 1999 agus
2000 agus níl amhras faoi ach

go bhfuil sé ar cheann de na
capaill is mó cáil riamh as
Éirinn. Le JP McManus é agus
é faoi faoi stiúir Aidan O’Brien.
Bhí Charlie Swan mar mhar-
cach capaill air agus i bhfocail
Swan “Thug an Festival Hur-
dle seans chun réiteach a
dhéanamh do Cheltenham.”

I mbliana beidh Hurricane
Fly, atá á thraenáil ag Willie
Mullins agus a bhuaigh an Fes-
tival Hurdle anuraidh, ag
glacadh páirt arís ann ar 29
Nollaig. Beidh an-iomaíocht
ann le Voler La Vedette atá á
thraenáil ag Colm Murphy ach
is é Hurricane Fly, a bhuaigh
an Champion Hurdle in Chel-
tenham níos luaithe i mbliana,
rogha na n-údar chun an rás
seo a bhuachan. Is fiú súil a
choinneáil ar Unaccompanied
atá á thraenáil ag Dermot Weld
agus The Real Article ag

Edward O’Grady.
I rás mór an 28ú Nollaig, tá

17 capall ainmnithe i rás atá
fíor-láidir. Bhuaigh Rubi Light,
atá á thraenáil ag Robert Hen-
nessy, i mBaile na Lobhar
cúpla seachtain ó shin agus tá
sé anois i measc rogha na
coitiantachta. Is iad Joncol,
Skippers Brig, Synchronised,
Tranquil Sea, Quinto De La
Roque agus Denman (a
chríochnaigh sa dara háit sa
Gold Cup anuraidh) na capaill
eile a sheasann amach sa rás
seo.

Tosnóidh an fhéile ar Lá ‘le
Stiofáin leis an Racing Post
Novice Chase. Tá naonúr ain-
mnithe i rás mór an lae, The
Paddy Power Dial-a-Bet Chase,
ar 27 Nollaig le leithéidí Big
Zeb, Noble Prince, Forpadyde-
plasterer agus Sizing Europe
chun a bheith ann.

Buaiteoirí
Ghradaim RTÉ
Fógartha
Gráinne McElwain

BA iad Rory McIlroy, Giovanni
Trapattoni, foireann Chúige
Laighean agus Jack Kyle na
daoine ar bronnadh gradaim
orthu ag ócáid bhronnta na
ngradam spóirt RTÉ i gcomh-
pháirtíocht le Comhairle Spóirt
na hÉireann an deireadh seach-
taine seo caite.  Ainmníodh
Rory McIlroy mar Phearsa Spóirt
na Bliana 2011 mar gheall ar a
bhua i gComórtas Oscailte na
Stát Aontaithe i mí an Mhei-
thimh. 

Lean sé ar aghaidh chun an
Comórtas Oscailte i Hong Cong
a chrochadh leis coicís ó shin
agus shaothraigh sé $2 mhilliún
ag an Shanghai Masters ag
deireadh mhí Dheireadh
Fómhair. 

Fuair Giovanni Trapattoni an
gradam nua do Bhainisteoir
Spóirt na Bliana as an dóigh gur
stiúir sé Éire chomh fada le Euro
2012 agus a gcéad chomórtas
mór le deich mbliana anuas. 

Bhí an comórtas dian chun
Foireann Spóirt na Bliana a
roghnú agus bhuaigh Cúige
Laighean an gradam as an chaoi
gur tháinig siad ar ais sa dara
leath i gCluiche Ceannais Chorn
Heineken in aghaidh Northamp-
ton chun é a bhuachan tar éis
dóibh a bheith 22-6 taobh thiar.

Bhronn Brian O’Driscoll, cap-
taen fhoireann na hÉireann,
gradam speisialta Hall of Fame
ar Jack Kyle a d’imir rugbaí le
foireann na hÉireann ins na 40í
agus 50í agus a chuidigh le
foireann na hÉireann an Grand
Slam a bhuachan in 1948.

Buaiteoir Chomórtas 
Leabhar na Nollag
Seosamh Ó Ciardha, 136 Br. Roselawn, 
Caisleán Cnucha, BÁC 15  

Hurricane Fly le Ruby Walsh ag marcaíocht air [PIC : BARRY CREGG / SPORTSFILE]

Scéalta Sacair
le Daithí Mac
Thighearnáin

Giovanni Trapattoni, Bainisteoir Spóirt na Bliana RTÉ
[PIC : BRIAN LAWLESS / SPORTSFILE

Ar an gclaí Le John Allen 

Tá dóchas éigin ag gach foireann
ag an am seo den bhliain
Tá deireadh na bliana bea-

gnach linn agus pleananna
déanta cheana féin don
séasúr úrnua (cé nach féidir
leis na foirne idirchontae

bheith ag traenáil ar ndóigh!).
Seo an chuid is daonlathaí den bhli-

ain nua spóirt. An t-am seo bliana tá
gach foireann ar aon dul lena chéile (ar
pháipéar pé scéal é). Tá dóchas éigin
ann go ndéanfaidh foireann nua éigin
an briseadh tríd mór i mbliana.

Ach neosann na staitisticí scéal eile
ar fad, mar taobh amuigh de Chúige
Uladh, le Tír Eoghain  le trí chraobh
agus Ard Mhacha, Doire agus an Dún  le
ceann amháin,  níor bhuaigh aon
fhoireann eile seachas na contaetha
láidre ó 1952 i leith nuair a bhí an bua ag
an gCabhán. Tá scata maith contaetha
nár bhuaigh oiread is craobh amháin ó
bunaíodh Cumann Lúthchleas Gael. 

Thuas ar bharr an dréimire suíonn an
Ríocht agus trí dhosaen craobh acu
agus gach glúin imreoirí ag iarraidh
bheith níos fearr ná an dream a tháinig
rompu. Bíonn siad ar an ngearrliosta
gach bliain. Is iontach an contae iad.
Ach tá comharthaí ann nach bhfuil na
foirne faoi aois chomh maith agus a
bhíonn siad de ghnáth. Ach fós tá an
fhoireann sinsear atá ann i láthair na
huaire láidir go leor.  

Tá sé thar barr freisin go mbeidh
laoch mar an Gooch Cooper mar chap-
taen arís orthu nuair a bheidh siad ag
déanamh iarrachta Sam a sciobadh ar
ais ón bpríomhchathair.

Ar an ngearrliosta céanna beidh na
gnáthainmneacha: Corcaigh, Tír
Eoghain, Dún na nGall agus, is dócha,
Maigh Eo agus Cill Dara. Is deacair
féachaint thar na contaetha sin. 

Tá  an córas atá ann i láthair na huaire
i bhfad níos fearr ná an seancheann
nuair nach raibh ach cluiche amháin ag
a lán contaetha gach bliain.

Le cúpla bliain anuas bhí sárthais-
péantais á dtabhairt ag foirne mar
Fhear Manach, Luimneach, Sligeach,
Lú agus Ros Comáin. Bíonn cúpla
cluiche iontach againn gach bliain ach i
ndeireadh na dála níl aon fhoireann
úrnua ag briseadh tríd, taobh amuigh
de na foirne Ultacha a luaigh mé.

I bpeil na gclubanna tá Crócaigh Chill
Airne agus saineolaithe an chomórtais,
Crois Mhic Lionnáin, fós ann ach beidh
ceann díobh ag fágáil slán i ndiaidh an
chluiche leathchraoibhe eatarthu. Sa
chluiche leathchraoibhe eile tabhar-
faidh seaimpíní nua Laighean, Carraig
an Chaisleáin, (an t-aon fhoireann den
cheathrar nach raibh tagtha go dtí an
pointe seo anuraidh) agus Naomh Bríd
Ros Comáin aghaidh ar a chéile. Tá an-
taithí ó anuraidh ag na Rossies ach
beidh sé dian orthu an lámh in uachtar

a fháil ar fhoireann atá ar ard-form i
ndiaidh feachtais thar a bheith dian i
gCúige Laighean.

San iomáint idirchontae is deacair
seans réasúnta a thabhairt d’aon
fhoirne eile seachas Tiobraid Árann
agus Cill Chainnigh arís sa séasúr nua.
Beidh brú ollmhór ar  Dhéaglán Ó Riain

arís nuair a chaithfidh sé léine an
bhainisteora agus na Tiobradaigh ag
iarraidh Corn Mhic Cárthaigh a fháil ar
ais ó na Cait. 

Thug BÁC le fios anuraidh, i ngach
grád, go bhfuil dul chun cinn iontach
déanta acu. Is seaimpíní sraithe iad
agus seaimpíní Laighean sna mionúir

agus faoi 21. Chuir siad an-taispeántas
ar siúl sa leathchraobh sinsear i gcoinne
Thiobraid Árann i mbliana agus beimid
ag súil le níos mó uathu roimh
dheireadh 2012. 

Ba cheart go mbeadh  Gaillimh agus
b’fhéidir Port Láirge nó Corcaigh ann ag
druidim le lár mhí Lúnasa. Ar ndóigh

táim ag súil go dtiocfaidh Luimneach
aniar aduaidh orthu go léir. Tá scata
maith ógánach ag an gClár freisin agus
is cinnte go ndéanfaidh an bainisteoir
nua, Davy FitzGerald, a sheacht
ndícheall iad a ullmhú do na dúshláin
go léir a bheidh rompu.

Beidh dul chun cinn ag teastáil ó
gach contae ach ag deireadh an lae ní
bhíonn ach buaiteoir amháin ann, ach
fanfaimid go dtí go  mbeidh an turcaí
ite agus na laethanta níos faide agus an
aimsir níos fearr chun cinneadh a
dhéanamh ar cé a thiocfaidh amach ar
bharr ar an gcéad Domhnach i mí
Mheán Fómhair, ach bheadh sé amaid-
each féachaint thar an dá fhoireann atá
ar bharr an dréimire faoi láthair.

In iomáint na gclubanna níl ach club
amháin fágtha as a measc siúd a bhí

ann anuraidh, Seamróga Loch gCaol a
bhuaigh an chraobh seo cheana. Tá sé
go maith go bhfuil ainmneacha nua ag
dul ar aghaidh go dtí na cluichí
leathchraoibhe i mbliana. Tá na Piar-
saigh ó Luimneach ag feabhsú i ngach
cluiche agus bhuaigh Gort Inse Guaire
na Gaillimhe an chraobh chontae a
bhíonn an-iomaíoch gach bliain. Ní
raibh mórán ag súil gurb iad seaimpíní
Uíbh Fhailí, Cúldoire, a bheadh ag imirt
ar son Chúige Laighean, ach is iad atá
ann agus beidh an-choimhlint idir iad
féin agus foireann na Gaillimhe sa
leathchraobh.

Ceapaim féin go mbeidh foirne
Luimní agus na Gaillimhe ag taisteal go
dtí an ceanncheathrú  chun críoch
spleodrach a chur  leis an gcomórtas
seo ar Lá ’le Pádraig.

Bíodh Nollaig chiúin, shláintúil
agaibh go léir.

I bpeil na gclubanna tá
Crócaigh Chill Airne agus
saineolaithe an chomór-
tais, Crois Mhic Lionnáin,
fós ann ach beidh ceann
díobh ag fágáil slán i ndi-
aidh an chluiche
leathchraoibhe eatarthu.
Sa chluiche leathchraoib-
he eile tabharfaidh seaim-
píní nua Laighean, Carraig
an Chaisleáin, (an t-aon
fhoireann den cheathrar
nach raibh tagtha go dtí an
pointe seo anuraidh) agus
Naomh Bríd Ros Comáin
aghaidh ar a chéile. 

27ú Samhain, Corn Seamus McFer-
ran agus Craobh Uladh buailte ag
Ruagairí Chrois Mhig Lionnáin ach
an mbainfidh siad Craobh Chlub na
hÉireann na bliana seo chugainn?
Bhuail siad An Bhoireann, An Dúin
sa Chluiche Ceannais i gCathair Ard
Mhacha [PIC: OLIVER MCVEIGH / SPORTSFILE]



SPÓRT • 31GAELSCÉAL 
Dé Céadaoin, 21 Nollaig, 2011

CLG

Bua Stairiúil ag Foireann na hIarmhí
Gráinne McElwain

COMHGHAIRDEAS le Garraí an
Chaisleáin a bhuaigh Craobh
Club Peile Laighean go drá-
matúil den chéad uair riamh an
Domhnach seo caite nuair a
fuair siad an lámh in uachtar ar
Naomh Bríd as Baile Átha Cliath
le cúilín amháin in am cúitimh,
1-08 le 0-10. 

Bhí Garraí an Chaisleáin chun
cinn sa chéad leath agus go
luath sa dara leath nuair a fuair
Gary Dolan cúl agus bhí an

chuma ar an scéal go mbeadh
bua éasca acu. 

Ach mar a tharlaíonn i gcur-
saí spóirt tháinig Naomh Bríd ar
ais agus bhí siad ar comhscór le
nóiméad amháin fágtha sa
chluiche agus cúilín ag teacht ó
Gavin McIntyre. 

Ach fuair Garraí an Chaisleáin
cic saor deireanach sa chluiche
agus d’éirigh le Conor Cosgrove
é a chur thar an trasnán. 

Ciallaíonn sin anois go mbei-
dh Garraí an Chaisleáin ag tab-
hairt aghaidh ar Naomh Bríd as

Ros Comáin i gcluiche
leathcheannais chomórtas Uile-
Éireann na gclubanna.  

Ciallaíonn sé chomh maith go
mbeidh col ceathracha ag imirt
in aghaidh a chéile le Gary agus
Dessie Dolan le Garraí an
Chaisleáin agus Frankie Dolan
le Naomh Bríd. 

Caithfidh Na Crócaigh Chill
Airne aghaidh a thabhairt ar
Chrois Mhic Lionnáin sa
chluiche leathcheannais eile
agus beidh na cluichí sin ar siúl
i mí Feabhra 2012.

Dóchas Fós le Fáil i gCúrsaí Spóirt

Gráinne McElwain

Mothaím i gcónaí ag an
am seo den bhliain
agus mé ag féachaint
siar go bhfuil an bhli-
ain caite an-ghasta. Ó

thaobh an gheilleagair de, ba bheag
dea-scéalta a chluin muid agus má
éisteann tú leis “na saineolaithe” ní
bheidh 2012 ró-mhaith ach an oiread.
Ach bíonn dóchas i gcónaí ag baint le
cúrsaí spóirt agus bhí go leor leor dea-
scéalta le ceiliúradh againn le linn na
bliana. 

Bhí bliain eile den scoth againn ní
amháin anseo in Éirinn ach sheas fir
agus mná na hÉireann amach thar
lear ina gcuid imeachtaí féin. Tá
buaicphointí ar leith ag gach duine
ach seo na cinn is mó a sheasann
amach domsa:

Ní dhéanfar dearmad ar imphléas-
cadh Rory McIlroy in Augusta i mí
Aibreáin seo caite nuair a thit a
chluiche as a chéile ar an lá deire-
anach den US Masters tar éis dó a
bheith cheithre bhuille chun cinn ar
chlár na scór. Bhí cuma bhrónach
agus chroí-bhriste air an lá cinniú-
nach sin agus chonaic muid uilig beo
ar an teilifís é, an mhuinín a bhí aige
súite amach as le gach buille a thóg
sé. Bhí sé uafásach breathnú air ach
cé a chreidfeadh go mbeadh sé ábalta
teacht ar ais taobh istigh de dhá mhí
chun Comórtas Oscailte na Stát Aon-
taithe a bhuachan den chéad uair
riamh. Níl aon cheist faoi chumas an
fhir óig as Aontroim agus é i measc na
réaltaí móra gailf anois. 

Bhí an-bhliain ag Darren Clarke a
bhuaigh an Claret Jug ag Royal St
Georges i mí Iúil, an chéad uair gur
bhuaigh fear as Tuaisceart na hÉire-
ann Comórtas Oscailte na Breataine ó
1947 ach níos tábhachtaí ná sin b’shin
an chéad uair gur éirigh le Clarke
ceann de na cheithre mhórchomórtas
a bhuachan.

Cé go raibh an-díomá ar fhoireann
rugbaí na hÉireann nár bhuaigh siad

ar an Bhreatain Bheag i gcluiche
ceathrú ceannais an Choirn
Dhomhanda Rugbaí, ba mhór an t-
éacht é buachaint ar an Astráil sna
babhtaí cáilithe i mí Mheán Fómhair. 

San Eoraip, ní raibh rudaí ag
amharc ró-mhaith do Chúige
Laighean i mí Bealtaine i gcluiche
ceannais Chorn Heineken ag leath
ama nuair a bhí Northampton 22-6
chun cinn. Ach tharraing siad rudaí le
chéile sa bhriseadh, sheas Jonathan
Sexton suas agus thug sé óráid
phaiseanta ag leath ama ag rá lena
chomhimreoirí nach raibh an cluiche
thart agus, ós rud é go raibh Learpholl
in ann é a dhéanamh in aghaidh
Milano in 2005 i Sraith na Seaimpíní,
go mbeadh Cúige Laighean in ann
teacht aniar chomh maith. D’éirigh
leis na Laighnigh an cluiche sin a
bhuachan 33-22.  Bhí dara leath den
scoth ann, 28 pointe a d’aimsigh
laoch na himeartha Sexton agus bhí
Cúige Laighean ina seaimpíní  ar an
Eoraip den dara huair.

Sa CLG, d’éirigh le foireann peile
Bhaile Átha Cliath deireadh a chur leis
an ghorta nuair a bhuaigh siad Corn
Sam Mhic Uidhir den chéad uair ó
1995. Rinneadh go leor cáinte orthu le
blianta nach raibh siad diongbháilte
ná láidir go leor ina n-aigne chun
buachaint ar an lá mór.  Ach cé chomh
drámatúil is a bhí an cluiche ceannais
in aghaidh Chiarraí agus an chaint
uilig roimh an chluiche faoi na
coimhlintí a d’eascair idir na foirne
seo sna seachtóidí agus sna
hochtóidí. Tá duais tuillte ag Stephen

Cluxton as an dóigh ar láimhseáil sé
an brú an lá sin.  Chonaic muid é ag
rith suas an pháirc óna chúl féin chun
cic saor a thógáil sna soicindí deire-
anacha den chluiche.  Lá mór do na
buachaillí sna geansaithe gorma.

Chomh maith leis sin, tháinig na
Cait ar ais san iomáint agus iad ag cur
in iúl do Thiobraid Árann agus foirne
eile na tíre nach bhfuil siad tar éis an
tuáille a chaitheamh isteach. B’fhéidir
go bhfuil deireadh Eddie Brennan sa
gheansaí feicthe againn, tá ré Henry
Shefflin ag teacht chun deiridh
chomh maith seans, ach bhí siad ina
laochra arís ar an lá mór.  Shefflin ag
fáil a dheichiú All-Star i mbliana, an
chéad duine a bhfuil a leithéid déan-
ta aige. Tá ré órga iomána Chill Chain-
nigh fós faoi lán seoil agus Brian Cody
á stiúradh, ach ar feadh cén fhad eile?

D’éirigh le mná Chorcaí Cluiche

Ceannais Peile na hÉireann a
bhuachan den séú huair tar éis dóibh
an cluiche ceannais a chailleadh anu-
raidh.  Thaispeáin siad fíor-
charachtar agus crógacht in aghaidh
Mhuineacháin i gCluiche Ceannais na
hÉireann chun Corn Bhrendáin Uí
Mháirtín a chrochadh leo arís. Mar an
gcéanna le himreoirí camógaíochta
Loch Garman a thaispeáin an t-ocras
a bhí orthu chun Craobh na hÉireann
a bhuachan den dara uair as a chéile
in aghaidh na Gaillimhe.

Is iomaí buaicphointe a bhí againn
ar an stáitse idirnáisiúnta ar nós
Kevin O’Brien ag aimsiú 113 rith chun
cuidiú le foireann chruicéid na hÉire-
ann an lámh in uachtar a fháil ar
Shasana i gCraobh an Domhain sna
Comórtaisí Aon Lae i mBangalore san
India i mí an Mhárta, na buanna ar fad
a bhí ag an traenálaí capall Willie

Mullins, go háirithe Hurricane Fly sa
Champion Hurdle in Cheltenham,
Katie Taylor ag buachaint Craobh
Dornálaíochta na hEorpa sa ghrád
amaitéarach den chúigiú huair, Fion-
nuala Britton i gCraobh Rith Trastíre
na hEorpa, Ruagairí na Seamróige sa
tSraith Europa, agus Robbie Keane
agus foireann sacair na hÉireann ag
cáiliú do chraobhchomórtas na hEor-
pa den chéad uair ó 1988. 

Bliain mhór spóirt, lán le cuimhní
den scoth agus muid uilig ag súil le
2012. Go raibh Nollaig álainn
shíochánta ar fad agaibh agus ar eagla
go mbeadh cumha oraibh agus gan-
ntanas spóirt ann thar an Nollaig,
cuimhnigh go mbeidh neart cláracha
teilifise ag féachaint siar ar na cluichí
agus ar na himeachtaí spóirt is mó a
tharla i rith na bliana.

Amy O'Shea, Corcaigh [PIC : PAUL MOHAN / SPORTSFILE] 

Fionnuala Britton [PIC : STEPHEN MCCARTHY / SPORTSFILE] Foireann bhuacach Bhaile Átha Cliath [PIC : DAVID MAHER / SPORTSFILE]

Conor Cosgrove ag ceiliúradh le lucht tacaíochta Gharraí an Chaisleáin [PIC: SPORTSFILE]

Rory McIlroy 
[PIC : DIARMUID GREENE / SPORTSFILE]

Raidhse Rugbaí i rith na Nollag

Gráinne McElwain

IS féidir le gach cúige seachas Cúige
Chonnacht féachaint siar ar an
deireadh seachtaine seo caite agus
fios maith acu go bhfuil jab mór
déanta acu roimh an Nollaig agus
iad uilig san iomaíocht do na babhtaí
ceathrú ceannais de Chorn
Heineken.  Tá foirne na hÉireann sa
chéad áit i ngrúpa a haon, a trí agus
a ceathair. Bhí mí-ádh arís ar Chúige
Chonnacht agus iad chun cinn ar
Gloucester gan ach cúpla noiméad le
dul ach ní bheidh Adrian Flavin ag
iarraidh féachaint ar an DVD an
iomarca mar gur theip air greamú a
dhéanamh agus lig sé Gloucester ar
ais sa chluiche le húd slánaithe agus
bhí an bua acu dá bharr, 23-19. 

Sin é an deichiú cluiche as a chéile
atá caillte ag Cúige Chonnacht agus
arís is iad na botúin shimplí atá á
gcrá go mór. Níl an chuma ar an
scéal go bhfuil aon chluiche níos
fusa amach rompu ach an oiread

agus iad as baile in aghaidh Chúige
Mumhan ar Lá ‘le Stiofáin agus sa
bhaile in aghaidh Chúige Laighean
ar Lá Coille i gcomórtas an RaboDi-
rect Pro12. Tá Eric Elwood ag
déanamh a dhíchill gan an bhar-
raíocht a dhéanamh as an mhéid
cluichí atá caillte acu ach caithfidh
go bhfuil easpa muiníne agus frus-
trachas lárnach sa champa faoi
láthair agus is beag an seans go
mbeidh aon bhua acu thar an Nol-
laig ach an oiread. Faoi láthair tá
siad sa deichiú háit ar chlár na
bpointí leis na Dragons agus Aironi
taobh thiar díobh ach níl painéal
chomh láidir ag Cúige Chonnacht
agus atá ag na foirne móra eile agus
níl rudaí ag amharc ró-mhaith
dóibh. Caithfidh siad taisteal go
Toulouse an dara deireadh seach-
taine de mhí Eanáir do Chorn
Heineken chomh maith. Tá bua ag
teastáil go géar ó Chúige Chonnacht
thar an Nollaig ach ní dóigh liom go
bhfaighidh siad é.

Bhí díomá ar Joe Schmidt le tais-
peántas na foirne coicís ó shin sa Rec
i mBath ach ní féidir díomá a bheith
air tar éis an ardchluiche a d’imir na
Laighnigh san RDS an tseachtain seo
caite agus iad ag buachaint 52- 27.
Mothaíonn Schmidt go bhfuil
“Cúige Laighean ag teacht le chéile
anois” agus sin droch-chomhartha
do na foirne eile amuigh ansin atá ag
iarraidh dul i ngleic leo. Is ar bharr
an tábla atá Cúige Laighean sa
RaboDirect ar 35 pointe agus iad sa
bhaile in aghaidh Chúige Uladh ar Lá
‘le Stiofáin agus as baile sa Sports-
ground ar Lá Coille in aghaidh Chon-
nacht. Fuair Cúige Laighean an lámh
in uachtar go héasca ar Ulaidh anu-
raidh 30-13 agus rinne scrios ar
Chúige Chonnacht 30-8. Bheinn ar
an tuairim gur féidir leis na Laigh-
nigh buachaint leis an fharasbarr
céanna i mbliana.

Maidir le Cúige Mumhan agus
Cúige Uladh, is sa tríú háit ar chlár
na bpointí sa RaboDirect atá Cúige

Mumhan, agus tá Cúige Uladh san
ochtú háit ar 21 pointe. D’éirigh le
Cúige Uladh deich bpointe a
chrochadh leo in aghaidh Aironi i
gCorn Heineken agus tugann na
torthaí sin spreagadh dóibh. Ní raibh
Ulaidh ag imirt go maith le roinnt
cluichí anuas ach is in aghaidh
Chúige Mumhan a bheidh siad ar 30
Nollaig.  Ní ró-mhaith a thaitin an
turas le fir an Tuaiscirt anuraidh
nuair a chaill siad 35-10. Ar a laghad
an uair seo, beidh siad sa bhaile agus
chríochnaigh siad chun cinn ar na
Muimhnigh 15-10 sa chluiche céan-
na in 2010 agus b’fhéidir go ndéan-
faidh buntáiste baile difear an uair
seo. Seo cluichí crua d’Ulaidh in
aghaidh Laighean agus Mumhan
thar an Nollaig agus sílim go mbeidh
sé deacair orthu na pointí a fháil. 

Tá próiseas atógála maith ag dul ar
aghaidh i gCúige Mumhan agus iad
fós ag dul sa treo ceart. Bheifeá ag
súil go dtógfaidh siad na pointí in
aghaidh Chonnacht agus Uladh.

An dá thaobh den spórt . . .

26ú Nollaig
Cúige Mumhan v Cúige
Chonnacht, Páirc
Thuamhan @ 19.45. Beo
ar TG4
Cúige Laighean v Cúige
Uladh, RDS @ 17.30.  Beo
ar RTÉ2

30ú Nollaig
Cúige Uladh v Cúige
Mumhan, Ravenhill @
19.05. Beo ar BBC NI agus
RTÉ2 

1ú Eanáir 2012
Cúige Chonnacht v Cúige
Laighean, Sportsground
@ 17.00. Beo ar TG4


